
			འདིའི་སྒྲུབ་ཐབས་ནི་རྗེ་མི་བསྐྱོད་ཞབས་ཀྱིས་ཆོས་རྗེ་རང་བྱུང་རྡོ་རྗེའི་དགོངས་གཏེར་ལས་བྱུང་ཚུལ་གསུངས་ཤིང་། ཡིག་ཆ་འགར་སློབ་དཔོན་པདྨ་ཉིད་ལས་དངོས་སུ་གསན་པ་ཡང་གསུངས། ཡང་སློབ་དཔོན་པདྨས་གཏེར་དུ་སྦས་པ། ཀུན་མཁྱེན་རང་བྱུང་རྡོ་རྗེས་གཏེར་ནས་བཏོན་པར་ཡང་གྲགས། ཡང་བརྒྱུད་རིམ་འགའ་ཞིག་དུ་སློབ་དཔོན་ཆེན་པོས་མཁའ་འགྲོ་ཡེ་ཤེས་མཚོ་རྒྱལ་ལ་གསུངས། དེས་རྗེ་ཉིད་ལ་གནང་བར་གསུངས། ཁ་ཅིག་གིས་པདྨ་ལས་འབྲེལ་རྩལ་གྱི་གཏེར་མ་ཡིན་པའང་བཤད། སྤྱིར་ཆོས་རྗེ་རང་བྱུང་རྡོ་རྗེས་མཛད་པའི་བསྟན་བཅོས་གང་ཡིན་ཀྱང་བླ་མ་དང་ལྷག་པའི་ལྷས་ཐུགས་རྒྱུད་བྱིན་གྱིས་བརླབས་པ་དང་། སྐུ་གསུང་ཐུགས་ཡེ་ཤེས་ཀྱི་རོལ་པའི་གསལ་སྣང་གི་ཐུགས་ཉམས་ཤར་བའི་ཚེ་ཁོ་ནར་མཛད་པར་གསུངས་པས་བྱིན་རླབས་ཀྱི་ཚན་ཁ་གཞན་ལས་ཆེ་བ་ཡིན་ནོ། །

			དཔྱོད་ལྡན་འགའ་ཞིག་གིས་རྩ་གསུམ་དྲིལ་སྒྲུབ་ཏུ་གྲགས་པ་འདི་རྗེ་བརྒྱད་པས་སྒྲུབ་ཐབས་མཛད་ཚུན་ཆད་རང་ལུགས་སུ་རྒྱ་ཆེར་དར་ཡང་། དེའི་སྔོན་དུ་ཡོད་མེད་ཅི་ཡིན་མི་ཤེས་སྙམ་ན། རྗེ་ཞྭ་དམར་བཞི་པ་སྤྱན་སྔ་ཆོས་གྲགས་ཀྱི་གསུང་འབུམ་ལས་རྗེ་བཙུན་ལོ་ཙཱ་བ་ཆེན་པོ་བསོད་ནམས་རྒྱ་མཚོའི་སྡེའི་ཞབས་ཀྱི་དྲུང་དུ་ཆོས་ཐོས་པའི་བརྒྱུད་རིས་ཞེས་པར་“པདྨ་ཚེ་དཔག་ཏུ་མེད་པའི་ཚེ་སྒྲུབ་ཐུན་མོང་མ་ཡིན་པའི་བརྒྱུད་པ་ནི། ཆོས་སྐུ་སྣང་བ་མཐའ་ཡས། ལོངས་སྐུ་ཐུགས་རྗེ་ཆེན་པོ། སྤྲུལ་སྐུ་པདྨ་འབྱུང་གནས། མཁའ་འགྲོ་ཡེ་ཤེས་མཚོ་རྒྱལ། སེམས་དཔའ་རང་བྱུང་རྡོ་རྗེ། མཉམ་མེད་རྟོགས་ལྡན་བློ་གྲོས། དྲིན་ཆེན་རི་པ་ཀུན་དགའ། རིག་འཛིན་ཤཱཀྱ་གྲགས་པ། མཁན་ཆེན་ཀུན་དགའ་རྒྱལ་མཚན། མཁས་གྲུབ་བསོད་ནམས་རྒྱ་མཚོ། དེས་སོ། །” ཞེས་དང་། “སྐུ་གསུམ་དྲིལ་སྒྲུབ་ཏུ་གྲགས་པའི་ཁྲིད་རྒྱས་པར་ནོད་པའི་བརྒྱུད་པ་ནི། ཆོས་སྐུ་སྣང་བ་མཐའ་ཡས། ལོངས་སྐུ་ཐུགས་རྗེ་ཆེན་པོ། སྤྲུལ་སྐུ་པདྨ་འབྱུང་གནས། མཁའ་འགྲོ་ཡེ་ཤེས་འཚོ་རྒྱལ། སེམས་དཔའ་རང་བྱུང་རྡོ་རྗེ། མཁས་བཙུན་བསོད་ནམས་གྲགས་པ། རྟོགས་ལྡན་བློ་གྲོས་མཚན་ཅན། དྲིན་ཆེན་རི་པ་ཀུན་དགའ། མཁན་ཆེན་ཤཱཀྱ་གྲགས་པ། མཁན་ཆེན་ཀུན་དགའ་རྒྱལ་མཚན། ལོ་ཆེན་བསོད་ནམས་རྒྱ་མཚོའི་སྡེ། དེས་བདག་ལའོ། །” ཞེས་དང་། དེ་བཞིན་རྒྱལ་བ་འབྲི་གུང་པའི་གདན་རབས་བཅུ་དྲུག་པ་རྒྱལ་དབང་ཀུན་དགའ་རིན་ཆེན་གྱི་གསན་ཡིག་བྱིན་རླབས་རྒྱ་མཚོའི་དཔལ་འབར་ལས་ཀྱང་རྗེ་འདིས་སྤྱན་སྔ་ཆོས་གྲགས་ཀྱི་སྐུ་མདུན་ནས་སྐུ་གསུམ་དྲིལ་སྒྲུབ་ཀྱི་མན་ངག་དང་། པདྨ་ཚེ་དཔག་ཏུ་མེད་པའི་ཚེ་སྒྲུབ་ཐུན་མོང་མ་ཡིན་པ་རྣམས་གསན་པར་གསུངས་ཤིང་། ཀོང་སྤྲུལ་རིན་པོ་ཆེས་མཛད་པའི་ཀར་ལུགས་རྩ་གསུམ་དྲིལ་སྒྲུབ་ཀྱི་བསྐྱེད་རྫོགས་དམིགས་རིམ་དངོས་གྲུབ་དཔལ་འབར་ཡང་ལོ་ཆེན་བསོད་ནམས་རྒྱ་མཚོ་ནས་སྤྱན་སྔ་ཆོས་གྲགས་ལ་བརྒྱུད་པའི་ཁྲིད་ཡིག་གི་ལུགས་བཞིན་བཀོད་པར་གསུངས་པ་སོགས་ཀྱི་རྒྱུ་མཚན་ལ་བརྟེན་ནས། ད་ལྟ་དཔེ་རྒྱུན་དངོས་མཇལ་དུ་མེད་པ་ཙམ་ལས་ཀར་ལུགས་རྩ་གསུམ་དྲིལ་སྒྲུབ་ཀྱི་རྒྱུན་རྗེ་བརྒྱད་པ་ཡན་ཆོད་དུ་བཞུགས་ཡོད་པར་ངེས་ཤིང་། རྗེ་བརྒྱད་པ་ཉིད་ཀྱིས་ཀྱང་“འདི་ལ་རྩ་གསུམ་དྲིལ་སྒྲུབ་ཅེས་སྔོན་རབས་པ་རྣམས་ཟེར་ལ། འདི་ལ་ཡིག་ཆའི་བསྲེ་སླད་ཤིན་ཏུ་མང་བར་འདུག་པ་ཐམས་ཅད་བཟོས་མ་འབའ་ཞིག་ཡིན་པས་བྱིན་རླབས་མི་འབྱུང་། འདི་ཁོ་བོས་སྔར་བླ་མ་ཞིག་ལ་གདམས་པ་དེའང་འཁྲུལ་བཅས་སུ་བསྟན་སྟེ། དེ་དངོས་བསྟན་ལྟར་ཉམས་སུ་བླངས་མི་ཤེས་པའི་ཕྱིར་རོ། །” ཞེས་གསུངས་ལ། ཉིད་ཀྱིས་མཛད་པའི་དབང་དང་སྒྲུབ་ཐབས་རྫོགས་རིམ་དང་བཅས་པ་མཚུངས་མེད་རྡོ་རྗེ་དབྱངས་ཅན་ཚེ་དཔག་མེད་དུ་སྒྲུབ་པ་ཞེས་པའི་ཡིག་ཆ་དང་། སྐུ་རབ་དབོན་པོ་ཀུན་དགའ་ལ་གནང་བའི་རྩ་གསུམ་དྲིལ་སྒྲུབ་མན་ངག་ཚིགས་བཅད་མ་ཞིག་ཀྱང་བཞུགས་མོད། དེ་ཉིད་སྔར་བླ་མ་ཞིག་ལ་གདམས་པ་འཁྲུལ་བཅས་སུ་བསྟན་པར་གསུངས་པ་དེ་ཡིན་མིན་དཔྱད་པར་བྱའོ། །

			རྗེ་མི་བསྐྱོད་ཞབས་ལས་རྒྱལ་ཚབ་བཞི་པ་གྲགས་པ་དོན་གྲུབ་ཀྱིས་སྒྲུབ་ཐབས་འདི་དངོས་སུ་གསན་ཅིང་། ཕྱིས་ཞྭ་དམར་ལྔ་པ་དཀོན་མཆོག་ཡན་ལག་གི་དྲུང་ནས་ཀྱང་ལག་ལེན་མཐོང་བ་བརྒྱུད་པ་ལན་གཅིག་མིན་པར་ནོད་པ་རྣམས་གཞི་རྩར་མཛད་དེ་རྗེ་དགུ་པའི་བཀའ་ལྟར་མཚུངས་མེད་རྡོ་རྗེའི་དབྱངས་ཅན་ཚེ་དཔག་མེད་དུ་སྒྲུབ་པ་རྫུན་སྤོང་བ་ལྷན་ཐབས་ཀྱིས་བརྒྱན་པ་ཞེས་བྱ་བའི་ཡིག་ཆའང་མཛད། དེ་ལ་སླར་ཡང་རྗེ་དགུ་པ་དབང་ཕྱུག་རྡོ་རྗེས་སྔ་འགྱུར་གྱི་ལུགས་ནས་ཞལ་སྐོང་གནང་སྟེ་ཕྲིན་ལས་དབང་ཆོག་དང་བཅས་པ་གསལ་རྒྱས་སུ་མཛད་པའི་མཚུངས་མེད་རྡོ་རྗེ་དབྱངས་ཅན་ཚེ་དཔག་མེད་དུ་སྒྲུབ་པ་རྫུན་སྤངས་པ་རྩ་གསུམ་དྲིལ་སྒྲུབ་ཏུ་གྲགས་པའི་བསྐྱེད་རྫོགས་དབང་དང་བཅས་པ་འཆི་མེད་བདུད་རྩིའི་བུམ་པ་སྐལ་ལྡན་རེ་སྐོང་ཀུན་གོ་གཅིག་ཆོད་ཅེས་བྱ་བའང་བཞུགས། གཞན་ཡང་རྗེ་བཙུན་བཅུ་པ་དང་། ཞྭ་དམར་དྲུག་པ་གཉིས་ཀའི་ཞལ་སློབ་མཁས་གྲུབ་ཀརྨ་ཆགས་མེད་ཀྱིས་མཛད་པའི་རྩ་གསུམ་དྲིལ་སྒྲུབ་ཀྱི་རྩ་ཚིག་ཅེས་བསྐྱེད་རྫོགས་ཚིག་བཅད་དུ་བསྡེབས་པ་རྣམས་ཀྱིས་མཚོན་ཡིག་ཆ་རྒྱས་བསྡུས་ཅི་རིགས་ད་ལྟའང་མཇལ་རྒྱུ་ཡོད་དོ། །

			དུས་ཕྱིས་རྗེ་སྒམ་པོ་པའི་གཅུང་ལྷ་རྗེ་སྙི་ཆུང་ནས་གདུང་བརྒྱུད་བར་མ་ཆད་པར་བྱོན་པའི་མི་རབས་བཅོ་ལྔ་པ། ཞྭ་དམར་བདུན་པ་ཡེ་ཤེས་སྙིང་པོས་རས་ཆུང་ཕུག་གི་སྤྲུལ་སྐུ་འཆི་མེད་དབང་པོའི་སྐུ་སྐྱེར་ངོས་འཛིན་གནང་བའི་གཏེར་ཆེན་ཆོས་རྗེ་གླིང་པ་འཛམ་གླིང་རྡོ་རྗེའམ། བདེ་བའི་རྡོ་རྗེ་ཞེས་གྲགས་པས་སྤོ་བོ་རྨ་ཀུང་ལུང་མཁའ་འགྲོ་དགའ་བའི་ཚལ་གྱི་ཟག་མེད་འཇའ་ཚོན་ཕུག་པ་འཆི་མེད་རྡོ་རྗེའི་ཀེའུ་ཚང་འོག་མ་ནས་འཆི་མེད་རྩ་གསུམ་དྲིལ་སྒྲུབ་ཅེས་པ་སྤྱན་དྲངས་པ་ལ། འཇམ་མགོན་ཀོང་སྤྲུལ་རིན་པོ་ཆེས་དེའི་ལྷ་སྔགས་ཀྱང་ཀར་ལུགས་རྩ་གསུམ་དྲིལ་སྒྲུབ་དང་མཚུངས་ཤིང་ཆུ་བོ་གཅིག་འདྲེས་སུ་གྱུར་པ་ཡིན་ཅེས་གསུངས་པ་ལྟར། དོན་ལའང་ཆོས་གླིང་གཏེར་གསར་གྱི་ལུགས་དེར་གཙོ་བོ་ཞལ་གསུམ་ཕྱག་དྲུག །སྐུ་མདོག་དང་ཕྱག་མཚན་ཐམས་ཅད་ཀྱང་ཀར་ལུགས་དང་མཐུན་ཅིང་། རྩ་སྔགས་ཀྱང་ཕལ་ཆེར་གཅིག་མཚུངས་ལྟ་བུར་སྣང་། མི་འདྲ་བ་ནི་ཆོས་གླིང་གཏེར་གསར་ལ་ཡུམ་གསང་བ་ཡེ་ཤེས་མནྡཱ་ར་བ་དམར་གསལ་སྤྱི་བོར་ཕག་གདོང་གིས་མཚན་པ། གྲི་ཐོད་འཛིན་པས་འཁྱུད་པར་གསུངས་པ་དང་། གཞལ་ཡས་ཁང་ཡང་ཕྱི་ནང་གཉིས། ནང་ཟླ་གམ་གི་དབྱིབས་ཅན་སྒོ་གཅིག་པར་རྟ་མགྲིན་དམར་པོ་ཞལ་གཅིག་ཕྱག་གཉིས་པ་སྒོ་བའི་ཚུལ་དུ་བཞུགས་ཤིང་། ཕྱི་རིམ་པད་འདབ་བཞི་ལ་རིགས་གསུམ་མགོན་པོ་པདྨ་འབྱུང་གནས། ཕྱིའི་གཞལ་ཡས་ཁང་གྲུ་བཞི་སྒོ་བཞི་ལྡན་པ་ལ། སྒོ་མ་བཞི་དང་མགྱོགས་མ་བཞི་བཞེངས་སྟབས་སུ་བཞུགས་པར་གསུངས། ཀར་ལུགས་ལ་དབང་ལེན་གྱི་སྐབས་ལས་གཞན་བདག་མདུན་གཉིས་ཀ་གཙོ་རྐྱང་ཡུམ་མེད་པའི་ལུགས་ཡིན་ནོ། ། 

			ཆོས་གླིང་གཏེར་གསར་དེ་ཉིད་ཀམ་ཚང་གི་ཕྱོགས་འདིར་དར་བའི་ཚུལ་ཡང་། ཆོས་རྗེ་གླིང་པ་ཉིད་ཀྱིས་མཛད་པའི་དབུས་གཙང་ལམ་ཡིག་ཀུན་ཏུ་བཟང་པོའི་ཟློས་གར་དུ་རབ་བྱུང་བཅུ་གཉིས་པའི་མེ་སྤྲེལ་ལོའི་ཧོར་ཟླ་དྲུག་པར་གདན་ས་མཚུར་ཕུར་ཕེབས་ནས། ཟླ་བ་དེ་གའི་ཚེས་དྲུག་གི་ཉིན་རྒྱལ་དབང་བཅུ་གཉིས་པ་བྱང་ཆུབ་རྡོ་རྗེ་ལ་རྩ་གསུམ་དྲིལ་སྒྲུབ་ཀྱི་དབང་ལུང་ཕུལ་བ་དང་། ཡང་ལོ་དེ་གའི་ཧོར་ཟླ་བདུན་པའི་གནམ་གང་ཉིན་བདེ་ཆེན་ཡངས་པ་ཅན་དུ་ཞྭ་དམར་ལྔ་པའི་དངུལ་གདུང་ལྷ་ཁང་ནང་རྒྱལ་བ་ཞྭ་དམར་ནག་དང་། ཞྭ་དམར་ཕྱག་མཛོད་བཅས་ལ་རྩ་གསུམ་དྲིལ་སྒྲུབ་ཀྱི་དབང་ཕུལ་ཚུལ་སོགས་གསལ་བ་ལྟར་ན་དུས་དེ་ཙམ་ནས་དར་བའི་དབུ་ཚུགས་པ་ཡིན་ནམ་སྙམ།

			མདོར་ན་དུས་ཕྱིས་ཀམ་ཚང་གི་ཕྱོགས་འདིར་ཆོས་གླིང་རྩ་གསུམ་དྲིལ་སྒྲུབ་ལ་རྩལ་འདོན་གནང་ཆེས་པས། ཀུན་མཁྱེན་རང་བྱུང་རྡོ་རྗེ་ནས་བརྒྱུད་པའི་རང་ལུགས་ཐུན་མིན་གྱི་ཟབ་ཆོས་འདི་ལ་ཐུགས་གཙིགས་གནང་མཁན་ཇེ་ཉུང་དུ་སོང་སྟེ། འཇམ་མགོན་ཀོང་སྤྲུལ་རིན་པོ་ཆེས་“འདིའི་རྒྱུན་ཤིན་ཏུ་ཕྲ་བས་ཞབས་ཏོག་ཏུ་དམིགས་པའི་ལྷག་བསམ་བློས་བླངས་ཏེ།” ཞེས་གསུངས་དགོས་བྱུང་འདུག་ལ། རྗེ་ཉིད་ཀྱིས་ཀར་ལུགས་རྩ་གསུམ་དྲིལ་སྒྲུབ་ཀྱི་ཕྲིན་ལས་དབང་ཆོག་དང་བཅས་པ་འཆི་མེད་བདུད་རྩིའི་ཆུ་གཏེར་ཞེས་པ་དང་། ཀར་ལུགས་ཚེ་དཔག་མེད་རྩ་གསུམ་དྲིལ་སྒྲུབ་ཀྱི་བསྐྱེད་རྫོགས་དམིགས་རིམ་གསལ་བར་བཀོད་པ་དངོས་གྲུབ་དཔལ་འབར་ཞེས་པའི་ཡིག་ཆ་གཉིས་གསར་དུ་ལྗགས་བསྒྲིགས་མཛད་ནས་རིན་ཆེན་གཏེར་མཛོད་ཆེན་མོར་བཞུགས་སུ་གསོལ་བའི་བཀའ་དྲིན་གྱིས་ད་ལྟ་ཆོས་རྒྱུན་མ་ཆད་ཙམ་འདི་བྱུང་བ་ཡིན་ནོ། །

			གཉིས་པ་རྩ་གསུམ་དྲིལ་སྒྲུབ་ཀྱི་ཆོ་ག་དངོས་བསྟན་པ་ལ། སྦྱོར་བ་ཡོ་བྱད་ཀྱི་གཤོམ། དངོས་གཞི་བསྐྱེད་རྫོགས་བསྒོམ་པ། མཇུག་བསྡུ་བའི་རིམ་པའོ། །དང་པོ་ནི་སྒྲུབ་པ་པོ་དབེན་པའི་གནས་སུ། ཤར་ཕྱོགས་སུ་ཁ་བལྟས། བསྙེན་པའི་སྐབས་ཡིན་ན་ཕྱག་བདར་དང་སྟན་སྤྲུག་པ་སོགས་བྱི་དོར་གྱི་ལས་མི་བྱེད། གདན་འོག་ཏུ་ནས་སམ་འབྲས་ཀྱི་གཡུང་དྲུང་རིས་བྱ། དེ་ནས་མདུན་དུ་མཆོད་སྟེགས་བཟང་པོའི་ཁར་དར་རམ། རས་དཀར་པོའི་མཆོད་ཁེབས་ལ་སོགས་པ་གཡོགས་པའི་སྟེང་དུ་འབྲས་ཀྱི་གཡུང་དྲུང་རིས་བྱ། ཡི་དམ་གྱི་ལྷ་འདི་ཉིད་ཀྱི་སྐུའམ། ཚེ་དཔག་མེད་ཀྱི་སྐུ་བྲིས་འབུར་ཅི་རིགས་དང་། ཕྱི་མཆོད་ཕྲེང་ཚར་བཤམས་པའི་དབུས་སུ། ནོར་བུའམ། མ་བྱུང་ན་རིན་པོ་ཆེའི་སྣོད་དུ། ཕྱེ་ལ་བཅོས་པ་འཛོམས་ན་ཞིབ་གཙང་མ་མར་དང་བསྲེས་པའི་ཨ་མནོ་ལ། བུ་རམ་སོགས་དཀར་གསུམ་མངར་གསུམ་དང་ཆང་བསྲེས་ཏེ་སྦོས་པས། པདྨ་འདབ་བརྒྱད་ཀྱི་དབུས་སུ་བུམ་སྟན་ཟླ་གམ་གྱི་བཅད་ཁ་རང་ལ་བསྟན་པའི་ལྟེ་བར། བུམ་གཟུགས་མཛེས་པ་ཉི་ཟླ་ནོར་བུས་སྤྲས་པ་ལ་ཚེ་རིལ་གྱིས་བཀང་ཞིང་རིལ་བུ་ལུད་པ་ལྟར་བཅས་པ་ཁོ་བོས་ཁ་བཅོལ་བྱས་པ་ལྟར་དང་། དེ་ལ་རྩ་གསུམ་དྲིལ་སྒྲུབ་ཀྱི་སྐུ་ཙཀ་ཡོད་ནའང་བཙུགས། འདི་ཉིད་བདུད་རྩི་བུམ་པ་ཡིན་པས་གཅིག་ཏུ་གལ་ཆེ་བ་ཡིན་པར་གསུངས། འདིས་ཚེ་རིལ་གྱི་གོ་ཆོད་པས་ཚེ་རིལ་ཟུར་དུ་མེད་ཀྱང་ཆོག །དེའི་གཡོན་དུ་ཐོད་པ་དུམ་བུ་གསུམ་པ་ལྟ་བུར་མྱོས་བྱེད་བཟང་པོ་ལ་དམ་རྫས་བཏབ་པ་བཞག །བསྙེན་སྒྲུབ་ལ་དེ་ཀ་ཙམ་གྱིས་འཐུས་པར་གསུངས་མོད། བརྟན་བཞུགས་དང་འབྲེལ་བའི་སྐབས་ཚེ་འགུག་གི་དོན་དུ་མདའ་རྒོད་སྒྲོ་མ་ལྔའམ། གཅིག་ལ་དར་སྣ་ལྔ་བཏགས་པའང་སྟ་གོན་བྱ། འབུལ་གཏོར་ལ་དབུས་སུ་བླ་མ་ཡི་དམ་ལ་ཟླུམ་པོ་དཀར་དམར་བྲན་པ། གཡས་སུ་ཟླུམ་པོ་དེ་འདྲ་བའི་དཀར་གཏོར་དབུས་མ་ལས་ཆུང་ཙམ། གཡོན་དུ་ཆོས་སྐྱོང་སོགས་ལ་ཟླུམ་པོ་སྟོད་ལ་དཔུང་ཟུར་ཡོད་པ་དཀར་དམར་གྱིས་བརྒྱན་པ་མཐའ་རྣམས་དེ་མཚུངས་མཐེབ་ཀྱུས་བསྐོར་བ་བཤམས། སློབ་མ་རྗེས་འཛིན་ལྟ་བུར་རྣམ་རྒྱལ་བུམ་པ་ལ་གཙོ་བོ་བསྐྱེད་ཅིང་། བུམ་དབང་སྐབས་སུ་མགོར་བཞག་པ་དང་བུམ་ཆུ་བླུད་པའི་ཕྱག་ལེན་ཡོད་མོད། འདིར་ཚེ་སྒྲུབ་གཙོ་བོ་ཡིན་ཕྱིར་ཚེ་བུམ་ལ་བྱས་ཀྱང་ཆོག་པར་སྣང་། གཞན་ཡང་ལས་བུམ་དང་། སྔོན་འགྲོའི་དཀར་གཏོར་སོགས་དང་། རྡོ་རྗེ་སློབ་དཔོན་གྱི་མདུན་དུའང་ཌཱ་དྲིལ། ནས་བཟེད། ནང་མཆོད་སོགས་འདུ་བྱའོ། །

			གཉིས་པ་བསྐྱེད་རྫོགས་བསྒོམ་པ་ལ་གཉིས། སྔོན་འགྲོ་དང་། དངོས་གཞིའོ། །དང་པོ་ལ་སྔོན་གཏོར། མཚམས་བཅད། སྐྱབས་སེམས་ཏེ་གསུམ་མོ། །དང་པོ་ནི། སྔོན་གཏོར་ལ་ཆབ་དང་བདུད་རྩི་བྲན། ཨོཾ་བཛྲ་ཀྲོ་དྷ་ཧ་ཡ་གྲཱི་བ་ཧུ་ལུ་ཧུ་ལུ་ཧཱུྃ་ཕཊ། ཅེས་པས་བསང། ཨོཾ་སྭ་བྷཱ་བ་ཤུདྡྷཿསརྦ་དྷརྨཱཿསྭ་བྷཱ་བ་ཤུདྡྷོ྅ཧཾ། ཞེས་པས་སྦྱངས། སྟོང་པའི་ངང་ལས་ཨོཾ་ལས་རིན་པོ་ཆེའི་སྣོད་ཡངས་ཤིང་རྒྱ་ཆེ་བའི་ནང་དུ་ཨོཾ་ཨཱཿཧཱུྃ་འོད་དུ་ཞུ་བ་ལས་བྱུང་བའི་གཏོར་མ་དྭངས་ཤིང་ཐོགས་པ་མེད་པ། ཟག་པ་མེད་པའི་བདེ་བ་ཁྱད་པར་ཅན་བསྐྱེད་པ། ནམ་མཁའ་དང་མཉམ་པ་རྣམས་སུ་གྱུར། ༀ་ཨཱཿཧཱུཾ། ཞེས་ལན་གསུམ་གྱིས་བྱིན་གྱིས་བརླབས། བྷཱུ་མི་པ་ཏི་ས་པ་རི་བཱ་ར་ཨ་ཀཱ་རོ་མུ་ཁཾ་སརྦ་དྷརྨཱ་ཎཱཾ་ཨཱདྱ་ནུཏྤནྣ་ཏཱ་ཏ་ཨོཾ་ཨཱཿཧཱུྃ་ཕཊ་སྭཱཧཱ། ཞེས་པ་ལན་གསུམ། ས་བདག་ལྷ་ཀླུ་སྡེ་བརྒྱད་སོགས། །གཏོར་མ་དམ་པ་འདི་བཞེས་ལ། །བདག་གི་སྒྲུབ་པ་མ་ཚར་བར། །ཁྱེད་ལ་བདག་ནི་གནས་གཡར་གྱིས། །ཅི་བདེ་བར་ནི་སྦྱིན་པར་མཛོད། ཧྲཱིཿ གསང་བ་བླ་མེད་དཀྱིལ་འཁོར་འདིར། །སྒྲུབ་འོས་ལྷ་ནི་མ་གཏོགས་པ། །ཚེ་ལ་བར་དུ་གཅོད་པའི་བགེགས། །ལོག་པར་འདྲེན་པ་བགེགས་ཀྱི་ཚོགས། །བར་ཆད་འབྱུང་པོ་ཐམས་ཅད་ཀུན། །འདི་རུ་མ་འདུག་གཞན་དུ་དེངས། །བྷུ་མི་པ་ཏི་ས་པ་རི་བཱ་ར་གཙྪ། ཞེས་སྔོན་འགྲོའི་གཏོར་མ་ཕྱིར་དོར་ལ་ཧཱུཾ་བཞིས་བགེགས་བསྐྲད།

			གཉིས་པ་མཚམས་བཅད་པ་ནི། ཧཱུཾ། རང་ཉིད་ལྷར་གསལ་ཐུགས་ཀ་ནས། །འོད་ཟེར་རྣམ་ལྔ་ཕྱོགས་བཅུར་འཕྲོས། །ཕྱི་ནི་རྡོ་རྗེའི་རྭ་གུར་ལ། །ནང་ནི་གཞལ་ཡས་ཁང་དུ་གྱུར། །དུག་གསུམ་གནས་པའི་སྐབས་མེད་ཅིང་། །ཆུ་ཡང་ཟག་པར་མི་འགྱུར་ལ། །རླུང་གི་བསེར་བུ་མི་ཐར་ན། །བགེགས་ཀྱིས་གནོད་པར་ག་ལ་ནུས། །ཧཱུཾ་ཧྲཱིཿ བླ་མ་རྣམས་ཀྱི་བྱིན་རླབས་དང་། །ཡི་དམ་ལྷ་ཡི་ཏིང་འཛིན་དང་། །མཁའ་འགྲོ་རྣམས་ཀྱི་མཐུ་རྩལ་གྱིས། །དངོས་གྲུབ་བར་གཅོད་བྱེད་པའི་བགེགས། །ལོག་པར་འདྲེན་པ་བདུད་ཀྱི་ཚོགས། །འདི་རུ་མ་འདུག་གཞན་དུ་དེངས། །ཧཱུཾ། ང་ནི་ཡེ་ནས་ངང་གི་ཁྲོ། །མཚམས་གཅོད་ཁྲོ་བོས་ནམ་མཁའ་གང་། །བགེགས་འདུལ་ཁྲོ་བོའི་རོལ་མཚམས་ལས། །སུ་ཡང་འདའ་བར་མ་བྱེད་ཅིག །ༀ་ཨཱཿཧཱུྃ་གུ་རུ་དེ་བ་ཌཱ་ཀི་ནཱི་བཛྲ་ཀྲོ་དྷ་རཀྵ་རཀྵ་ཧཱུྃ་ཕཊ། 

			གསུམ་པ་སྐྱབས་སེམས་ནི། རྗེ་རང་བྱུང་རྡོ་རྗེའི་སྣ་ཚོགས་བེའུ་བུམ་ནས་འབྱུང་བའི་དྲུག་སྐོར་མ་ལྟ་བུ་བྱས་ཀྱང་ཆོག་མོད། འདིར་རྙིང་ལུགས་ལྟར་འདོན་བདེ་བར། ན་མོ། བླ་མ་བདེ་གཤེགས་འདུས་པའི་སྐུ། །དཀོན་མཆོག་གསུམ་གྱི་རང་བཞིན་ལ། །བདག་དང་འགྲོ་བ་སེམས་ཅན་རྣམས། །བྱང་ཆུབ་བར་དུ་སྐྱབས་སུ་མཆི། །ཞེས་ལན་གསུམ། སེམས་བསྐྱེད་འགྲོ་བ་ཀུན་དོན་དུ། །བླ་མ་སངས་རྒྱས་བསྒྲུབས་ནས་ནི། །གང་ལ་གང་འདུལ་ཕྲིན་ལས་ཀྱིས། །འགྲོ་བ་བསྒྲལ་བར་དམ་བཅའོ། །ཞེས་ལན་གསུམ། 

			གཉིས་པ་ལ་གཉིས། མཆོད་པ་དང་། བསྟོད་པའོ། །དང་པོ་ནི་སྤྱིར་བསྙེན་རྐྱང་གི་སྐབས་བདག་བསྐྱེད་ཀྱི་མཇུག་ཏུ་གཏོར་མ་དང་མཆོད་པ་རྣམ་ལྔ་གསང་མཆོད་སོགས་འབུལ་བ་ཡིན་མོད། འདིར་ནི་བསྙེན་སྒྲུབ་སྦྲགས་མ་ཡིན་པས་བདག་མདུན་བསྐྱེད་པའི་རྗེས་སུ་བྱས་ཀྱང་རུང་ངོ་། །དེའང་གཞུང་གི་དངོས་བསྟན་གྱི་མཆོད་པ་ལ་ཉེར་སྤྱོད་ལྔ་དང་རོལ་མོ། གསང་བའི་མཆོད་པ་ལས་མེད་མོད་ཕྱག་ལེན་ལ་རྒྱས་པར་མཛད་སྲོལ་ཡོད་པས། སྤྲོ་ན་རྙིང་ལུགས་ལྟར། ཨོཾ་བཛྲ་ཀྲོ་དྷས་བསང། ཨོཾ་སྭ་བྷཱ་བས་སྦྱངས། སྟོང་པའི་ངང་ལས་ༀ་ཡིག་ལས། །རིན་ཆེན་སྣོད་ཀྱི་ནང་དུ་ནི། །ཧཱུཾ་ལས་བྱུང་བའི་མཆོད་ཡོན་དང་། །མེ་ཏོག་བདུག་སྤོས་སྣང་གསལ་དང་། །དྲི་ཆབ་ཞལ་ཟས་རོལ་མོ་སོགས། །ཕྱི་ནང་གསང་བའི་མཆོད་རྫས་ནི། །བསམ་ཡས་ནམ་མཁའ་གང་བར་གྱུར། ༀ་བཛྲ་ཨརྒྷཾ་པུཥྤེ་ནས། ཤབྡ་པཉྩ་ཨམྲྀ་ཏ་མ་ཏངྒི་ཨཱཿཧཱུཾ། ཞེས་སྔགས་རྒྱས་བྱིན་གྱིས་བརླབས་ནས། ཕྱི་མཆོད་ནི། ཧྲཱིཿ བླ་མ་ཡི་དམ་ཆོས་སྐྱོང་ལ། །ལྷ་རྫས་ཕྱི་མཆོད་འབུལ་བ་ནི། །མེ་ཏོག་སྤོས་དང་མར་མེ་དྲི། །ཞལ་ཟས་སིལ་སྙན་ཡིད་འོང་རྣམས། །སྤྱན་ཤངས་ཐུགས་ཀ་སྐུ་ལུས་དང་། །ཞལ་དང་སྙན་དུ་མཆོད་པར་འབུལ། །གུ་རུ་དེ་བ་ཌཱ་ཀི་ནཱི་དྷརྨ་པཱ་ལ་ས་པ་རི་ཝཱ་ར་པུཥྤེ་དྷུཔེ་ཨཱ་ལོ་ཀེ་གནྡྷེ་ནཻཝིདྱེ་ཤབྡ་ཨཱཿཧཱུཾ་སྭཱ་ཧཱ། ནང་མཆོད་དངོས་བསྟན་ལ་མེད་པས་མ་ཕུལ་ཀྱང་ཆོག་མོད་སྤྲོ་ན། བླ་མ་ཡི་དམ་ཆོས་སྐྱོང་ལ། །རང་བྱུང་ནང་མཆོད་འབུལ་བ་ནི། །བདུད་རྩི་ལྔ་དང་ཤ་ལྔ་དང་། །དམ་ཚིག་རྫས་མཆོག་མ་དཱ་ན། །དུག་གསུམ་དུག་ལྔ་དག་པའི་རྫས། །ནང་གི་མཆོད་པ་མ་ལུས་འབུལ། །གཉིས་སུ་མེད་པར་བཞེས་སུ་གསོལ། གུ་རུ་དེ་བ་ཌཱ་ཀི་ནཱི་དྷརྨ་པཱ་ལ་སརྦ་པཉྩ་ཨམྲྀ་ཏ་ལ་ཁཱ་ཧི། གསང་མཆོད་ནི། བླ་མ་ཡི་དམ་ཆོས་སྐྱོང་ལ། །གཉིས་མེད་གསང་མཆོད་འབུལ་བ་ནི། །ཡབ་ཡུམ་གཉིས་མེད་མཁའ་གསང་ལས། །བྱང་སེམས་དཀར་དམར་བདེ་བའི་མཆོག །བདེ་བའི་རོ་མཉམ་མཆོད་པར་འབུལ། །སྐུ་ལུས་རྒྱས་ཕྱིར་བཞེས་སུ་གསོལ། གུ་རུ་དེ་བ་ཌཱ་ཀི་ནཱི་དྷརྨ་པཱ་ལ་ས་པ་རི་ཝཱ་ར་མ་ཏངྒི་ཨཱཿཧཱུྃ་སྭཱ་ཧཱ། 

			གཉིས་པ་བསྟོད་པ་ནི། ཅུང་ཟད་རྒྱས་པར་སྤྲོ་ན། ཆོས་སྐུ་འགྱུར་མེད་ཚེ་དཔག་མེད། །ལོངས་སྐུ་འགག་མེད་སྤྱན་རས་གཟིགས། །སྣ་ཚོགས་སྤྲུལ་སྐུ་པདྨ་འབྱུང་། །སྐུ་གསུམ་དབྱེར་མེད་ཁྱོད་ལ་བསྟོད། །བཅོམ་ལྡན་པདྨ་ཚེ་དཔག་མེད། །རང་བྱུང་རོལ་པའི་རྡོ་རྗེ་སྟེ། །དཔའ་བོ་རྣལ་འབྱོར་མར་བཅས་རོལ། །རྡོ་རྗེ་དབྱངས་ཅན་བཟང་པོར་བསྟོད། །དཔལ་ལྡན་ཉིན་བྱེད་བྱེ་བ་བརྒྱས། །འཁྱུད་པའི་པདྨ་ར་ག་ཡི། །རི་དབང་ལྷུན་པོ་ལྟར་བརྗིད་པ། །ཚེ་འཐའ་ཡས་པ་ཁྱོད་ལ་འདུད། །ཚོགས་གཉིས་ཆུ་འཛིན་གཡོ་བ་ལས། །ཡན་ལག་དྲུག་ཅུའི་འབྲུག་གི་སྒྲ། །ཕན་བདེ་དབྱར་གྱི་དགའ་སྟོན་དུ། །མངོན་པར་སྒྲོགས་མཁས་ཁྱོད་ལ་འདུད། །རྒྱལ་བ་ཀུན་གྱི་མཛད་པའི་ཁུར། །ཁྱོད་ཉིད་གཅིག་པུས་བླངས་པ་ན། །འཕགས་མཆོག་ཐུགས་རྗེའི་གཏེར་ཆེན་ཡང་། །ཅོད་པཎ་དོར་ནས་ཁྱོད་ལ་འདུད། །དངོས་པོ་ཀུན་གྱི་ཕ་མཐའ་ལ། །སྤྱན་ཟུར་གཡོ་བའི་མོད་ཙམ་གྱིས། །རྨོངས་པའི་གོ་སྐབས་རབ་འཕྲོག་པ། །ཐམས་ཅད་མཁྱེན་པ་ཁྱོད་ལ་འདུད། །ཐུབ་པ་ངུར་སྨྲིག་གོས་ཅན་རྣམས། །རྗེས་སུ་ཆགས་པས་མྱོས་དོགས་ཏེ། །ཤེས་རབ་ལྷ་མོ་རང་འོད་ཀྱིས། །གཡོགས་པའི་ཚུལ་འཛིན་ཁྱོད་ལ་འདུད། །མཚན་ཙམ་རྣ་བར་ཐོས་པ་ཡིས། །འཆི་བདག་གཤིན་རྗེའི་མེ་ལོང་ཡང་། །རང་གི་ལག་ནས་ལྟུང་བྱེད་པའི། །ཚེ་ཡི་ལྷ་མཆོག་ཁྱོད་ལ་འདུད། །ཡོན་ཏན་རྒྱ་མཚོས་བདག་གི་ཡིད། །དབང་མེད་ཁྱོད་ཀྱི་བྲན་གྱུར་ཏེ། །ཞབས་ཀྱི་ཆུ་སྐྱེས་བསྟེན་པའི་སླད། །རྣམ་གཡེང་སྤངས་ནས་ཁྱོད་ལ་འདུད། །འདབ་བརྒྱད་སྙིང་གི་ཁོང་གསེང་ནས། །ཤུགས་དྲག་གདུང་བའི་འབོད་པ་དང་། །གླུ་དབྱངས་སྙན་པའི་རོལ་མོ་བཅས། །ཁྱོད་ལ་རྟག་ཏུ་བསྟོད་པར་བགྱི། །ཤོ་ལོ་ཀ་གཉིས་པ་དེ་ནི་རྗེ་བཙུན་མི་བསྐྱོད་ཞབས་ཀྱི་གསུང་བྱིན་རླབས་ཅན་ཡིན་ལ། གཞན་དག་ནི་ཁོ་བོས་གསར་དུ་བྱས་པའོ། །

			བསྡུ་ན། གོང་གི་བཅོམ་ལྡན་པདྨ་སོགས་ཚིགས་བཅད་གཅིག་ཙམ་དང་། མཚན་དཔེའི་གཟི་འོད་རབ་ཏུ་འབར་བའི་སྐུ། །ཡན་ལག་དྲུག་ཅུའི་ཆོས་རབ་སྒྲོག་པའི་གསུང་། །ཇི་ལྟ་ཇི་སྙེད་མ་ལུས་མཁྱེན་པའི་ཐུགས། །ཚེ་དབང་འོད་དཔག་མེད་ལ་ཕྱག་འཚལ་བསྟོད། །ཅེས་པ་ཙམ་གྱིས་ཀྱང་ཆོག་གོ །

			གསུམ་པ་དབང་བཞི་ལེན་པ་ནི། མདུན་བསྐྱེད་མི་བསྡུ་བར་དེ་ལས་དབང་གཞི་ལེན་པ་ནི། དང་པོ་བུམ་དབང་གི་དོན་དུ། མདུན་བསྐྱེད་ཀྱི་བུམ་པ་དང་བདུད་རྩི་ལྷག་པའི་ལྷ་མགོན་པོ་ཚེ་དཔག་ཏུ་མེད་པར་གསལ་བའི་པང་དུ་རང་འོད་ཀྱི་ཡུམ་རྡོ་རྗེ་རྣལ་འབྱོར་མ་སྐུ་མདོག་དམར་མོ་གཅེར་བུ་སྐྲ་གྲོལ་ཞིང་ལང་ཚོ་ཕུན་སུམ་ཚོགས་པ། ཞལ་གཅིག་ཕྱག་གཉིས་གྲི་གུག་དང་ཐོད་པ་འཛིན་པའི་ཕྱག་གིས་བཅོམ་ལྡན་འདས་ལ་འཁྱུད་ཅིང༌། པདྨའི་སྐྱིལ་ཀྲུང་གིས་མཆོག་ཏུ་བདེ་བ་ཆེན་པོར་སྙོམས་པར་ཞུགས་པར་གསལ་བ་དེ་ལས། ཡེ་ཤེས་ཀྱི་སྐུ་མར་མེ་གཅིག་ལས་གཉིས་མཆེད་ཀྱི་ཚུལ་དུ་བྱོན་ནས་རང་གི་སྤྱི་བོར་བཞུགས་སུ་གསོལ་ཏེ། ཡབ་ཡུམ་གྱི་སྤྱི་གཙུག་ནས་བདུད་རྩི་དང་འདྲེས་པའི་འོད་ཟེར་དཀར་པོ་བྱུང་། རང་གི་སྤྱི་བོར་ཐིམ། སྨིན་མཚམས་ཡན་གང་བས་བུམ་དབང་གི་བུམ་དབང་ཐོབ། མགྲིན་པ་ནས་བདུད་རྩི་དང་འོད་ཟེར་འདྲེས་པ་དམར་པོ་བྱུང་། རང་གི་མགྲིན་པར་ཐིམ་ཞིང་གང་བས་བུམ་དབང་གི་གསང་དབང་ཐོབ། སྙིང་ག་ནས་བདུད་རྩི་དང་འོད་ཟེར་འདྲེས་པ་སྔོན་པོ་བྱུང་། རང་གི་སྙིང་གར་ཐིམ་ཞིང་གང་བས་བུམ་དབང་གི་ཤེས་རབ་ཡེ་ཤེས་ཐོབ། ལྟེ་བ་ནས་བདུད་རྩི་དང་འོད་ཟེར་འདྲེས་པ་སེར་པོ་བྱུང་། ལྟེ་བར་ཐིམ་ཞིང་གང་བས་བུམ་དབང་གི་དབང་བཞི་པ་ཐོབ་ཅིང་། མདོར་ན་རང་གི་ལུས་ཀྱི་གནས་རྐང་མཐིལ་གྱི་བར་གང་བས་ལུས་དག་པ་སྐུ་རྡོ་རྗེ་ལ་མཉམ་པར་བཞག་པར་མོས། ཨོཾ་ཨཱཿཨྰཿཧཱུྃ་བཛྲ་གུ་རུ་རཱ་གཱཀྵོ་བྷྱ་བཛྲ་ཀཱ་ཡ་ཝཱཀ་ཙིཏྟ་ཛྙཱ་ན་ཨ་བྷི་ཥིཉྩ་ཧཱུཾ། ཅེས་དམིགས་པ་དང་བཟླས་པ་བྱེད་པ་བུམ་དབང་ངོ་། །

			གཉིས་པ་གསང་དབང་གི་དོན་དུ། རང་ལུས་ལྷག་པའི་ལྷ་སྟོང་ར་དང་ལྡན་པའི་ནང་དུ་། རྩ་གསུམ་སྟེང་འོག་ཏུ་ལྡན་པ། འཁོར་ལོ་འཁོར་ཕྲན་དང་བཅས་པ། མདོར་ན་བ་སྤུའི་བར་ཉི་འོད་ལྟར་གསལ་དྭངས་སུ་བསྒོམ། སྤྱི་བོའི་ཚེ་དཔག་མེད་ཡབ་ཡུམ་གྱི་སྦྱོར་མཚམས་ནས་བདུད་རྩི་དང་འོད་ཟེར་འདྲེས་པ་བྱུང་། དེ་ལ་རྟག་པ་དམ་པའི་བྱིན་རླབས་ཐམས་ཅད་བསྡུས་ནས་རང་གི་ཚངས་བུག་ནས་ཞུགས། སྨིན་མཚམས་ཡན་གང་བས་གསང་དབང་གི་བུམ་དབང་། མགྲིན་པ་ཡན་གང་བས་གསང་དབང་གི་གསང་དབང་། སྙིང་ག་ཡན་གང་བས་གསང་དབང་གི་ཤེས་རབ་ཡེ་ཤེས། ལྟེ་བ་ནས་རྐང་མཐིལ་གྱི་བར་དང་། རྩ་ཕྲན་མ་ལུས་པ་བདུད་རྩིས་མེར་གྱིས་གང་ཞིང་། ངག་དག་པ་གསུང་རྡོ་རྗེ་ལ་མཉམ་པར་བཞག་པ་གསང་དབང་གི་དབང་བཞི་པའོ། །ཨོཾ་ཨཱཿཧཱུྃ་བཛྲ་གུ་རུ་རཱ་གཱཀྵོ་བྷྱ་བཛྲ་ཀཱ་ཡ་ཝཱཀ་ཙིཏྟ་ཛྙཱ་ན་ཨ་བྷི་ཥིཉྩ་ཧཱུཾ། ཅེས་དམིགས་བཟླས་བྱེད་པ་ནི་གསང་དབང་ངོ་། །

			གསུམ་པ་ཤེར་དབང་གི་དོན་དུ། སྤྱི་བོའི་ལྷག་པའི་ལྷས་རང་ལ་ཡུམ་གནང་བར་མོས་ལ། དེ་ལ་བདེ་བ་ཆེན་པོའི་རྗེས་ཆགས་བྱས་པ་ལ་བརྟེན་ནས། འཁོར་ལོའི་དབུས་ཀྱི་བདེ་བ་ཆེན་པོ་རྣམས་ཞུ། ཡུམ་མཁར་བབས་པས་བདེ་བ་ཆེན་པོ་གཡོ་མེད་དུ་བྱས། སྦྱོར་མཚམས་ནས་འོད་ཟེར་དམར་པོ་ཕྱོགས་བཅུར་འཕྲོས་པས་ཤེས་རབ་ཡེ་ཤེས་ཀྱི་བུམ་དབང་ཐོབ། འོད་དེས་བརྟན་གཡོ་ཐམས་ཅད་ལ་ཁྱབ་པས་སྣོད་བཅུད་བཀྲག་མདངས་དང་ལྡན་པར་གྱུར་པས་ཤེས་རབ་ཡེ་ཤེས་ཀྱི་གསང་དབང་ཐོབ། སྣོད་བཅུད་ཀྱི་བཀྲག་མདངས་བསྡུས་ཏེ་རང་གི་ལུས་ཀྱི་ཆ་ཐམས་ཅད་ལ་ཐིམ་པས་ཤེས་རབ་ཡེ་ཤེས་ཀྱི་ཤེར་དབང་ཐོབ། དེས་རང་ཉིད་ཚེ་བསོད་བཀྲག་མདངས་གཟི་བརྗིད་ཕུན་སུམ་ཚོགས་པར་གྱུར་ཅིང་། སེམས་དག་པ་ཐུགས་རྡོ་རྗེ་ལ་མཉམ་པར་བཞག་པ་ནི་ཤེས་རབ་ཡེ་ཤེས་ཀྱི་དབང་བཞི་པའོ། །ཨོཾ་ཨཱཿཧཱུྃ་བཛྲ་གུ་རུ་རཱ་གཱཀྵོ་བྷྱ་བཛྲ་ཀཱ་ཡ་ཝཱཀ་ཙིཏྟ་ཛྙཱ་ན་ཨ་བྷི་ཥིཉྩ་ཧཱུྃ། ཅེས་དམིགས་བཟླས་བྱེད་པ་ཤེར་དབང་ངོ་། །

			བཞི་པ་ཚིག་དབང་གི་དོན་དུ། རང་ཉིད་ལྷག་པའི་ལྷར་གསལ་བས། །སྐྱེ་མེད་འཆི་བ་བྲལ་བ་ལ། །སྤྲོས་ན་སྤྲོས་མེད་གཟི་བརྗིད་ཅན། །བསྡུས་ན་བདག་དང་གཞན་མ་དམིགས། །གཉིས་སྤང་དབྱེར་མེད་ལུ་གུ་རྒྱུད། །བརྟན་ཅིང་མི་འགྱུར་ཆོས་ཀྱི་དབྱིངས། །ཞེས་བརྗོད་པས་རང་ལུས་འོད་ཏུ་ཞུ། གསེར་གྱི་རྡོ་རྗེ་རྩེ་ལྔ་པ་ལུས་ཚད་དང་ལྡན་པ་གྱེན་དུ་ལངས་པ་ཞིག་ཏུ་བསྒོམ་པ་བཞི་པའི་བུམ་དབང་། དེའི་ལྟེ་བར་ཧྲཱིཿདམར་པོ་བསྒོམ་པ་བཞི་པའི་གསང་དབང་། དེའི་མཐར་རང་གི་མིང་ཡིག་མགོ་ཕྱིར་བསྟན། མཚལ་ལམ་རྒྱ་སྐྱེགས་ཀྱིས་བྲིས་པ་ལྟར་བསམ་ནས་མཉམ་པར་བཞག་པས་བཞི་པའི་ཤེས་རབ་ཡེ་ཤེས་ཐོབ། སྒོ་གསུམ་དག་སྐུ་གསུམ་མངོན་དུ་བྱས་པ་ལ་མཉམ་པར་བཞག་པ་ནི་བཞི་པའི་བཞི་པའོ། །ༀ་ཨཱཿཧཱུྃ་བཛྲ་གུ་རུ་རཱ་གཱཀྵོ་བྷྱ་བཛྲ་ཀཱ་ཡ་ཝཱཀ་ཙིཏྟ་ཛྙཱ་ན་ཨ་བྷི་ཥིཉྩ་ཧཱུྃ། ཞེས་བཟླས་པ་བྱེད་པ་ནི་དབང་བཞི་པའོ། །འདིར་དབང་བསྐུར་ལེན་དུས་ཡབ་ཡུམ་ཞལ་སྦྱོར་མཛད་པ་ནི་སྐུ་དངོས་རྣལ་འབྱོར་མའི་རང་བཞིན་དུ་བཞུགས་པ་དེ་སླར་གསལ་བཏབ་སྟེ་འོ་མ་ལས་མར་འབྱུང་བ་ལྟ་བུ་ཡིན་པར་གསུངས་སོ། །དབང་བཞིའི་ཉམས་ལེན་རྣམས་ཐོག་མར་རིམ་གྱིས་བརྩེག །བརྟན་པ་ཐོབ་ནས་སྟན་ཐོག་གཅིག་ཏུ་དབང་བཞིའི་དམིགས་པ་སྟབས་གཅིག་ཏུ་སྦྲེལ་མར་བསྒོམ་མོ། །

			གཉིས་པ་རྫོགས་རིམ་བསྒོམ་པ་ལ་གཉིས། ཚེ་ཡི་རྟེན་ཕུར་འདེབས་ཤིང་ཚེ་འགུག་པ། ཡིད་བཟླས་བུམ་ཅན་ལ་བརྟེན་པའི་ཚེ་སྒྲུབ་པའོ། །དང་པོ་རྗེ་དགུ་པའི་གསུང་ལྟར་ཚེ་ཕུར་འདེབས་པའི་དམིགས་པ་ནི། སླར་ཡང་རང་ཉིད་ཡི་དམ་གྱི་ལྷ་ཡབ་ཡུམ་དུ་གསལ་བའི་ངང་ནས་སྙོམས་པར་ཞུགས་པའི་བདེ་བ་ལ་སེམས་གཏད་པས་སྤྱི་བོ་ནས་དཀར་ཆ་བྱང་སེམས་ཀྱི་རྒྱུན་བབས་ཏེ། ལྟེ་བའི་འཁོར་ལོ་ཙམ་དུ་སླེབས་པ་དང་། ཡུམ་འོད་དམར་པོར་ཞུ་བ་རྡོ་རྗེའི་ལམ་ནས་བྱུང་། ལྟེ་འོག་སོར་བཞིར་ཐིག་ལེ་དམར་པོའི་རྣམ་པར་གྱུར་པས་དབུ་མའི་མར་སྣ་བཀག་པའི་ཚུལ་དུ་གནས། ལྟེ་བར་སླེབས་པའི་བྱང་ཆུབ་ཀྱི་སེམས་སྐྱ་ཆིལ་ལིར་ཡར་ལོག་སྟེ། དབུ་མའི་ཡར་སྣ་ཚངས་བུག་ཏུ་ཐིག་ལེ་དཀར་པོའི་རྣམ་པར་གནས་པ་ལ་ཡུན་ཅི་རིང་དུ་མཉམ་པར་བཞག་པར་བྱའོ། །

			ལས་ཀྱི་རྡོ་རྗེས་ཐབས་ཤེས་ཀྱི་རྫས་རྣམས་སློབ་དཔོན་ལ་བསྣོལ་མར་སྟོབ་ཅིང་། ཀྱཻ། གཟིགས་ཤིག་མཛེས་ལྡན་དམ་པའི་ཆོས། །ཞེས་སོགས་ཀྱིས་ཕུལ། ལེན་པ་པོས་ཀྱང་པདྨའི་ཕྱག་རྒྱ་བསྐོར་ཞིང་། ཨ་ལ་ལ་ཧོཿ ཞེས་བླང་། རྣལ་འབྱོར་པ་ཐམས་ཅད་ལ་བྲིམས་ཏེ་ནང་གི་སྦྱིན་སྲེག་དང་ལྡན་པས་རོལ་པའི་མཐར། ཧོཿ བདག་ཅག་རྡོ་རྗེ་སློབ་དཔོན་མཆེད་དང་ལྕམ་དྲལ་རྣམས་ཀྱིས་ཛ་གད་དཔའ་བོ་གསོལ་བས་འགྲོ་བ་མ་ལུས་པ་དབང་དུ་འདུ་བར་གྱུར་ཅིག །མ་ཧཱ་མཱཾ་ས་གསོལ་བས་རྣལ་འབྱོར་གྱི་དབང་ཕྱུག་ཆེན་པོར་གྱུར་ཅིག །རྡོ་རྗེའི་ཚེ་གལ་གསོལ་བས་ཚེ་དཔག་ཏུ་མེད་པའི་ཚེ་དང་ལང་ཚོ་ལ་མངའ་བརྙེས་པར་གྱུར་ཅིག །ཞལ་ཟས་ཀྱི་བྱེ་བྲག་མང་པོ་གསོལ་བས་རྩ་གསུམ་ཞི་ཁྲོའི་ཕྲིན་ལས་ཀྱི་རྫུ་འཕྲུལ་སྣ་ཚོགས་ལ་དབང་འབྱོར་པར་གྱུར་ཅིག །ཅེས་སྨོན་ལམ་གདབ་བོ། །

			གསུམ་པ་བརྟན་མ་བསྐྱང་བ་ནི། ཚོགས་ལྷག་རྣམས་བསྡུས་ནས་རྡོ་རྗེ་སློབ་དཔོན་གྱིས་མཁའ་དབྱིངས་ཀྱི་རྒྱས་ཛ་གད་ཀྱི་ཞལ་ཕྲུ་བཏབ་ལ། ཨ་ཀཱ་རོས་བྱིན་གྱིས་བརླབས་ཏེ། ཧཱུཾ། ལས་ཀྱི་རྡོ་རྗེའི་བྱེད་པོར་དབང་བསྐུར་བའི། །མཁའ་འགྲོ་ལྷག་སྡུད་མ་སྲིང་གིང་གི་ཚོགས། །ལྷག་མ་ཁ་ཆུས་དམ་ལ་བཏགས་པ་རྣམས། །དམ་ཚིག་བཞིན་དུ་མཆོད་ཀྱིས་གཤེགས་སུ་གསོལ། །ཨེ་ཨཱ་རལླི་ཧྲིང་ཧྲཱིང་ཛཿཧཱུྃ་བྃ་ཧོཿ ཞེས་པས་སྤྱན་དྲངས། ཧཱུཾ། བདེ་གཤེགས་རྩ་གསུམ་དཀྱིལ་འཁོར་ནས། །ཡེ་ཤེས་ལས་དང་འཇིག་རྟེན་པའི། །དཔའ་བོ་ཌཱ་ཀི་ཤུགས་འགྲོའི་ཚོགས། །དབང་ཕྱུག་ཉེར་བརྒྱད་གིང་ལང་ཀ །རྡོ་རྗེ་ཕྲ་མེན་བཀའ་སྡོད་ཚོགས། །རིགས་དང་སྐུ་མདོག་མ་ངེས་ཤིང་། །རྒྱན་དང་ཕྱག་རྒྱ་སྣ་ཚོགས་སྟོན། །གནས་བཟང་དེ་ནི་དུར་ཁྲོད་རྒྱུ། །གོས་སུ་ཞིང་ཆེན་རེ་ལྡེ་དཀྲིས། །སྐྱོགས་སུ་བྷནྡྷ་སྐྲ་ཅན་འཆང་། །ཟས་སུ་ཤ་ཁྲག་ལྷག་གཏོར་ཟ། །རྣལ་འབྱོར་དྲོད་ཉུལ་ཚོགས་ཁང་འགྲིམ། །ལྷག་མའི་གཏོར་མ་འདི་བཞེས་ལ། །མི་མཐུན་གནོད་པའི་རྐྱེན་རྣམས་སྲུངས། །ཕྲིན་ལས་རྣམ་བཞི་འགྲུབ་པར་མཛོད། །ཨུ་ཙྪིཥྚ་བྷཀྵེ་བྷྱཿསྭཱ་ཧཱ། ཞེས་ལྷག་མ་ཕྱི་རོལ་དུ་དོར། 

			བཞི་པ་ཉེར་བསྡུ་བྱ་བ་ནི། ཚོགས་མཆོད་མེད་ན་འདིར་འཇུག་པར་བྱ་སྟེ། མཆོད་པ་ཁ་གསོས་ལ། ཨོཾ་བཛྲ་ཀྲོ་དྷས་བསང། ཨོཾ་སྭ་བྷཱ་བས་སྦྱངས། སྟོང་པའི་ངང་ལས་ཨོཾ་ཡིག་ལས། །རིན་ཆེན་སྣོད་ཀྱི་ནང་དུ་ནི། །ཧཱུཾ་ལས་བྱུང་བའི་མཆོད་ཡོན་དང་། །མེ་ཏོག་བདུག་སྤོས་སྣང་གསལ་དང་། །དྲི་ཆབ་ཞལ་ཟས་རོལ་མོ་སོགས། །ཕྱི་ནང་གསང་བའི་མཆོད་རྫས་ནི། །བསམ་ཡས་ནམ་མཁའ་གང་བར་གྱུར། །ཨོཾ་བཛྲ་ཨརྒྷཾ་པུུཥྤེ་ནས་ཤབྡ་པཉྩཨ་མྲྀཏ་མ་ཏངྒི་ཨཱཿཧཱུྃ། ཞེས་སྔགས་རྒྱས་བྱིན་གྱིས་བརླབས། ཕྱི་ནང་གསང་བ་དེ་ཁོ་ནའི། །མེ་ཏོག་བདུག་སྤོས་མར་མེ་དྲི། །ཞལ་ཟས་རོལ་མོ་གསང་མཆོད་བཅས། །རྩ་བ་གསུམ་གྱི་ལྷ་ལ་འབུལ། །གུ་རུ་དེ་བ་ཌཱ་ཀི་ནཱི་དྷརྨ་པཱ་ལ་བཛྲ་པུཥྤེ་དྷུ་པེ་ཨ་ལོ་ཀེ་གནྡྷེ་ནཻཝིདྱེ་ཤབྡ་པཉྩ་ཨ་མྲི་ཏ་མ་ཏངྒི་ཨཱཿཧཱུྃ་སྭཱ་ཧཱ། ཤིན་ཏུ་བསྡུ་ན། ཨོཾ་བཛྲ་པུཥྤེ་ཨཱཿཧཱུྃ་སྭཱ་ཧཱ། ཞེས་པ་ནས། མ་ཏངྒི་ཨཱཿཧཱུྃ་སྭཱ་ཧཱ། ཞེས་པའི་བར་གྱི་སྔགས་མཆོད་ཁོ་ནས་ཀྱང་ཆོག་གོ །བཅོམ་ལྡན་པདྨ་ཚེ་དཔག་མེད། །རང་བྱུང་རོལ་པའི་རྡོ་རྗེ་སྟེ། །དཔའ་བོ་རྣལ་འབྱོར་མར་བཅས་རོལ། །རྡོ་རྗེ་དབྱངས་ཅན་བཟང་པོར་བསྟོད། །ཅེས་པས་བསྟོད། 

			སྤྲོ་ན་རྒྱལ་ཚབ་གྲགས་པ་དོན་གྲུབ་ཀྱིས་མཛད་པའི་གསོལ་འདེབས་འདི་འདོན་པར་བྱ་སྟེ། བཅོམ་ལྡན་འཆི་མེད་མཆོག་སྦྱིན་ཚེ་དཔག་མེད། །རྡོ་རྗེའི་སྐུ་བརྙེས་གུ་རུ་པདྨ་འབྱུང༌། །རྒྱལ་བ་ཀུན་དངོས་རང་བྱུང་རྡོ་རྗེ་ནི། །སླར་ཡང་བསམ་བཞིན་སྤྲུལ་སྐུ་དབྱངས་ཅན་བཟང༌། །དེ་ཡི་རྗེས་བཟུང་གྲགས་པ་དོན་གྲུབ་སོགས། །བྱིན་རླབས་རྩ་བ་བླ་མ་བརྒྱུད་པར་བཅས། །ཀུན་ལ་དད་ཅིང་གུས་པས་གསོལ་བ་འདེབས། །བདག་སོགས་མཁའ་མཉམ་སེམས་ཅན་ཐམས་ཅད་ལ། །འཆི་མེད་ཚེ་དང་ཡེ་ཤེས་སྩལ་ཏུ་གསོལ། །འཕགས་མཆོག་ཐུགས་རྗེ་ཆེ་མངའ་སྤྱན་རས་གཟིགས། །རྒྱལ་ཡུམ་རྡོ་རྗེ་རྣལ་འབྱོར་མ་དཔལ་ཏེ། །དངོས་གྲུབ་རྩ་བ་ཡི་དམ་ལྷ་ཚོགས་དང༌། །དཔལ་ལྡན་མགོན་པོ་མ་ཧཱ་ཀཱ་ལ་སོགས། །ཕྲིན་ལས་རྩ་བ་ཆོས་སྐྱོང་སྲུང་མའི་ཚོགས། །ཀུན་ལ་དད་ཅིང་གུས་པས་གསོལ་བ་འདེབས། །བདག་སོགས་མཁའ་མཉམ་སེམས་ཅན་ཐམས་ཅད་ལ། །འཆི་མེད་ཚེ་དང་ཡེ་ཤེས་སྩལ་ཏུ་གསོལ། །ཅེས་སམ། རྩ་གསུམ་ཀུན་འདུས་མགོན་པོ་ཚེ་དཔག་ཏུ་མེད་པས་བདག་སོགས་སེམས་ཅན་ཐམས་ཅད་ལ་མཆོག་དང་ཐུན་མོང་ཁྱད་པར་འཆི་མེད་ཚེའི་དངོས་གྲུབ་མ་ལུས་པ་ཐོགས་པ་མེད་པར་སྩལ་དུ་གསོལ། ཅེས་གསོལ་བ་གདབ། 

			མ་འབྱོར་པ་དང་སོགས་ཀྱིས་ནོངས་པ་བཤགས་ཤིང་། ཡིག་བརྒྱ་བརྗོད། མདུན་བསྐྱེད་ཀྱི་བཅོམ་ལྡན་འདས་ཡབ་ཡུམ་ཆུ་ལ་ལན་ཚྭ་བཏབ་པ་ལྟར་བདག་ཉིད་ལ་ཐིམ་པར་བསམ། རང་ཉིད་བཅོམ་ལྡན་འདས་ཚེ་དཔག་ཏུ་མེད་པའི་སྐུ་གསུང་ཐུགས་ཀྱི་ངོ་བོར་གསལ་བར་གྱུར། ཅེས་མོས་ལ་བསྔོ་སྨོན་སྤྱི་ལྟར་དང་། ཁྱད་པར་སྣང་སྲིད་ཟིལ་གནོན་པདྨ་འབྱུང་། །དེ་དང་དབྱེར་མེད་མི་བསྐྱོད་དགའ་བའི་དབྱངས། །འབྲལ་མེད་སྤྱི་བོའི་གཙུག་ཏུ་བསྟེན་པ་དང་། །བྱིན་རླབས་དངོས་གྲུབ་བདག་རྒྱུད་ལ་འཇུག་ཤོག །ཀུན་ཀྱང་ཚེ་སྲོག་རྡོ་རྗེ་ལྟ་བུར་བརྟན། །མི་མཐུན་བདུད་བཞིའི་གཡུལ་ལས་རབ་རྒྱལ་ཞིང་། །གདུག་པ་ཅན་རྣམས་དྲག་པོས་ཚར་བཅད་དེ། །ཕྲིན་ལས་བཞི་ལ་མངའ་དབང་བསྒྱུར་བར་ཤོག །ཅེས་བརྗོད། 

			དེ་ནས་བཀྲ་ཤིས་བརྗོད་པ་ནི། གྲུབ་ཆེན་ཀརྨ་པའི་སྐུ་བཞིའི་བཀྲ་ཤིས་མི་ཉག་འགར་དུ་མཛད་པ་རྗེ་རང་བྱུང་རྡོ་རྗེའི་སྣ་ཚོགས་བེའུ་བུམ་ལས་འབྱུང་བ་ནི། ཆོས་དབྱིངས་ལྷུན་གྱིས་གྲུབ་པ་ལ། །དབྱེར་མེད་འཁོར་འདས་ཡོངས་སུ་རྫོགས། །དུས་གསུམ་སངས་རྒྱས་བསྐྱེད་བྱེད་ཡུམ། །ཆོས་སྐུ་མཆོག་གི་བཀྲ་ཤིས་ཤོག །རྣམ་སྣང་ཡེ་ཤེས་གངས་ཆེན་མཚོ། །མི་འཁྲུགས་རྒྱལ་པོ་ལ་སོགས་པ། །རྒྱལ་བ་སྲས་བཅས་འཁོར་གྱིས་བསྐོར། །ལོངས་སྤྱོད་རྫོགས་པའི་བཀྲ་ཤིས་ཤོག །ཐུབ་ཆེན་རྒྱལ་བ་གསེར་མདོག་ཅན། །བསྐལ་བཟང་སངས་རྒྱས་སྟོང་གི་དབུས། །རྣམ་འཕྲུལ་བསམ་གྱིས་མི་ཁྱབ་པའི། །སྤྲུལ་སྐུ་མཆོག་གི་བཀྲ་ཤིས་ཤོག །སྐུ་གསུམ་ལྷུན་གྲུབ་ཡོངས་རྫོགས་ཤིང་། །ཡེ་ཤེས་དབྱིངས་ཀྱི་དཀྱིལ་འཁོར་དུ། །ངོ་བོ་ཉིད་ཀྱི་ཐམས་ཅད་མཁྱེན། །སྐུ་བཞི་ཡོངས་རྫོགས་བཀྲ་ཤིས་ཤོག །ཅེས་དང་། ཡང་གྲུབ་ཆེན་ཀརྨ་པཀྴིས་མཛད་པའི་སེམས་དཔའ་རང་བྱུང་རྡོ་རྗེ་ནི། །ཡིད་བཞིན་ནོར་བུ་རྙེད་པ་ལྟར། །བདག་གཞན་ཡོངས་ཀྱི་དབུལ་བ་སེལ། །དགོས་འདོད་འབྱུང་བའི་བཀྲ་ཤིས་ཤོག །བྱང་ཆུབ་སེམས་ཀྱི་ཕྲིན་ལས་ཀྱི། །ཐུགས་རྗེའི་འོད་ཟེར་ཕྱོགས་མེད་འཕྲོ། །བཅོ་ལྔའི་ཟླ་བ་ཉ་རྒྱས་ལྟར། །འཛམ་གླིང་བདེ་བའི་བཀྲ་ཤིས་ཤོག །འཛམ་གླིང་བདེ་བར་མཛད་དུ་གསོལ། །ཞེས་དང་། གཞུང་ནས་འབྱུང་བའི་བཀྲ་ཤིས་ཆོས་སྐུ་སྐྱེ་འཇིག་བྲལ་བའི་ཕོ་བྲང་དུ། །ལོངས་སྐུ་སྣ་ཚོགས་དཔག་ཡས་རོལ་གར་ཅན། །སྤྲུལ་སྐུ་ཕྲིན་ལས་སྣ་ཚོགས་རང་གཟུགས་འཛིན། །བཅོམ་ལྡན་རིགས་ལྔ་ཡབ་ཡུམ་བཀྲ་ཤིས་ཤོག །རྩ་བརྒྱུད་བླ་མ་རྒྱལ་བ་སྲས་དང་བཅས། །ཡི་དམ་ཞི་ཁྲོ་དཀྱིལ་འཁོར་ལྷག་པའི་ལྷ། །གདུག་པ་ཀུན་འདུལ་ཆོས་སྐྱོང་སྲུང་མ་སོགས། །བཅོམ་ལྡན་རྩ་བ་གསུམ་གྱི་བཀྲ་ཤིས་ཤོག །ཚེ་ལ་དབང་སྒྱུར་བཅོམ་ལྡན་ཚེ་དཔག་མེད། །བདུད་བཞི་འཇོམས་མཛད་རྡོ་རྗེ་རྣལ་འབྱོར་མ། །སྤྱན་རས་གཟིགས་དང་རྟ་མགྲིན་དབང་གི་རྒྱལ། །ཆོས་སྐྱོང་མ་ཧཱ་ཀཱ་ལའི་བཀྲ་ཤིས་ཤོག །ཅེས་སོགས་བརྗོད་ལ་རོལ་མོ་ཁྲོལ། མེ་ཏོག་འཐོར་ལ་དགེ་ལེགས་ཀྱི་སྣང་བ་སྤེལ་བར་བྱའོ། །

			སྨྲས་པ། 

			རང་བྱུང་ཐུགས་ཀྱི་ནམ་མཁའ་ཡངས་པ་ལ། །

			དབྱངས་ཅན་དགའ་བའི་ཟླ་གཞོན་གསར་ཚེས་པས། །

			རྩ་གསུམ་ཚེ་ཡི་དཀྱིལ་འཁོར་ཀུ་མུད་ཏ། །

			ཡོངས་སུ་བཞད་པའི་རྫོགས་ལྡན་སྣང་བ་སྤར། །

			དེ་ལས་འོངས་པའི་རབ་དཀར་དགེ་བའི་ཚོགས། །

			ཟླ་བ་བདུད་རྩིའི་ཟེགས་མ་འབུམ་འཁྱིལ་བས། །

			ཡངས་པའི་ས་འདི་ནད་མཚོན་མུ་གེ་སོགས། །

			མི་མཐུན་རྒུད་པ་ཀུན་ལས་གྲོལ་བྱེད་ཤོག །

			བསྟན་པ་རིན་ཆེན་འཛིན་ཅིང་སྤེལ་བ་ཡི། །

			བསྟན་འཛིན་མཆོག་རྣམས་རྡོ་རྗེ་ལྟར་བརྟན་ཅིང་། །

			བསྟན་པའི་སྙིང་པོ་བཤད་དང་སྒྲུབ་པའི་སྡེས། །

			འཛམ་གླིང་ས་ཆེན་ཡོངས་སུ་ཁྱབ་གྱུར་ཅིག །

			དེའང་ཀར་ལུགས་རྩ་གསུམ་དྲིལ་སྒྲུབ་བམ། ཚེ་སྒྲུབ་རྫུན་སྤངས་མར་གྲགས་པ་འདི་ལ་རང་རེའི་བརྒྱུད་པ་གོང་མ་རྣམས་ཀྱིས་ཐུགས་གཙིགས་ཤིན་ཏུ་ཆེ་བ་མཛད་སྣང་སྟེ། སྔར་རྒྱལ་དབང་ཀརྨ་པ་ཡབ་སྲས་རྣམས་ཀྱིས་དབང་ཆོས་གསན་བཞེས་ཀྱི་ཐོག་མར་འདི་ཉིད་ཀྱི་སྒོ་ནས་ཚེ་དབང་བརྒྱ་ཚར་མཛད་པའི་ཕྱག་སྲོལ་ཡོད་འདུག་ལ། རྒྱལ་དབང་མི་བསྐྱོད་རྡོ་རྗེས་ཀྱང་“འདིའི་དབང་ཐོབ་ན་རྒྱུད་སྡེ་བཞི་ཀའི་དབང་ཡི་དམ་ཆོས་སྐྱོང་ཀུན་འདུས་ཀྱི་དབང་བཀའ་གཏད་ཐོབ་པའི་གོ་ཆོད། རང་གིས་ཀྱང་རྒྱུད་སྡེ་བཞི་ཀའི་སྒོ་ནས་གང་ལ་གང་འཚམ་གྱི་རྗེས་འཛིན་བྱས་ཆོག་ཚུལ་བཀའ་སྩལ་བ་ཡོངས་ལ་གྲགས་པའོ། །” ཞེས་གསུངས་པའི་ཚུལ་རྗེ་དགུ་པས་ལུང་འདྲེན་མཛད་ཅིང་། རྗེ་དགུ་པ་ཉིད་ཀྱིས་ཀྱང་“བྱིན་རླབས་ཀྱང་ཤིན་ཏུ་ཆེའོ་”ཞེས་བཀའ་སྩལ་པ་དེ་ལྟར་ཡིན་ཀྱང་། དུས་ཕྱིས་རིག་འཛིན་ཆོས་རྗེ་གླིང་པའི་གཏེར་བྱོན་འཆི་མེད་རྩ་གསུམ་དྲིལ་སྒྲུབ་དང་ལྷ་སྔགས་ངོ་བོ་གཅིག་ཏུ་གྱུར་སྟབས་ཀར་ལུགས་ལ་གཙིགས་སུ་འཛིན་པའི་འདུ་ཤེས་རིམ་གྱིས་ཇེ་ཞན་དུ་སོང་། 

			སྤྱིར་བླ་མ་ལ་མོས་གུས། མཆེད་གྲོགས་ལ་དག་སྣང་། སེམས་ཅན་ལ་སྙིང་རྗེ། གྲུབ་མཐའ་ལ་ཕྱོགས་མེད། འཁོར་བ་ལ་ཞེན་ལོག་སོགས་སྒྲུབ་བརྒྱུད་གོང་མའི་རྣམ་ཐར་རྣམས་ལ་ཞེ་ཐག་པ་ནས་བསླབ་ཅིང་། དེ་དག་ཇེ་འཕེལ་ཇེ་བཟང་དང་། རང་ཉིད་ཀྱི་ང་རྒྱལ་དང་ཁེངས་སེམས་སོགས་ཇེ་དག་ཆེ་ཆུང་དུ་སོང་ན་ཆོས་དོན་རྒྱུད་ལ་འབྱོར་བའི་རྟགས་གཤའ་མ་ཡིན་ལ། ལྷག་པར་བཀའ་གདམས་ཕ་ཆོས་ལས། 

			ཆོས་ལུགས་མང་ཡང་རང་ལུགས་བཟུང༌། །

			ལུགས་ལ་མ་ཞེན་གཞན་ལའང་སློབས། །

			གཞན་ལུགས་དག་ལ་སྒྲོ་སྐུར་སྤོངས། །

			ཐམས་ཅད་སློབས་ལ་གཅིག་ཏུ་དྲིལ། །

			ཞེས་གསུངས་པ་ལྟར། རབ་ན་རང་གི་མེ་ཏོག་གང་ལ་ཕོག་པའི་ལྷ་སྐལ་ཏུ་གྱུར་པའི་ཆོས་སམ་བརྒྱུད་པ་གང་ཡིན་པ་དེ་མི་ཉམས་གོང་སྤེལ། ཉམས་པ་སོར་ཆུད་པ་བྱེད་པའི་སྟེང་དུ། བསྟན་པ་རིས་མེད་ལ་དག་སྣང་སྦྱངས་ཏེ་ཆོས་སྒོ་མཐའ་ཡས་པ་ལ་ཐོས་བསམ་སྒོམ་གསུམ་རྒྱ་གང་ཆེ་ཞིག་གྲུབ་ན་རང་གི་ཐོས་རྒྱ་ཇེ་ཆེ་དང། ཆོས་རྒྱུས་ཇེ་དྲག་ཏུ་འགྲོ་བར་མ་ཟད། ཆོས་སྤོང་གི་ལས་ངན་ཚབས་པོ་ཆེ་ཡང་མི་གསོག་པ་སོགས་ཀྱི་ཕན་ཡོན་རླབས་པོ་ཆེ་ལྡན་པ་ནི་སྨོས་ཅི་དགོས། 

			དེ་ལྟར་རྒྱལ་བའི་བསྟན་པ་ཕྱོགས་སྒོར་མོ་ནས་ཉམས་སུ་ལེན་པའི་སྐལ་པ་ཅན་དུ་མ་གྱུར་ཀྱང་། རང་གི་བརྒྱུད་པ་གོང་མའི་ཟབ་ཆོས་ཐུན་མོང་མ་ཡིན་པ་རྣམས་ཀྱི་ཚིག་གཅིག་ཙམ་ལའང་གོ་བ་ཨེ་རྙེད་བལྟ་བའམ། གྲོང་ཆོག་དང་ཟ་ཆོག་ལ་མཁོ་མི་མཁོ་གང་ཡིན་རུང་བརྒྱུད་པ་དེའི་ཕ་ཆོས་ཡིན་ཚད་ལ་གཅེས་འཛིན་དང་དབང་ལུང་མན་ངག་གི་རྒྱུན་ཅི་རྙེད་བྱས་ཏེ། དེ་དག་ལ་ཐོས་བསམ་བསྒོམ་པ་སྣ་རེ་ཙམ་ཨེ་ནུས་བལྟ་བ་ནི་རང་སྐལ་དུ་བབས་པའི་ལས་ཡིན་པ་གོར་མ་ཆག །

			འོན་ཀྱང་བཀའ་བརྒྱུད་པའི་ཕྱོགས་འདི་དབང་ལུང་ལ་ཐུགས་རྩིངས་སོ་ཞེས་སྔར་ནས་གྲུབ་མཐའ་སྨྲ་བ་གཞན་གྱིས་ཁ་གཏོང་བའི་སྲོལ་ཞིག་ཡོད་འདུག་ལ། དེའང་ཕྱོགས་གཅིག་ནས་མི་བདེན་རྒྱུ་མེད་དེ། དཔེར་ན་ཀཾ་ཚང་བཀའ་བརྒྱུད་ལ་སྔར་མཚུར་ལུགས་ཀྱི་རྒྱུད་སྡེ་བརྒྱ་རྩ་དང་། ཡངས་ཅན་གྱི་དཀྱིལ་འཁོར་ཞེ་གཉིས་སོགས་ཡོད་པར་གྲགས་པ་ཙམ་ལས། དེང་དུས་བྱ་རྒྱུད་ལ་མི་འཁྲུགས་པ་དང་། རྣལ་འབྱོར་རྒྱུད་ལ་ཀུན་རིག །བླ་མེད་ལ་རྒྱལ་རྒྱམ། དུས་མཁྱེན་ཐུགས་དམ་ལྔ་ཚན་ལྔ་ལས་ད་ལྟ་ཕྱག་ལེན་ཡོད་པ་བདེ་མཆོག་ལྷ་ལྔ། ཕག་མོ་ལྷ་ལྔ་ཙམ། བཀའ་བརྒྱུད་སྔགས་མཛོད་ཀྱི་བཀའ་དྲིན་ལ་བརྟེན་ནས་རྔོག་དཀྱིལ་བདུན་གཙོ་བོར་གྱུར་པའི་རྒྱུད་སྡེ་འགའ་ཞིག་གི་དབང་དང་ཆོ་གའི་རྒྱུན་མ་ཆད་པ་ཙམ་ལས། དེ་མིན་ཕལ་ཆེ་བའི་སྲོལ་ནུབ། ཐ་ན་སྔར་གྱི་ཡིག་ཆ་བཟང་པོ་རྣམས་ཀྱི་དཔེ་རྒྱུན་ཙམ་ཡང་བསྲུང་མ་ཐུབ། རང་གི་གྲུབ་མཐའི་རྐང་མ་ཟིན་པས་ཆོས་དང་བླ་མ་གཞན་ལ་ཨ་གསར་དང་མཐོ་འགྲོགས་བྱེད། ད་དུང་ཚབས་ཆེ་ན་ཆོས་རྗེ་ས་པཎ་གྱིས། ཕ་བསད་པ་ལ་རྒྱལ་རྔ་བརྡུངས། །ཞེས་གསུངས་པ་ལུང་བསྟན་དུ་འབྱུང་ལ་ཉེ་བའི་སྤྱོད་པ་གོ་ལོག་པ་སྣ་ཚོགས་ཞིག་སྤྱད་ནས། གྲུབ་དོན་ལ་རང་ལུགས་ཤོར་བ་ཙམ་ལས་གཞན་ཅི་ཡང་མ་ལོན་པའི་ངང་ཚུལ་འདི་ནི་ཀྱེ་མ་ཧུད། གལ་ཏེ་ད་དུང་བརྒྱུད་པ་འདི་ལ་ཞེན་ཕོ་རུས་དང་ལྡན་པ་འགའ་མཆིས་ན་རང་རེའི་རྒྱལ་བ་གོང་མ་རྣམས་ཀྱིས་ཐུགས་གཙིགས་སུ་མཛད་པའི་ཕ་ཆོས་རྣམས་ལམ་ཁའི་རྡོ་ལྟར་ཡལ་བར་མི་འདོར་བར། རང་ནོར་རང་གིས་ལོངས་སྤྱོད་པའི་ཚུལ་གྱིས་བཙིགས་འཛིན་ཉམས་ལེན་བྱ་གལ་ཆེ་ཞེས་པའི་གཞེན་བསྐུལ་བཅས། 

			དཔལ་ལྡན་དྭགས་པོའི་བཀའ་བརྒྱུད་ལ་མི་ཕྱེད་པའི་དད་པ་ཐོབ་ཅིང་། རིས་མེད་པའི་བསྟན་པ་མཐའ་དག་ལ་དག་པའི་སྣང་བ་སྦྱོང་བ། དཔལ་ཀརྨ་པའི་མཚན་གྱི་ཡི་གེས་ལྕི་བའི་གྱི་ན་བ། ཨོ་རྒྱན་ཕྲིན་ལས་རྡོ་རྗེར་འབོད་པས་གཙོ་བོ་རྗེ་དགུ་པ་དབང་ཕྱུག་རྡོ་རྗེའི་གསུང་ཉིད་འདུས་ཆེ་བར་སྣང་བས་དེ་ཉིད་གཙོར་བཏོན། གཞན་ཡང་རྗེ་བརྒྱད་པ་མི་བསྐྱོད་ཞབས་དང་། རྒྱལ་ཚབ་བཞི་པ་གྲགས་པ་དོན་གྲུབ། མཁས་གྲུབ་ཀརྨ་ཆགས་མེད། འཇམ་མགོན་བླ་མ་བློ་གྲོས་མཐའ་ཡས་བཅས་ཀྱིས་མཛད་པའི་རྩ་གསུམ་དྲིལ་སྒྲུབ་ཀྱི་ཆོག་གཞུང་དང་། ཆོས་རྗེ་གླིང་པའི་འཆི་མེད་རྩ་གསུམ་དྲིལ་སྒྲུབ་ཀྱི་ཕྲིན་གཞུང་དང་། བརྟན་བཞུགས་ཀྱི་ཆོ་ག་སོགས་དང་ཡང་སྒོ་བསྟུན་ཏེ། གཙོ་བོ་དེང་དུས་ཆོས་འདིའི་ཕྲིན་ལས་ཤིན་ཏུ་ཉམས་དམས་པར་གྱུར་པས་ཞབས་འདེགས་སུ་འགྱུར་རེས། ཁྲོ་མོ་ཞེས་པ་ཤིང་ཕོ་འབྲུག་ལོའི་ཁྲུམས་སྟོད་ཟླ་བའི་ཚེས་བཅོ་ལྔ་ (སྤྱི་ལོ་ 2024 ཟླ་ 10 ཚེས་ 17) ཉིན་སྦྱར་བའི་དགེ་བ་འདིས་ཀྱང་བསྟན་འཛིན་གྱི་སྐྱེས་བུ་དམ་པ་གང་ན་སུ་བཞུགས་ཐམས་ཅད་ཀྱི་ཞབས་པད་བསྐལ་པ་རྒྱ་མཚོར་བརྟན་ཅིང་། མཛད་ཕྲིན་ཡར་ངོའི་ཟླ་ལྟར་འཕེལ་བ་དང་། བདག་ཅག་སྒྲུབ་པ་པོ་རྣམས་ཀྱང་གནས་སྐབས་ཚེ་རིང་ནད་མེད་བདེ་སྐྱིད་ཕུན་སུམ་ཚོགས་པ་དང་། མཐར་ཐུག་ས་ལམ་གྱི་ཡོན་ཏན་མཐར་ཕྱིན་ཏེ་མཚུངས་མེད་རྡོ་རྗེ་དབྱངས་ཅན་དང་མགོན་པོ་ཚེ་དཔག་མེད་དབྱེར་མ་ཕྱེད་པའི་གོ་འཕང་བདེ་བླག་ཏུ་འཐོབ་པའི་རྒྱུར་གྱུར་ཅིག་གུ། དགེའོ།། །།

			དེ་ཡང་གསེར་འོད་དམ་པ་མདོ་སྡེའི་དབང་པོའི་རྒྱལ་པོ་ལས། “བཅོམ་ལྡན་འདས་ཀྱིས་བཀའ་སྩལ་པ། ལྷའི་དབང་པོ་རིགས་ཀྱི་བུའམ། རིགས་ཀྱི་བུ་མོ་གང་ལ་ལ་ཞིག་བླ་ན་མེད་པ་ཡང་དག་པར་རྫོགས་པའི་བྱང་ཆུབ་ཡོངས་སུ་གཉེར་བ་གང་ཡིན་པ་དེས་ཉན་ཐོས་དང་། རང་སངས་རྒྱས་དང་། ཐེག་པ་ཆེན་པོའི་ལམ་བསྒོམ་པར་འདོད་ན་ཡང་། གང་ཟག་དེས་ཉིན་མཚན་དུས་དྲུག་ཏུ་སྔ་མ་ལྟ་བུའི་སྤྱོད་ལམ་གྱིས་སེམས་རྩེ་གཅིག་དུ་དྲན་པ་ཉེ་བར་གཞག་ནས་འདི་སྐད་དུ། དེང་ཕྱོགས་བཅུ་ན་སངས་རྒྱས་བཅོམ་ལྡན་འདས་བླ་ན་མེད་པ་ཡང་དག་རྫོགས་པའི་བྱང་ཆུབ་བརྙེས་པར་གྱུར་ཀྱང་བླ་ན་མེད་པའི་ཆོས་ཀྱི་འཁོར་ལོ་ད་དུང་མ་བསྐོར་བ་དང་། རྣམ་པར་སྨིན་པའི་སྐུ་སྤངས་ནས་ཡོངས་སུ་མྱ་ངན་ལས་འདའ་བར་བཞེད་པ་གང་ལགས་པ་དེ་དག་ཐམས་ཅད་ལ། བདག་བསམ་པ་ཐག་པ་ནས་སྤྱི་བོས་བཏུད་དེ་ཕྱག་བགྱིས་ནས་སེམས་ཅན་ཐམས་ཅད་ཡོངས་སུ་བསྒྲལ་ཞིང་བདེ་བར་བགྱི་བ་དང་། སྔར་གོང་དུ་བསྟན་པ་ལྟར་བས་པ་མ་མཆིས་པའི་བདེ་བ་འཐོབ་པར་བགྱི་བའི་སླད་དུ་ཆོས་ཀྱི་འཁོར་ལོ་ཆེན་པོ་ཡོངས་སུ་བསྐོར་བ་དང་། ཆོས་ཀྱི་ཆར་པ་ཆེན་པོ་དབབ་པ་དང་། ཆོས་ཀྱི་སྒྲོན་མ་ཆེན་མོ་སྦར་བ་དང་། དོན་གྱི་ཚུལ་གསལ་བར་མཛད་པ་དང་། ཐོགས་པ་མི་མངའ་བའི་སྦྱིན་པ་བཏང་ནས་ཡོངས་སུ་མྱ་ངན་ལས་མི་འདའ་ཞིང་འཇིག་རྟེན་ན་ཡུན་རིང་དུ་བཞུགས་པར་བསྐུལ་ཞིང་གསོལ་བ་འཚལ་ལོ། །” ཞེས་ཆོས་འཁོར་བསྐོར་བ་དང་། མྱ་ངན་ལས་མི་འདའ་བར་གསོལ་བ་འདེབས་པ་ཉིན་མཚན་དུས་དྲུག་ཏུ་བྱ་དགོས་ཚུལ་ནན་ཏན་དུ་གདམས་པར་མཛད་དོ། །

			དེ་ལྟར་གསོལ་བ་བཏབས་པའི་ཕན་ཡོན་ཀྱང་མདོ་དེ་ཉིད་ལས། “ང་སྔོན་བྱང་ཆུབ་ཀྱི་སྤྱད་པ་སྤྱོད་པ་ན་དེ་བཞིན་གཤེགས་པ་རྣམས་འཇིག་རྟེན་ན་ཡུན་རིང་དུ་བཞུགས་ཤིང་ཡོངས་སུ་མྱ་ངན་ལས་མི་འདའ་བར་གསོལ་བ་བཏབ་པས་ན་དགེ་བའི་རྩ་བ་དེ་ལ་བརྟེན་ནས་ངས་སྟོབས་བཅུ་དང་། བསྙེངས་པ་མི་མངའ་བ་བཞི་དང་། སོ་སོ་ཡང་དག་པར་རིག་པ་བཞི་དང་། བྱམས་པ་ཆེན་པོ་དང་། སྙིང་རྗེ་ཆེན་པོ་དང་། མ་འདྲེས་པའི་ཆོས་གྲངས་མེད་པ་སྙེད་བརྙེས་པར་གྱུར་པ་ཡིན་ཏེ། ང་ལྷག་མ་མེད་པའི་ཡོངས་སུ་མྱ་ངན་ལས་འདས་པར་འགྱུར་ཡང་ངའི་ཡང་དག་པའི་ཆོས་འཇིག་རྟེན་ན་ཡུན་རིང་བར་གནས་པར་འགྱུར་བ་ཡིན་ནོ། །” ཞེས་བདག་ཅག་གི་སྟོན་པས་རྫོགས་པའི་སངས་རྒྱས་ཀྱི་གོ་འཕང་མངོན་དུ་མཛད་པ་དང་། ཁྱད་པར་སྟོན་པ་མྱ་ངན་ལས་འདས་ཀྱང་དམ་པའི་ཆོས་ཡུན་རིང་དུ་གནས་པར་འགྱུར་བ་ནི། ཉིད་ཀྱིས་སྔོན་སློབ་པ་ལམ་གྱི་གནས་སྐབས་སུ་དེ་བཞིན་གཤེགས་པ་རྣམས་འཇིག་རྟེན་ན་ཡུན་རིང་དུ་བཞུགས་ཤིང་མྱ་ངན་ལས་མི་འདའ་བར་གསོལ་བ་བཏབ་པའི་འབྲས་བུ་ཡིན་པར་གསུངས་སོ། །མདོར་ན་མདོ་སྔགས་ཀྱི་བརྟན་བཞུགས་ཐམས་ཅད་ཀྱི་ཁུངས་མཐར་གཏུགས་ན་མྱ་ངན་ལས་མི་འདའ་བར་གསོལ་བ་འདེབས་པ་འདི་རང་ལ་ཐུག་ཡོད་པར་སྣང་ངོ་། །

			ཕར་ཕྱིན་ཐེག་པ་ཙམ་དུ་མ་ཟད་གསང་སྔགས་རྡོ་རྗེ་ཐེག་པའི་རྒྱུད་རྒྱ་གཞུང་ཕལ་མོ་ཆེ་ལས་ཀྱང་མྱ་ངན་ལས་མི་འདའ་བར་གསོལ་བ་གདབ་པའི་ཚུལ་འབྱུང་སྟེ། ལེགས་གྲུབ་ཀྱི་རྒྱུད་ལས་ཡན་ལག་བདུན་པ་མདོ་ཕྱོགས་དང་མཐུན་པར་འབྱུང་བ་དང། གུར་གྱི་རྒྱུན་བཤགས་སུ་གྲགས་པ་ལས་མྱ་ངན་ལས་མི་འདའ་བར་གསོལ་བ་འདེབས་པ་མ་བསྟན་པར་བཤད་ཀྱང་། གུར་ལས། 

			བླ་མ་རྡོ་རྗེ་ཅན་མཆོད་ཅིང་། །

			བདུན་པོ་ཡོངས་སུ་དག་པར་བྱ། །

			ཞེས་གསུངས་པའི་ཐད་ཀྱི་དཀའ་འགྲེལ་དེ་ཁོ་ན་ཉིད་རྒྱས་པ་ཞེས་བྱ་བ་སློབ་དཔོན་ལྷའི་རིགས་བློ་གྲོས་ཆེན་པོས་མཛད་པ་ལས། “བདུན་པོ་རྣམ་པར་དག་པར་བྱ། །ཞེས་བྱ་བ་ནི་སྡིག་པ་བཤགས་པ་དང་། བསོད་ནམས་ཀྱི་རྗེས་སུ་ཡི་རང་བ་དང་། བསོད་ནམས་ཡོངས་སུ་བསྔོ་བ་དང་། གསུམ་ལ་སྐྱབས་སུ་འགྲོ་བ་དང་། ཞུ་བ་དང་གསོལ་བ་གདབ་པ་དང་ལམ་བསྟེན་པར་བྱ་བ་རྣམས་སོ། །” ཞེས་སོགས་གསལ་བར་འབྱུང་ངོ་། །འདི་ལ་བོད་ཀྱི་མཁས་པ་འགས་བསྐུལ་ཞིང་གསོལ་བ་འདེབས་པ་གཉིས་ནི་སྤྲུལ་སྐུའི་དབང་དུ་བྱས་ལ། དེ་མེད་པ་ནི་ལོངས་སྐུའི་དབང་དུ་བྱས་པ་ཡིན་པར་གསུངས་པའང་ཡོད་དོ། །

			བོད་ལ་གྲགས་པའི་བརྟན་བཞུགས་ཀྱི་ཆོ་ག་ཕལ་མོ་ཆེ་གསང་སྔགས་སྔ་འགྱུར་གཙོ་ཆེ་བ་ལྟ་བུར་སྣང་མོད། གསར་མའི་ལུགས་ལའང་བླ་མ་ལ་བརྟན་བཞུགས་འབུལ་བའམ། བརྟན་བཞུགས་ཀྱི་གསོལ་བ་འདེབས་པ་ཡོད་པ་དོན་གྱིས་འགྲུབ་སྟེ། གོང་དུ་དྲངས་མ་ཐག་པའི་གུར་གྱི་ལུང་དེས་བླ་མའང་ཚོགས་ཞིང་དུ་བྱས་ཏེ་དེ་ལ་བདུན་རྣམ་དག་བྱ་བར་གསུངས་པ་དང་། གྲུབ་ཆེན་ལྭ་བ་པས་མཛད་པའི་བདེ་མཆོག་གི་སྒྲུབ་ཐབས་རིན་པོ་ཆེ་གཙུག་གི་ནོར་བུ་ལས། “ཤར་ཕྱོགས་ཀྱི་དུར་ཁྲོད་དབང་པོའི་མདུན་ན་བླ་མ་སེང་གེའི་ཁྲི་རིན་པོ་ཆེ་སྣ་ཚོགས་པས་སྤྲས་པའི་སྟེང་ན་གསེར་གྱི་པདྨ་ཁ་བྱེ་བ་ལ་རྡོ་རྗེ་སེམས་དཔའ་ལྟར་འགྱིང་བག་ཏུ་རྒྱན་ཐམས་ཅད་ཀྱིས་བརྒྱན་ནས་བཞུགས་པ་སྣང་བར་གྱུར་པ་གསལ་བར་བལྟས་ལ།” ཞེས་དང་། “དེ་ནས་དེ་དག་གི་སྤྱན་སྔར་སྡིག་པ་བཤགས་པ་ལ་སོགས་པ་འདི་ལྟར་བྱ་སྟེ།” ཞེས་སོགས་ནས། “རྒྱལ་བ་མྱ་ངན་ལས་འདའ་བར་བཞེད་པ་རྣམས་འགྲོ་བ་ཀུན་ལ་ཕན་པ་དང་བདེ་བའི་དོན་དུ་བསྐལ་པ་ཞིང་གི་རྡུལ་སྙེད་དུ་བཞུགས་པར་གསོལ་བ་འདེབས་སོ། །” ཞེས་སོགས་རྒྱས་པར་འབྱུང་བ་དང་། ཚོགས་ཞིང་ཀྱི་སྐབས་སུ་བླ་མ་དང་དཀྱིལ་འཁོར་གྱི་གཙོ་བོ་ཐ་མི་དད་པའི་ཚུལ་དང་། རིགས་བདག་གི་རྣམ་པར་སྤྱན་འདྲེན་པ་བླ་མེད་ཀྱི་རྒྱུད་དང་སྒྲུབ་ཐབས་མང་པོ་ནས་གསུངས་པའི་ཕྱིར་རོ། །

			འོན་ཀྱང་ཆོ་ག་དང་འབྲེལ་བའི་བརྟན་བཞུགས་ཞེས་པའི་བརྡ་ཆད་དངོས་ནི་སྔགས་གསར་མའི་རབ་གནས་ཀྱི་ཆོ་ག་རྣམས་ལས་གསལ་བར་འབྱུང་སྟེ། དེ་ཡང་རབ་གནས་ཀྱི་དངོས་གཞིའི་ཆོ་གར་བྲིས་འབུར་གྱི་རྟེན་དམ་ཚིག་པ་ལ་ཡེ་ཤེས་པ་བསྟིམས། དེ་ལ་དབང་བཞི་བསྐུར་བ་སོགས་བྱས་པའི་མཇུག་ཏུ་སྤྱིར་མྱ་ངན་ལས་མི་འདའ་བར་བཞུགས་སུ་གསོལ་བ་དང་། བྱེ་བྲག་ཏུ་སྐུ་གསུང་ཐུགས་ཀྱི་རྟེན་རྣམས་འབྱུང་བཞིས་གནོད་པས་མ་ཞིག་གི་བར་དེ་སྲིད་དུ་ཡེ་ཤེས་པ་རྣམས་བརྟན་པར་བཞུགས་ནས། བདག་དང་སེམས་ཅན་ཐམས་ཅད་ལ་མཆོག་དང་ཐུན་མོང་གི་དངོས་གྲུབ་སྩལ་དུ་གསོལ་ཞེས་སྤྱི་བྱེ་བྲག་གི་གསོལ་འདེབས་བྱེད་པ་ཡིན་པའི་ཕྱིར་རོ། །དེ་ལྟར་བྲིས་འབུར་གྱི་རྟེན་ལ་ཡེ་ཤེས་པ་བརྟན་པར་བཞུགས་པའི་གསོལ་འདེབས་བྱེད་པ་དང་། སྐྱེས་ཆེན་དམ་པ་རྣམས་ཚེ་དཔག་མེད་ལྟ་བུའི་ཡེ་ཤེས་པའི་ལྷ་དང་དབྱེར་མེད་དུ་མོས་པའི་སྒོ་ནས་བརྟན་པར་བཞུགས་པའི་གསོལ་བ་གདབ་པ་གཉིས་ནི་རྟེན་གྱི་དབྱེ་བ་ཙམ་ལས་བརྟན་བཞུགས་ཀྱི་དོན་ཚང་བའི་ཆ་ནས་ཁྱད་པར་མེད་པར་སེམས་སོ། །

			ལྷག་པར་གསང་སྔགས་ཐབས་ལ་མཁས་པའི་དབང་གིས་མདོ་ལུགས་ལྟར་གསོལ་བ་འདེབས་པ་ཙམ་མིན་པར། སྐུ་ཚེ་རིང་དུ་བསྲིང་བའི་ཕྱི་ནང་གསང་བའི་རྟེན་འབྲེལ་སྒྲིག་པའི་ཆོ་ག་མང་དུ་ཡོད་པ་ཡིན་ཅིང་། དེའང་གང་ཟག་ཐ་མལ་པ་ལྟ་བུ་ལ་མཚོན་ན་ཚེ་བསོད་ལས་གསུམ་ཟད་པ་དང་། གློ་བུར་རྐྱེན་གྱིས་འཆི་བ་རྣམས་བཟློག་པའི་དོན་དུ་དང་པོ་ལ་གཞན་གྱི་སྲོག་སྐྱོབ་པ་དང་། མཆོད་རྟེན་ཞིག་རལ་གསོ་བ་སོགས་རྒྱུ་མཐུན་གྱི་དགེ་བ་རྣམས་དང་། གཉིས་པ་བསོད་ནམས་ཟད་པ་ལ་དཀོན་མཆོག་མཆོད་པ་སོགས་བསོད་ནམས་རྒྱ་ཆེན་པོ་གསོག་པ་དང་། གསུམ་པ་ལས་ཟད་པ་ལ་སྡིག་ལྟུང་ལ་བཤགས་སྡོམ་དྲག་པོ་བྱེད་པ་དང་། བཞི་པ་གློ་བུར་གྱིས་ཤི་བ་ཟློག་པའི་ཆེད་དུ་ཟས་དང་སྤྱོད་ལམ་ལ་བག་ཡོད་བྱ་བ་དང་། ཡ་ང་བའི་གནས་རྣམས་རྣམ་པ་ཀུན་ཏུ་སྤང་བ་དང་། མོ་བོན་སྨན་ལ་སོགས་པས་ཀྱང་ཕྱི་མ་འདི་ཙམ་ལ་ཕན་གདགས་སུ་རུང་བར་གསུངས་ཤིང་། དཀར་པོའི་རྒྱུ་དེ་དག་གཞིར་བཞག་པའི་སྟེང་དུ་སྔགས་ཀྱི་ཆོ་ག་ཟབ་མོས་ཚེ་སྒྲུབ་བྱེད་པ་ནི་བཞི་ཀ་ལ་གཅེས་ཏེ་བུ་ལོན་མ་ཁུག་པའི་དབུལ་པོ་གཉེན་ཁ་དྲག་གིས་མགོན་སྐྱོབ་བྱས་ནས་ནོར་དང་སྤྲད་པ་ལྟ་བུ་ཡིན་པར་གསུངས་སོ། །

			གང་ཟག་ཁྱད་པར་ཅན་སྐྱེ་འཆི་ལ་རང་དབང་ཐོབ་པ་ཡིན་ན་ནི་གོང་དུ་བཤད་པ་ལྟར་གདུལ་བྱའི་རེ་བ་སྐོང་བའི་སླད་དུ་སྐུ་ཚེ་བྱིན་གྱིས་བརླབ་པ་ཡོད་ལ། བླ་མ་སོ་སོའི་སྐྱེ་བོ་ལྟ་བུས་ཀྱང་དཀོན་མཆོག་གི་ཐུགས་རྗེ་བསྐུལ་བ་དང་། ལྷ་སྔགས་ཏིང་ངེ་འཛིན་གྱི་མཐུ་དང་བདེན་ཚིག་གི་ནུས་པ་ལ་བརྟེན་ནས་ཚེ་ཡི་བར་ཆད་སེལ་ནུས་པ་ཡིན་ཅིང་། ཁྱད་པར་ཚེ་དཔག་མེད་དང་། གཙུག་ཏོར་རྣམ་རྒྱལ་མ། སྒྲོལ་དཀར་ཡིད་བཞིན་འཁོར་ལོ་བཅས་ལ་ཚེ་ཡི་ལྷ་གསུམ་ཞེས་ཡོངས་སུ་གྲགས་ཤིང་ཚེ་བསྲིང་བ་ལ་མཆོག་ཏུ་བསྔགས་པ་ཡིན་ནོ། །

			གསུམ་པ་བརྟན་བཞུགས་ཀྱི་ཆོ་ག་དངོས་ལ་གསུམ་སྟེ་སྦྱོར་བ་དང་། དངོས་གཞི། མཇུག་གི་ཆོ་གའོ། །དང་པོ་སྦྱོར་བ་ནི། ཟླ་བ་ཡར་ངོའི་དུས་ཚོད་གཟའ་སྐར་འཕྲོད་སྦྱོར་བཟང་པོ་འཛོམས་པའི་སྔ་དྲོའི་ཆར། བཀྲ་ཤིས་ཤིང་བྱིན་ཆགས་པའི་གནས་སུ་བྱི་དོར་ལེགས་པར་བྱས་ཏེ། བཞུགས་ཁྲི་བཞུགས་སྟན་རྒྱན་སྤྲོས་བཤམས་པའི་སྟེང་དུ་སྟན་དཀར་ལ་ནས་སམ་འབྲས་ཀྱིས་སྣ་ཚོགས་རྡོ་རྗེའམ་གཡུང་དྲུང་གི་རི་མོ་བྱས་པ་བཀབ། དེའི་གཡས་ཕྱོགས་སུ་སྟེགས་བུ་དར་རས་བཟང་པོས་གཡོགས་པའི་སྟེང་དུ། རྩ་གསུམ་དྲིལ་སྒྲུབ་ཀྱི་ཚེ་གཏོར་སོགས་གཞུང་ནས་བཤད་པ་བཞིན་བཤམས། དེ་བཞིན་བླ་མའི་མདུན་ཕྱོགས་ལྟ་བུར་གོ་སྐབས་ཡངས་པར་སྟེགས་བུ་རས་བཟང་པོས་བཀབ་པར་མེ་ཏོག་སིལ་མ་དགྲམ། དེའི་སྟེང་དུ་བརྟན་བཞུགས་ཀྱི་མཆོད་པ་ཉེར་སྤྱོད་ཕྲེང་ཚར་དང་། མཎྜལ། སྐུ་གསུང་ཐུགས་རྟེན། བཀྲ་ཤིས་རྫས་བརྒྱད་ལ་སོགས་པ་བཀོད་ལེགས་སུ་བསྟར། སུན་ཟློག་བྱེད་ཚེ་མཁའ་འགྲོ་སྡེ་ལྔའི་མཆོད་གཏོར་དང་། དར་ཐག་སྣ་ལྔ་ཟུར་དུ་གསལ་བ་བཞིན་ཚགས་བྱ། ཚོགས་ཀྱི་མཆོད་པ་བཟང་ཞིང་རྒྱ་ཆེ་བ་ཡང་བཤམས་པར་བྱས་ལ། ཞོགས་པ་སྔ་བར་ལངས་ཏེ་ཀར་ལུགས་རྩ་གསུམ་དྲིལ་སྒྲུབ་ཀྱི་ཕྲིན་ལས་ཀྱི་གཞུང་བསྲངས་ཏེ་ཚེ་བསྙེན་གང་མང་དང་བཅས་ཚོགས་ཐ་མའི་བར་བཏང་ཟིན་ནས། འོག་ཏུ་ལས་བུམ་གྱིས་སྐུ་ཁྲུས་གསོལ་བ་འབྱུང་བས་དེའི་དོན་དུ་ལས་བུམ་ལ་རྗེ་དགུ་པའི་གསུང་ལྟར་རྟ་མགྲིན་བསྐྱེད་བསྟིམ་བྱ་བ་ནི། མདུན་བསྐྱེད་ཀྱི་བཟླས་པ་གྲུབ་པའི་རྗེས། ལས་བུམ་ཨོཾ་བཛྲ་ཀྲོ་དྷས་བསང། ཨོཾ་སྭ་བྷཱ་བས་སྦྱངས། སྟོང་པའི་ངང་ལས། ལས་བུམ་གྱི་ནང་དུ་པད་ཉི་ལ་ཧྲཱིཿལས་རྟ་མགྲིན་དམར་པོ་ཞལ་གཅིག་ཕྱག་གཉིས་པ་གཡས་དབྱུག་ཏོ་ནམ་མཁར་ཕྱར་ཞིང་གཡོན་སྡིགས་མཛུབ་མཛད་པ། ཁྲོ་བོའི་ཆས་ཐམས་ཅད་དང་ལྡན་པའི་ཐུགས་ཀར་ཉི་སྟེང་ཧྲཱིཿའི་མཐར་སྔགས་ཀྱིས་བསྐོར་བར་གྱུར། ༀ་བཛྲ་ཀྲོ་དྷ་ཧ་ཡ་གྲཱི་བ་ཧུ་ལུ་ཧུ་ལུ་ཧཱུྃ་ཕཊ། ཅེས་བརྒྱ་རྩ་བཟླས་ལ། ཁྲོ་བོ་ཁྱོད་ཀྱིས་བགེགས་བཟློག་པར་མཛོད་ཅིག །རྟ་མགྲིན་འོད་དུ་ཞུ་བ་བུམ་པའི་ཆུར་གྱུར། ཅེས་བསྒོམ་མོ། །

			དེ་ནས་རྙིང་ལུགས་ལྟར་ལས་བཞིའི་འབྲང་རྒྱས་སྤྲོ་ན་རིམ་གྱིས་ཕུལ་ལ། ལྷུན་གྲུབ་ཚེ་དབང་རིག་འཛིན་ལ། །དབང་གི་འབྲང་རྒྱས་འདི་ཕུལ་བས། །ཁམས་གསུམ་སྲིད་བཅུད་མ་ལུས་ཀུན། །དབང་སྡུད་ཕྲིན་ལས་འགྲུབ་པར་ཤོག །ལྷུན་གྲུབ་ཚེ་དབང་རིག་འཛིན་ལ། །དྲག་པོའི་འབྲང་རྒྱས་འདི་ཕུལ་བས། །དགྲ་བགེགས་ལོག་འདྲེན་མ་ལུས་པ། །ཚར་གཅོད་ཕྲིན་ལས་འགྲུབ་པར་མཛོད། །ལྷུན་གྲུབ་ཚེ་དབང་རིག་འཛིན་ལ། །ཞི་བའི་འབྲང་རྒྱས་འདི་ཕུལ་བས། །ནད་གདོན་སྡིག་སྒྲིབ་ཉམས་ཆག་ཀུན། །ཞི་བའི་ཕྲིན་ལས་འགྲུབ་པར་ཤོག །ལྷུན་གྲུབ་ཚེ་དབང་རིག་འཛིན་ལ། །རྒྱས་པའི་འབྲང་རྒྱས་འདི་ཕུལ་བས། །སྐུ་ཚེ་བསྟན་པ་མངའ་ཐང་ཀུན། །རྒྱས་པའི་ཕྲིན་ལས་འགྲུབ་པར་ཤོག །ཚེ་རྫས་དང་འབྲང་རྒྱས་འོག་གི་བཀྲ་ཤིས་རྫས་རྟགས་སོགས་ཕྱག་ཏུ་ཕུལ་སྐབས་མེ་ཏོག་འཐོར་ཞིང་རོལ་མོ་འཁྲོལ་ལོ། ། 

			དྲུག་པ་མཎྜལ་སྐུ་གསུང་ཐུགས་རྟེན་དབུལ་བ་ནི། སྐབས་འདིར་སྤྲོ་ན་བརྗོད་བྱ་ཕུན་སུམ་ཚོགས་ཤིང་། རྗོད་བྱེད་རྒྱས་བསྡུས་འཚམས་པའི་བརྟན་བཞུགས་ཀྱི་བཤད་པས་མཚམས་སྦྱར་ཏེ། མཎྜལ་ཚོམ་བུ་སོ་བདུན་མ་འབུལ་བ་སོགས་ཕྱག་བཞེས་ལྟར་ལ། མ་ཚང་བ་མེད་པ་འདི་ཉིད་དཔལ་ལྡན་བླ་མ་དམ་པ་ཞབས་པད་བསྐལ་པ་རྒྱ་མཚོར་འཚོ་ཞིང་གཞེས་ལ། ཟབ་རྒྱས་ཆོས་ཀྱི་འཁོར་ལོ་རྟག་པ་རྒྱུན་དུ་བསྐོར་བར་གསོལ་བ་འདེབས་པའི་སླད་དུ་དབུལ་བར་བགྱིའོ། །ཞེས་སོགས་སྦྱར། དེ་ནས་སྐུ་གསུང་ཐུགས་རྟེན་སོགས་ཚིགས་ལྷུག་པས་འབུལ་ན་འབྲི་གུང་ཆོས་རྗེ་དཀོན་མཆོག་རིན་ཆེན་གྱིས་མཛད་པའི་བརྟན་བཞུགས་རིགས་ལྔ་མ་ལས་འབྱུང་བ་ལྟར། སྐུ་རྟེན་ཚེ་དཔག་མེད་ཀྱི་སྐུ་བྲིས་འབུར་གང་རུང་ཕུལ་ཏེ། ཕྱོགས་བཅུ་དུས་གསུམ་ན་བཞུགས་པའི་བླ་མ་ཡི་དམ་སངས་རྒྱས་བྱང་སེམས་དཔའ་བོ་མཁའ་འགྲོ་ཆོས་སྐྱོང་སྲུང་མའི་ཚོགས་དང་བཅས་པ་རྣམས་ཀྱི་ཐུགས་རྗེ་དང་མཐུ་སྟོབས་བསམ་གྱིས་མི་ཁྱབ་པ་མངའ་བའི་བྱིན་རླབས་དང་། བདག་ཅག་རྣམས་ཀྱི་ལྷག་པའི་བསམ་པ་རྣམ་པར་དག་པའི་བདེན་པ་ཆེན་པོ་འདིའི་མཐུ་ལ་བརྟེན་ནས། བདག་ཅག་གི་དཔལ་ལྡན་བླ་མ་དམ་པ་མཚུངས་པ་མེད་པའི་རྗེ་བཙུན་འགྲན་ཟླ་ཐམས་ཅད་དང་བྲལ་བ་གང་གི་སྐུ་མི་ཟད་པ་རྒྱན་གྱི་འཁོར་ལོ། མཚན་དཔེ་བྱེ་བའི་དཔལ་གྱིས་དབང་ཕྱུག་ཅིང་། སྐྱེ་འགྲོ་མཐོང་ཐོས་དྲན་རེག་གི་འགྲོ་བ་རྣམས་གཏི་མུག་གི་སྒྲིབ་པ་སྦྱངས་ཏེ། ཆོས་དབྱིངས་ཡེ་ཤེས་ཀྱི་གོ་འཕང་ལ་འགོད་པར་མཛད་པ་བཅོམ་ལྡན་འདས་རྣམ་པར་སྣང་མཛད་ཀྱི་ངོ་བོ་ཉིད། དུས་ད་ནས་བཟུང་སྟེ་ཇི་སྲིད་འཁོར་བའི་རྒྱ་མཚོ་ཆེན་པོ་སྟོངས་པར་མ་གྱུར་གྱི་བར་དུ་མི་འཇིགས་པ་བཞི་དང་ལྡན་པའི་སེང་གེའི་ཁྲི་ལ་ཞབས་བརྟན་པར་བཞུགས་སུ་གསོལ་ལོ། །

			གསུང་རྟེན་ཚེ་མདོའི་གླེགས་བམ་ཕུལ་ཏེ། ཚིག་སྔ་མ་རྣམས་གོང་དང་འདྲ་བ་ལ། གང་གི་གསུང་མི་ཟད་པ་རྒྱན་གྱི་འཁོར་ལོ་ཡན་ལག་དྲུག་ཅུའི་སྒྲ་དབྱངས་ཅན། གདུལ་བྱ་རྣམས་ཀྱི་འདོད་ཆགས་ཀྱི་དྲི་མ་སྦྱོང་ཞིང་། སོར་རྟོག་ཡེ་ཤེས་ཀྱི་གོ་འཕང་ལ་འགོད་པར་མཛད་པ། བཅོམ་ལྡན་འདས་སྣང་བ་མཐའ་ཡས་ཀྱི་ངོ་བོ་ཉིད། དུས་ད་ནས་བཟུང་སྟེ་ཇི་སྲིད་འཁོར་བའི་རྒྱ་མཚོ་ཆེན་པོ་སྟོངས་པར་མ་གྱུར་གྱི་བར་དུ། དབང་བཅུ་དང་ལྡན་པ་རྨ་བྱའི་ཁྲི་ལ་ཞབས་བརྟན་པར་བཞུགས་སུ་གསོལ་ལོ། །

			ཐུགས་རྟེན་བྱང་ཆུབ་མཆོད་རྟེན་ནམ་པད་སྤུངས་མཆོད་རྟེན་ཕུལ་ཏེ། གང་གི་ཐུགས་མི་ཟད་པ་རྒྱན་གྱི་འཁོར་ལོ་ཟབ་པ་དང་རྒྱ་ཆེ་བའི་ཏིང་ངེ་འཛིན་རྒྱ་མཚོ་ལ་མངའ་བརྙེས་པ། གདུལ་བྱ་རྣམས་ཀྱི་ཞེ་སྡང་གི་དྲི་མ་སྦྱོང་ཞིང་མེ་ལོང་ཡེ་ཤེས་ཀྱི་གོ་འཕང་ལ་འགོད་པར་མཛད་པ། བཅོམ་ལྡན་འདས་མི་བསྐྱོད་རྡོ་རྗེའི་ངོ་བོ་ཉིད། དུས་ད་ནས་བཟུང་སྟེ། ཇི་སྲིད་འཁོར་བའི་རྒྱ་མཚོ་ཆེན་པོ་སྟོངས་པར་མ་གྱུར་གྱི་བར་དུ་སྟོབས་བཅུ་དང་ལྡན་པ་གླང་པོ་ཆེའི་ཁྲི་ལ་ཞབས་བརྟན་པར་བཞུགས་སུ་གསོལ་ལོ། །

			ཡོན་ཏན་གྱི་རྟེན་བུམ་པ་ཕུལ་ཏེ། གང་གི་ཡོན་ཏན་མི་ཟད་པ་རྒྱན་གྱི་འཁོར་ལོ་ཇི་ལྟ་ཇི་སྙེད་མཁྱེན་པའི་ཡེ་ཤེས། འཁོར་བ་དང་མྱ་ངན་ལས་འདས་པའི་དཔལ་ཡོན་དུ་མས་ཕྱུག་པས། གདུལ་བྱ་རྣམས་ང་རྒྱལ་གྱི་དྲི་མ་སྦྱོང་ཞིང་། མཉམ་མེད་ཡེ་ཤེས་ཀྱི་གོ་འཕང་ལ་འགོད་པར་མཛད་པ། བཅོམ་ལྡན་འདས་རིན་ཆེན་འབྱུང་ལྡན་གྱི་ངོ་བོ་ཉིད། དུས་ད་ལྟ་ནས་བཟུང་སྟེ། ཇི་སྲིད་འཁོར་བའི་རྒྱ་མཚོ་ཆེན་པོ་སྟོངས་པར་མ་གྱུར་གྱི་བར་དུ་རྫུ་འཕྲུལ་གྱི་རྐང་པ་བཞི་དང་ལྡན་པ་རྟ་མཆོག་གི་ཁྲི་ལ་ཞབས་བརྟན་པར་བཞུགས་སུ་གསོལ་ལོ། །

			ཕྲིན་ལས་ཀྱི་རྟེན་སྣ་ཚོགས་རྡོ་རྗེའམ། རིགས་ལྔའི་ཕྱག་མཚན་ཕུལ་ཏེ། གང་གི་འཕྲིན་ལས་མི་ཟད་པ་རྒྱན་གྱི་འཁོར་ལོ་རྣམ་པ་བཞི་ཡིས་སྒོ་ནས་གདུལ་བྱ་རྣམས་ཕྲག་དོག་གི་དྲི་མ་སྦྱངས་ཏེ། བྱ་བ་གྲུབ་པའི་ཡེ་ཤེས་ཀྱི་གོ་འཕང་ལ་འགོད་པར་མཛད་པ། བཅོམ་ལྡན་འདས་དོན་ཡོད་གྲུབ་པའི་ངོ་བོ་ཉིད། དུས་ད་ནས་བཟུང་སྟེ། ཇི་སྲིད་འཁོར་བའི་རྒྱ་མཚོ་ཆེན་པོ་སྟོངས་པར་མ་གྱུར་གྱི་བར་དུ། ཐོགས་མེད་ཀྱི་ཤུགས་དང་ལྡན་པ་མཁའ་ལྡིང་གི་ཁྲི་ལ་ཞབས་བརྟན་པར་བཞུགས་སུ་གསོལ་ལོ། །

			ཚིགས་བཅད་ཀྱི་སྒོ་ནས་འབུལ་ན་ཁོ་བོས་གསར་དུ་སྦྱར་བ་འདིས་ཕུལ་ཀྱང་ཆོག །དེའང་སྐུ་རྟེན་ལ། རྟག་བརྟན་བགྲེས་རྒུད་བྲལ་བ་གཞོན་ནུའི་སྐུ། །མཚན་དཔེའི་ལང་ཚོ་རྒྱས་པའི་ཟློས་གར་ཅན། །ཚེ་མཐའ་ཡས་པའི་ངོ་བོར་ལེགས་བཞེངས་ནས། །འཁོར་བ་མ་སྟོང་བར་དུ་བཞུགས་སུ་གསོལ། །གསུང་རྟེན་ལ། རྒྱལ་ཀུན་གསུང་གི་རྡོ་རྗེའི་ངོ་བོ་ཉིད། །ཡན་ལག་དྲུག་ཅུའི་གདངས་སུ་འཆར་བའི་དབྱངས། །སྐལ་བཟང་རྣ་བའི་དགའ་སྟོན་གཅིག་པུ་ཉིད། །བསྐལ་པའི་མཐར་ཡང་སྒྲོགས་པར་མཛད་དུ་གསོལ། །ཐུགས་རྟེན་ལ། འཁོར་འདས་ཆོས་ཀུན་མ་འདྲེས་གཟིགས་པའི་ཐུགས། །སོར་རྟོག་ཡེ་ཤེས་ཆེན་པོའི་རང་ཁམས་ལས། །མ་ལུས་འགྲོ་ལ་བརྩེ་བའི་སྙིང་རྗེ་ཡིས། །བྱང་ཆུབ་མ་འཐོབ་བར་དུ་འབྲལ་མེད་སྐྱོངས། །ཡོན་ཏན་གྱི་རྟེན་ལ། དྲི་མེད་བློ་གྲོས་ཡངས་པའི་བུམ་བཟང་དུ། །བསླབ་གསུམ་བདུད་རྩིའི་བཅུད་དུ་འཁྱིལ་བ་ལས། །ཅི་འདོད་རེ་སྐོང་དབང་གི་རྒྱལ་པོ་ལྟར། །འདི་ཕྱིའི་དགོས་འདོད་ཆར་དུ་དབབ་པར་མཛོད། །ཕྲིན་ལས་ཀྱི་རྟེན་ལ། རྒྱལ་བ་ཀུན་གྱི་མཁྱེན་བརྩེ་ནུས་པའི་དཔལ། །གཅིག་ཏུ་བསྡུས་པའི་ངོ་མཚར་སྒྱུ་འཕྲུལ་གྱིས། །མུ་མེད་ཞིང་དུ་གྲངས་མེད་མཛད་པ་ཡིས། །ཕན་བདེའི་དགའ་སྟོན་ཅི་ཡང་སྤེལ་བར་མཛོད། །ཡང་ན་བཅད་ལྷུག་སྤེལ་མས་འབུལ་ཡང་རུང་། དེ་བཞིན་བརྟན་བཞུགས་ཀྱི་འབུལ་ཚན་ཡོད་ན་ནི་སྐབས་འདིར་དབུལ་ལོ། ། 

			བདུན་པ་བརྟན་བཞུགས་ཀྱི་གསོལ་བ་འདེབས་པ་ནི། དེ་ནས་བླ་མ་དེ་ཉིད་ཀྱི་ཞབས་བརྟན་ནམ། སྤྱི་འགྲོའི་བརྟན་བཞུགས་ཀྱི་ཚིགས་བཅད་གང་འོས་ལན་གསུམ་སོགས་ལོང་སྐབས་དང་བསྟུན། སྤྱི་ཙམ་ལ་སྟོད་འབྲུག་བསྟན་པའི་མངའ་བདག་ཆོས་རྗེ་འབའ་ར་བ་རྒྱལ་མཚན་དཔལ་བཟང་གིས་མཛད་པའི་གདན་བཞུགས་ཀྱི་གསོལ་འདེབས་བྱིན་རླབས་ཅན་འདི་འདོན་པར་བྱ་སྟེ། བླ་མ་རྟག་པའི་རྡོ་རྗེ་ལ་གསོལ་བ་འདེབས། །སྐུ་འདས་གྲོངས་མེད་པར་བྱིན་གྱིས་རློབས། །བླ་མ་ངག་དབང་རྡོ་རྗེ་ལ་གསོལ་བ་འདེབས། །གསུང་རྒྱུན་ཆད་མེད་པར་བྱིན་གྱིས་རློབས། །བླ་མ་མི་བསྐྱོད་རྡོ་རྗེ་ལ་གསོལ་བ་འདེབས། །ཐུགས་སྐྱེ་འགག་མེད་པར་བྱིན་གྱིས་རློབས། །བླ་མ་རིན་ཆེན་རྡོ་རྗེ་ལ་གསོལ་བ་འདེབས། །ཡོན་ཏན་ཡོངས་སུ་རྫོགས་པར་བྱིན་གྱིས་རློབས། །བླ་མ་དོན་ཡོད་རྡོ་རྗེ་ལ་གསོལ་བ་འདེབས། །འཕྲིན་ལས་དར་ཞིང་རྒྱས་པར་བྱིན་གྱིས་རློབས། །བླ་མ་སྐུ་ཁམས་བཟང་བར་གསོལ་བ་འདེབས། །མཆོག་ཏུ་སྐུ་ཚེ་རིང་བར་གསོལ་བ་འདེབས། །ཕྲིན་ལས་དར་ཞིང་རྒྱས་པར་གསོལ་བ་འདེབས། །བླ་མ་དང་འབྲལ་བ་མེད་པར་བྱིན་གྱིས་རློབས། །མི་འགྱུར་རྡོ་རྗེའི་གདན་ལ་བཞུགས་སུ་གསོལ། །འགྱུར་མེད་རྡོ་རྗེའི་གདན་ལ་བཞུགས་སུ་གསོལ། །འགྲོ་བ་སེམས་ཅན་གྱི་དོན་ལ་བཞུགས་སུ་གསོལ། །འཁོར་བ་མ་སྟོང་གི་བར་དུ་བཞུགས་སུ་གསོལ། །

			བཅུ་གཅིག་པ་ཤིས་པ་བརྗོད་པ་ནི། ཆོས་དབྱིངས་ལྷུན་གྱིས་གྲུབ་པ་སོགས་ཆོག་གཞུང་ནས་འབྱུང་བའི་བཀྲ་ཤིས་ཀྱི་ཚིགས་སུ་བཅད་པ་རྣམས་དང་། གཞན་ཡང་དཔལ་གྱི་མགུར་ནས་བྱུང་བའི་བཀྲ་ཤིས་ཀྱི་ཚིགས་སུ་བཅད་པ་རྒྱ་ཆེར་བརྗོད་ཅིང་མེ་ཏོག་གི་ཆར་དབབ། རོལ་མོ་སྙན་ཅིང་ཡུན་རིང་བར་བྱ། དེ་ནས་བརྟན་བཞུགས་འབུལ་ཡུལ་དེ་ཉིད་སྤོས་རོལ་གྱིས་རང་གནས་སུ་སྤྱན་དྲངས་པར་བྱའོ། །

			སྨྲས་པ། 

			སྐྱེས་མཆོག་དམ་པ་འགྲོ་བའི་ཉི་མ་རྣམས། །

			འགྱུར་མེད་རྡོ་རྗེའི་ཁྲི་ལ་ཞབས་བརྟན་པའི། །

			རྟེན་འབྱུང་ཟབ་མོའི་ཆོ་ག་དབང་གི་རྒྱལ། །

			རྣམ་དཔྱོད་རྒྱལ་མཚན་རྩེ་མོར་མཆོད་པའི་དགེས། །

			བདེ་གཤེགས་བསྟན་པ་ལུང་རྟོགས་ཆོས་ཀྱི་མཛོད། །

			འཛིན་ཅིང་སྤེལ་ལ་མཚུངས་པ་མེད་པ་ཡི། །

			བཀའ་དྲིན་གསུམ་ལྡན་རྩ་བའི་བླ་མ་རྣམས། །

			ཞབས་པད་བརྟན་ཅིང་མཛད་ཕྲིན་རྒྱས་གྱུར་ཅིག །

			བདག་སོགས་སྐྱེ་བའི་ཕྲེང་བ་ཐམས་ཅད་དུ། །

			ཚེ་རིང་ནད་མེད་བདེ་སྐྱིད་ཕུན་སུམ་ཚོགས། །

			ཐེག་མཆོག་དགེ་བའི་བཤེས་དང་མི་འབྲལ་ཞིང་། །

			རྒྱལ་བའི་དམ་ཆོས་འཛིན་པའི་མཐུ་ཐོབ་ཤོག །

			འཕགས་མཆོག་འཇིག་རྟེན་དབང་ཕྱུག་སྤྲུལ་པའི་སྐུ། །

			མི་ཡི་ཟོལ་འཛིན་དཔལ་ལྡན་ཀརྨ་པ། །

			རྩ་གསུམ་ཀུན་འདུས་བླ་མའི་བྱིན་རླབས་ཀྱིས། །

			དོན་གཉིས་ལྷུན་འགྲུབ་བཀྲ་ཤིས་དཔལ་འབར་ཤོག །

			ཁོ་བོ་ཅག་སྔར་རང་ཡུལ་གངས་ཅན་ལྗོངས་སུ་ཡོད་སྐབས་བླ་རྒན་རྣམས་ཀྱི་གསུང་རྒྱུན་ལས། སྔ་དུས་གདན་ས་མཚུར་ཕུར་ལོ་གསར་ཚེས་གཅིག་གི་ཉིན་ཞལ་རས་ལྷ་ཁང་དུ་རྩ་གསུམ་དྲིལ་སྒྲུབ་ཀྱི་བརྟན་བཞུགས་འབུལ་བའི་ཕྱག་སྲོལ་ཡོད་པ་གོ་ཐོས་ཙམ་ཡིན་ལ། དེ་ནས་རྒྱ་གར་དུ་འབྱོར་རྗེས་དྲུང་གོ་ཤྲི་ཆེན་པོའི་ཞལ་སྔ་ནས་རིན་ཆེན་གཏེར་མཛོད་ཀྱི་དབང་མོ་ཆེ་ཐོབ་པའི་ནང་དུ་ཀར་ལུགས་རྩ་གསུམ་དྲིལ་སྒྲུབ་ཀྱི་དབང་དང་ཆོ་ག་སོགས་ཡོད་ཀྱང་ཡིད་ཡུལ་དུ་མ་གྱུར། དེའི་རྗེས་ཙམ་དུ་བོད་ནས་རྒྱལ་ཚབ་བཞི་པས་མཛད་པའི་རྩ་གསུམ་དྲིལ་སྒྲུབ་ཀྱི་ལྷན་ཐབས་དང་། རྗེ་དགུ་པའི་གསུང་སོགས་རིམ་གྱིས་ལག་ཏུ་སོན་པའི་རྐྱེན་བྱས། སྔར་གདན་ས་མཚུར་ཕུར་ཡང་འདིའི་ཕྱག་སྲོལ་ཡོད་ཤག་གིས་སྦས་ཡུལ་འབྲས་མོ་ལྗོངས་སུ་ཆགས་པའི་བྱེས་ཀྱི་གདན་ས་རུམ་བཏེག་ཏུ་འདིའི་སྐོར་གྱི་ཕྱག་དཔེ་སོགས་བཙལ་འཚོལ་ཞུས་པར། ཆོས་གླིང་རྩ་གསུམ་དྲིལ་སྒྲུབ་ཀྱི་ཕྱག་ལེན་ཡོད་པ་ཙམ་ལས། ཀར་ལུགས་ཀྱི་མཚན་ཙམ་ཡང་ཤེས་མཁན་དཀོན་ཚོད་དུ་སྣང་། 

			གལ་ཏེ་འཇམ་མགོན་ཀོང་སྤྲུལ་རིན་པོ་ཆེས་རིན་ཆེན་གཏེར་མཛོད་དུ་འདིའི་དབང་ལུང་གི་རྒྱུན་རྣམས་འཇུག་གནང་མཛད་མེད་ཚེ། ཆོས་འདི་མི་མངོན་པའི་དབྱིངས་སུ་རྒྱས་ཐེབས་ལ་ཉེ་བའི་ཚུལ་ད་གཟོད་ཤེས་ནས། ཕ་ཆོས་ཟབ་མོ་འདི་ལྟ་བུའི་ཕྲིན་ལས་ཀྱི་རྒྱུན་ཉམས་པ་སོར་ཆུད་པ་ཞིག་བྱུང་ན་སྙམ་པའི་ཁུར་དྭང་དུ་བླངས་པའི་ཟོལ་གྱིས། རབ་གནས་མེ་སྤྲེལ་ལོར་ཀར་ལུགས་རྩ་གསུམ་དྲིལ་སྒྲུབ་དང་འབྲེལ་བའི་བརྟན་བཞུགས་ཀྱི་ཆོ་ག་མི་ཤིགས་རྡོ་རྗེའི་སྲོག་མཁར་ཞེས་པ་གསར་དུ་བརྩམས་ནས། ཆོ་ག་དེ་ཉིད་ཀྱི་སྒོ་ནས་གནས་མཆོག་རྡོ་རྗེ་གདན་དུ་དགེ་འདུན་སྟོང་ཕྲག་དུ་མ་ལྷན་ཅིག་པས་སྒར་ཆེན་ལོ་གསར་གྱི་བརྟན་བཞུགས་གཟབ་རྒྱས་འཚོགས་པའི་སྐལ་པ་བཟང་པོ་བྱུང་། 

			སླར་ཡང་ཤིང་འབྲུག་ལོ་འདིར་བྱམས་མགོན་ཏཱ་ཡི་སི་ཏུ་རྡོ་རྗེ་འཆང་ཆེན་པོ་དང་། གསང་བདག་རྡོ་རྗེ་འཛིན་པ་རྒྱལ་ཚབ་གོ་ཤྲི་ཆེན་པོ་རྣམ་པ་གཉིས་ཀ་དགུང་གྲངས་བདུན་ཅུ་ཧྲིལ་པོར་ཕེབས་པར་ཞབས་པད་ཡུན་བརྟན་གྱི་ཆེད་དུ་དམིགས་ནས་སྔ་རྩོམ་ལ་ཞུ་དག་དང་སྣོན་འཕྲི་འགའ་ཙམ་བྱས་ཏེ་ཕུན་སུམ་ཚོགས་པའི་ལུགས་སུ་སྒྲུབ་པའི་ཚུལ་ཡིན་ལ། སླད་མ་འོངས་པར་རང་ལུགས་ཀྱི་བླ་མ་རྣམས་ལ་བརྟན་བཞུགས་འབུལ་བ་དང་། ལྷག་པར་གནམ་ལོ་གསར་ཚེས་ཀྱི་བརྟན་བཞུགས་ཀྱང་ཆོ་ག་འདི་ཐོག་ནས་ཕུལ་ན་རྟེན་འབྲེལ་དང་། བྱིན་རླབས་ཁྱད་པར་ཅན་ཡོད་ཚུལ་གོང་དུ་སྨོས་ཟིན་པ་དེ་ལྟར་ལགས་ན་དེ་ལུགས་ཀུན་གྱི་ཐུགས་ལ་འཇགས་པར་ཞུ་ཞེས་དཔལ་ཀརྨ་པའི་མཚན་གྱི་ཡི་གེས་ལྕི་བའི་གྱི་ན་བ། ཨོ་རྒྱན་ཕྲིན་ལས་རྡོ་རྗེར་འབོད་པས་དྲུང་བརྒྱད་པ་དང་དགུ་པ། རྒྱལ་ཚབ་བཞི་པ། ཆགས་མེད་རིན་པོ་ཆེ། ཀོང་སྤྲུལ་རིན་པོ་ཆེ་བཅས་ཀྱིས་མཛད་པའི་རྩ་གསུམ་དྲིལ་སྒྲུབ་ཀྱི་ཆོག་གཞུང་དང་། ཆོས་རྗེ་གླིང་པ་འཛམ་གླིང་རྡོ་རྗེའི་འཆི་མེད་རྩ་གསུམ་དྲིལ་སྒྲུབ་ཀྱི་ཕྲིན་གཞུང་དང་། བརྟན་བཞུགས་ཀྱི་ཆོ་ག་སོགས་དང་ཡང་སྒོ་བསྟུན། གཞན་ཡང་གསར་རྙིང་གི་བླ་མ་གོང་མ་རྣམས་ཀྱིས་མཛད་པའི་བརྟན་བཞུགས་ཀྱི་ཆོ་ག་ཅི་རིགས་པ་ལའང་བལྟ་རྟོག་ཞིབ་མོ་བགྱིས་ཁུལ་གྱིས། ཁྲོ་མོ་ཞེས་པ་ཤིང་ཕོ་འབྲུག་ལོའི་མཚུར་ལུགས་མགོ་ཟླ་བའི་ཚེས་ཉེར་གཉིས་ (སྤྱི་ལོ་ 2024 ཟླ་ 12 ཚེས་ 22) མེ་གཉིས་འཕྲད་པའི་སྦྱོར་བ་བཟང་པོ་ལ་གྲུབ་པར་བགྱིས་པའི་དགེ་བ་འདིས་ཀྱང་དཔལ་ལྡན་བླ་མ་དམ་པ་རྣམ་གཉིས་ཀྱིས་དབུས་རྒྱལ་བའི་བསྟན་པ་འཛིན་པའི་སྐྱེས་ཆེན་གང་ན་སུ་བཞུགས་ཐམས་ཅད་ཀྱི་ཞབས་པད་བསྐལ་པ་རྒྱ་མཚོར་བརྟན་ཅིང་། ཕྲིན་ལས་ཉི་ཟླ་དང་མཉམ་པ་དང་། བདག་སོགས་སློབ་འབངས་རྣམས་ཀྱང་གནས་སྐབས་ཚེ་རིང་ནད་མེད་བདེ་སྐྱིད་ཕུན་སུམ་ཚོགས་པ་དང་། མཐར་ཐུག་ས་ལམ་གྱི་ཡོན་ཏན་མཐར་ཕྱིན་ཏེ་མཚུངས་མེད་རྡོ་རྗེ་དབྱངས་ཅན་མགོན་པོ་ཚེ་དཔག་མེད་པའི་གོ་འཕང་བདེ་བླག་ཏུ་འཐོབ་པའི་རྒྱུར་གྱུར་ཅིག་གུ། དགེའོ།།

			རྩ་གསུམ་དྲིལ་སྒྲུབ་ཀྱི་བསུན་ཟློག །

		

	
		
			༄༅། །མཁའ་འགྲོའི་བསུན་ཟློག་འབུལ་ཚུལ་འཁྱེར་བདེ་བ་ཌཱ་ཀི་དགྱེས་པའི་རོལ་མོ་ཞེས་བྱ་བ་བཞུགས་སོ། །

			༈ ན་མོ་གུ་རུ་དེ་བ་ཌཱ་ཀི་ནི་ཡེ།

			སྟོང་ཆེན་ཡེ་ཤེས་ཕྱག་རྒྱའི་གར། །

			སྲིད་ཞི་ཀུན་གྱི་ཁྱབ་བདག་ཆེ། །

			བླ་མ་རྡོ་རྗེའི་བཙུན་མ་ལ། །

			བཏུད་ནས་དགྱེས་པའི་རོལ་མོ་འཁྲོལ། །

			འདིར་ཡེ་ཤེས་ཀྱི་མཁའ་འགྲོ་མ་འགྲོ་བ་བཟང་མོའི་ལུགས་ཀྱི་བསུན་ཟློག་གི་ཆོ་ག་བསྟན་པ་ལ་གཉིས། མཁའ་འགྲོ་མ་འགྲོ་བ་བཟང་མོའི་རྣམ་ཐར་བརྗོད་པ་དང། བསུན་ཟློག་གི་ཆོ་ག་དངོས་བསྟན་པའོ། །

			ཡེ་ཤེས་ཀྱི་མཁའ་འགྲོ་མ་འདིའི་ལུགས་ཀྱི་བསུན་ཟློག་ནི་གྲུབ་མཐའ་གཞན་ལའང་ཁྱབ་ཆེ་མོད། འདི་ཉིད་ཀྱི་རྣམ་ཐར་རྒྱས་པ་ཡི་གེར་འཁོད་པ་ནི་ཕལ་ཆེར་མེད་པ་ལྟར་སྣང་ཞིང་། ལྷོ་རོང་ཆོས་འབྱུང་ལས། “ཨུ་རྒྱན་ཡུལ་ནས་བྱོན་པའི་ཛོ་ཀི་ཆེན་མོ། བོད་དུ་རྒྱལ་བ་རྒོད་ཚང་པ་ཡབ་སྲས་ཀྱི་ཕྲིན་ལས་བསྒྲུབ་ཏུ་བྱོན་ནས། རྗེ་གཤེགས་པའི་ཕྱིར་ལོག་གངས་བུ་ལེ་ན། ཨུ་རྒྱན་པས་གསོལ་བ་མ་ཐེབས་ནས་སྤྲུལ་པའི་སྐུ་བསྡུས་ཞེས་ཐོས། དུས་ཕྱིས་རས་ཆུང་གི་ཀུན་ལྡན་རས་མ་དེ་ཨུ་རྒྱན་པས་དེའི་སྐྱེ་བ་ཡིན་པར་གསུངས།” ཞེས་སྡོམ་ཚིག་ཙམ་ཞིག་འབྱུང་བ་ལ་གཞི་བྱས། སྟོད་འབྲུག་བསྟན་པའི་ཆུ་མགོ་རྒྱལ་བ་རྒོད་ཚང་པ་མགོན་པོ་རྡོ་རྗེ་དང་། དེའི་ཐུགས་ཀྱི་སྲས་ཨུ་རྒྱན་པ་རིན་ཆེན་དཔལ་སོགས་ཀྱི་རྣམ་ཐར་དུ་གསལ་བ་རྣམས་ཀྱིས་ཁ་བསྐངས་ཏེ་རང་བློས་ཇི་ལྟར་དཔོག་ཚོད་ཙམ་ཞུ་ན། 

			དེ་ཡང་སྐུ་འཁྲུངས་པའི་དུས་ནི་མི་གསལ་ཡང་། འཁྲུངས་པའི་གནས་ནི་ལྷོ་རོང་ཆོས་འབྱུང་དུ་ཨུ་རྒྱན་ཡུལ་ནས་བྱོན་པར་གསུངས། ཡང་གཡང་པ་ཆོས་རྗེ་ཕྱོགས་རྒྱལ་བས་མཛད་པའི་ཐམས་ཅད་མཁྱེན་པ་དགེ་འདུན་རྒྱ་མཚོའི་རྣམ་ཐར་དཔག་བསམ་ལྗོན་ཤིང་དུ། “ཡུམ་ནི་མ་གཅིག་ཀུན་དགའ་དཔལ་མོ་ཞེས་བྱ་བ་ཞིག་སྟེ། སྔར་རྒྱལ་བ་རྒོད་ཚང་པའི་དྲུང་ན་ཡོད་པའི་མཁའ་འགྲོ་མ་འགྲོ་བ་བཟང་མོའི་སྤྲུལ་པ་སྟེ། ཁོང་གཞོན་ནུའི་དུས་ན། ང་ཡུར་པོ་མཁར་སྟོད་ཀྱི་བུ་མོ་འགྲོ་བ་བཟང་མོ་ཡིན་ཟེར་ཞིང་། ཡུར་པོ་མཁར་སྟོད་ཀྱི་བུ་མོ་འགྲོ་བ་བཟང་མོ་ང་། ཞེས་གླུ་ལེན་ཅིང་བྲོ་རྡུང་བ་ཞིག་ཡོད་སྣང་གསུང་།” ཞེས་འབྱུང་བ་འདི་ལ་གཞིགས་ན་བོད་མོ་ཞིག་ཨེ་ཡིན་སྙམ་པ་འབྱུང་སྲིད་ཀྱང་། རྒོད་ཚང་པ་རྒྱ་གར་དུ་ཕེབས་དུས་མཁའ་འགྲོ་མ་འདིས་དངོས་སུ་མཇལ་ཞིང་། ལོ་བཅུ་གཉིས་ནས་བོད་དུ་འཕྲད་ཡོང་གསུངས་པ་དེ་བོད་དུ་སྐྱེ་བ་བཞེས་པ་ལ་བསམ་ན་དགུང་ལོ་ཆུང་དྲག་པའི་སྐྱོན་ཡོད། དེས་ན་སྐུ་ཚེ་དེ་ཉིད་ལ་བོད་དུ་ཕེབས་པ་ཞིག་ཡིན་འདྲ་སྙམ། 

			དེ་ཡང་ཐོག་མར་རྒྱལ་བ་རྒོད་ཚང་པ་དང་ཞལ་མཇལ་བའི་ཚུལ་ནི། རྗེ་རྒོད་ཚང་པ་རབ་བྱུང་གསུམ་པའི་ས་བྱ་ (1189) ལོར་སྐུ་འཁྲུངས། དགུང་ལོ་བཅུ་དགུ་པ་ནས་ཆོས་རྗེ་གཙང་པ་རྒྱ་རས་ལོ་གསུམ་གྱི་བར་བསྟེན། ཉེར་ལྔ་བཞེས་པའི་དུས་ཏི་སེ། ཛ་ལནྡྷ་ར་ལ་སོགས་པའི་གནས་རྣམས་སུ་བྱོན་ཏེ་ལོ་བཞི་སྒྲུབ་པ་མཛད། ཛ་ལནྡྷ་རར་ཕེབས་པའི་དུས། གནས་དེར་ཛྭ་ལ་མུ་ཁི་ཞེས་བྱ་བའི་ལྷ་ཁང་ཆེན་པོ་ཞིག་ཡོད་པ་དེའི་ནང་བུད་མེད་མང་པོ་འཚོག་གིན་འདུག་པ་ལ། ཅི་བྱེད་པ་ཡིན་གསུངས་པས། དོ་ནུབ་མཆོད་པ་བྱེད་པ་ཡིན་ཟེར། དེར་རྒོད་ཚང་པ་གྲོགས་མཆེད་གསུམ་མཆོད་པ་དེ་ལ་འཚང་ནས་བྱོན། གཞན་གཉིས་སྒོ་ནས་ནང་དུ་མ་ཚུད། རྒོད་ཚང་པ་ཐེ་ཚོམ་མེད་པར་ནང་དུ་གཤེགས་པས། སྒོ་སྲུང་ཐམས་ཅད་ཧ་ལས་ཏེ་ནང་དུ་ཚུད། ལྷ་ཁང་དེ་ན་མཁའ་འགྲོའི་ཚོགས་དཔག་ཏུ་མེད་པ་འཚོག་གིན་འདུག་པའི་དཔོན་མོ་ལ་མཁའ་འགྲོ་མ་འགྲོ་བ་བཟང་མོ་བྱ་བ་དེ་བཞུགས་འདུག །ཆོས་ཤིག་ཀྱང་གནང་། གཞན་ཡང་ཁྱོད་དང་ང་གཉིས་ལོ་བཅུ་གཉིས་ནས་བོད་དུ་འཕྲད་པ་ཡིན། ཁྱེད་ལ་བོད་དུ་འགྲོ་དོན་ཆེན་པོ་ཡོང་གསུངས། འཁོར་སྟོང་ཕྲག་ཡོང་བའི་ལུང་བསྟན་ཀྱང་གནང་།

			དེ་ནས་དགུང་ལོ་ཉེར་དགུར་ཕེབས་པའི་དུས་ཛ་ལནྡྷ་ར་ནས་མར་བྱོན་ཏེ་ལྷ་ཁབ་ཀྱི་དོ་ལ་ལོ་གསུམ་བླ་མ་སྒྲུབ་པར་མཛད། སོ་གཉིས་པར་ཙཱ་རིར་བྱོན་ནས་ལོ་གསུམ་སྒྲུབ་པ་ལ་བཞུགས། སོ་ལྔ་པ་ནས་ལ་སྟོད་རྒྱལ་གྱི་དགོན་པ་སོགས་སུ་ལོ་བཅུ་སྒྲུབ་པ་མཛད་དེ་ཚོགས་པ་བསྐྱངས་ནས་ཆོས་འཁོར་བསྐོར་བའི་དབུ་ཚུགས། རྗེ་འདིར་ཚོགས་པ་ཇོ་བོ་ལ་སྔ་བ་དང་། ཇོ་མོ་ལ་སྔ་བ་གཉིས་ཡོད་པ་ལས། ཕྱི་མའི་གྲས་སུ་འགྲོ་བཟང་། ཡེ་ཤེས་སྒྲོན། རིན་ཆེན་རྒྱན་ཞེས་འབྱུང་བ་དང་། སྔར་ལོ་བཅུ་གཉིས་ཀྱི་རྗེས་སུ་མཇལ་བར་གསུངས་པ་གཉིས་དུས་ཚོད་སྔ་ཕྱི་མཐུན་པས་རྒོད་ཚང་པ་དགུང་ལོ་བཞི་བཅུ་ཡས་མས་ཙམ་ལ་མཁའ་འགྲོ་མ་འདི་བོད་དུ་ཕེབས་ནས་རྒོད་ཚང་པ་དང་ཞལ་མཇལ་བར་མངོན། འགྲོ་བཟང་ནི་འགྲོ་བ་བཟང་མོའི་མཚན་བསྡུས་པ་ཙམ་མོ། །

			གོང་ས་ལྔ་པ་ཆེན་པོས་མཁའ་འགྲོ་མ་འདི་ཉིད་རྒོད་ཚང་པའི་གསང་ཡུམ་ཡིན་པར་གསུངས་པ་ལ་ལོ་རྒྱུས་ཀྱི་རྒྱབ་རྟེན་ཇི་ཙམ་ཡོད་མེད་མ་ཤེས་ཀྱང་། ཆོས་རྗེ་རྒོད་ཚང་པའི་རྣམ་ཐར་དུ་གསལ་བ་ལྟར་ན་རྗེ་ཉིད་ཀྱིས་ཡེ་ཤེས་མཁའ་འགྲོ་མ་དངོས་ཡིན་པའི་ཞལ་བཞེས་གནང་བར་མ་ཟད། ཐུགས་དགྱེས་པའི་ཞབས་ཏོག་སྒྲུབ་མཁན་དང། རྟག་ཏུ་ཞབས་དྲུང་ན་བཞུགས་ཡོད་པ་ལྟ་བུ་ཞིག་ནི་མཇལ།

			དེ་ཡང་རྒོད་ཚང་པའི་རྣམ་ཐར་དུ་ཐེངས་གཅིག་རྒོད་ཚང་པ་སྐུ་ཁམས་ངན་པ་བྱུང་བའི་དུས་སུ། ཐམས་ཅད་ཀྱིས་སྐུའི་རིམ་གྲོ་ལ་དམིགས་ནས་སྤོང་དག་རེ་མཛད། འགྲོ་བ་བཟང་མོས་རྫ་ཁོག་དང་། སྒོམ་ཐག་དང་། ལྤགས་སྟན་དང་། འབོལ་ཆུང་དང་། ཅི་ཡོད་པ་ཕུལ་བས་དེ་ལ་ཤིན་ཏུ་མཉེས། ཉེ་གནས་སྨོན་འཁར་བས་ཁོག་མ་དང་། ཕྱེ་ཕད་ལ་སོགས་པ་ཅི་ཡོད་པ་ཕུལ་ཀྱང་དེ་ལ་ཅུང་ཟད་མ་མཉེས་ནས། སྤོང་དག་བྱེད་པ་དང་སྦྱིན་པ་གཏོང་བ་ལ་བློའི་འཁྲིས་མེད་པ་འགྲོ་བཟང་འདྲ་བ་ཞིག་དགོས་པ་ཡིན། ཁྱོད་རང་གི་འདི་ལ་འཁྲིས་ཤིག་འདུག །དེ་མིན་འདི་ཚོ་ལ་ཡང་འཁྲིས་མེད་པ་མེད། ཁམས་སླར་ཉོག་སོང་། རང་ས་རང་སར་ད་ལྟ་རང་སྐྱོལ། འཇིག་རྟེན་བློས་བཏང་འདི་ལ་དཀའ་ལས་གཅིག་ཡོད། ཚེ་འདི་བློས་ཐོངས་ནས་བློའི་འཁྲས་ཁྲིས་རང་མེད་ན། འཕྲལ་བདེ་བར་འགྲོ་བས་རིམ་གྲོ་དེ་ལས་ཆེ་བ་མེད་དེ། དེ་དཀའ་བར་འདུག་མིན་ནམ་ཞེས་གསུངས།

			ལྷག་པར་རྒོད་ཚང་པ་དགུང་ལོ་དྲུག་ཅུ་རྩ་བརྒྱད་པ་ལ་བར་འབྲོག་ཏུ་ཕེབས་ཏེ། ང་འདིར་དགོན་པ་བཏབ་ནས་ལོ་གསུམ་སྡོད་པས་ས་དཔྱད་ཁྱོད་ཡེ་ཤེས་ཀྱི་མཁའ་འགྲོ་མ་ཡིན་པས་གྱིས་གསུངས། ས་དཔྱད་འགྲོ་བ་བཟང་མོས་མཛད། རྡོ་རྗེ་གླིང་ནི་རྒོད་ཚང་པའི་རྣམ་ཐར་ལས། “གནས་མཆོག་ཏུ་གྱུར་པ་གྲོང་ཁྱེར་རྩྭ་མཆོག་ལྟ་བུ་”ཡིན་གསུངས་པ་དང་། ཞྭ་དམར་བཞི་པ་སྤྱན་སྔ་ཆོས་གྲགས་ཀྱིས་མཛད་པའི་ཁྲིམས་ཁང་ལོ་ཙཱ་བ་བསོད་ནམས་རྒྱ་མཚོའི་རྣམ་ཐར་ལས་ཀྱང་། “དེ་ནས་རིམ་པས་བར་འབྲོག་རྡོ་རྗེ་གླིང་དུ་ཕེབས། རྒྱལ་བ་རྒོད་ཚང་པའི་གདུང་གི་ཞུགས་ཁང་དང༌། སྐུ་འདྲ་ལ་མཆོད་པ་ཕུལ་ཞིང་གསོལ་འདེབས་གནང་བའི་ཚེ། སྐུ་ཉམས་ཆེན་པོ་འཁྲུངས་ཤིང་། རྗེས་སུ་ཡང་འདི་རྒོད་ཚང་པའི་རྩ་བའི་བཞུགས་གནས་དེ་ཡིན་འདུག་པས་བྱིན་རླབས་ཀྱི་མཚན་མ་ཤིན་ཏུ་ཆེ་བ་འོང་བ་ཅིག་འདུག་གསུངས།” ཞེས་འབྱུང་བ་ལྟར་རྒོད་ཚང་པའི་རྩ་བའི་གདན་ས་དེ་ལྟ་བུའི་ས་དཔྱད་ཀྱང་འགྲོ་བ་བཟང་མོར་མཛད་དུ་བཅུག་པ་སོགས་ཀྱིས་བླ་སློབ་ཀྱི་འབྲེལ་པ་ཁྱད་པར་ཅན་ཡོད་པ་གདོན་མི་ཟའོ། །

			རྒོད་ཚང་པའི་སློབ་མ་བརྟུལ་ཞུགས་རང་དང་མཉམ་པ་ཨུ་རྒྱན་པ་རིན་ཆེན་དཔལ་གྱི་ (1230-1369) རྣམ་ཐར་དུའང་འགྲོ་བ་བཟང་མོའི་རྣམ་ཐར་ཐོར་བུ་བ་མང་དུ་སྣང་སྟེ། དེའང་རྗེ་འདིས་རྒོད་ཚང་པ་དང་མཇལ་ཐེངས་གཉིས་པའི་སྐབས་ཙམ་དུ། མ་གཅིག་འགྲོ་བ་བཟང་མོས་ཨུ་རྒྱན་པ་ལ། སློབ་དཔོན་ཇོ་བཙུན་གྱིས་ཁྲིད་བསྐྱངས་པ་ཙམ་གྱིས་རྟོགས་པ་ཉིན་མཚན་ཁོར་ཡུག་ཏུ་སོང་སྟེ། རང་གཞན་གྱི་དོན་ཐམས་ཅད་འགྲུབ་པ་ཡིན་ནོ། །ཞེས་པའི་ལུང་བསྟན་གནང་། ཡང་ཉིན་གཅིག་རྣལ་འབྱོར་གྱི་དབང་ཕྱུག་ཆེན་མོ་འགྲོ་བ་བཟང་མོས། སྒོག་པ་སྔོན་པོ་སྤར་གང་བསྣམས་ནས་བྱོན་ཏེ། ཨུ་རྒྱན་པ་ལ་སྤྱན་ཅེར་རེ་གཟིགས་ནས། སློབ་དཔོན་ཇོ་བཙུན་ཉིད་ལ་བསགས་པ་གྲུ་བཞི་གཅིག་འདུག །སྒོག་པ་འདི་ལ་དངོས་གྲུབ་འོང་བ་ཡིན་གྱི་གསོལ་གསུངས་པས། ཨུ་རྒྱན་པས་ཁྱོད་ཀྱི་སྒོག་པ་མི་འདོད་གསུངས་ནས་མ་བཞེས། ཆོས་རྗེ་རྒོད་ཚང་པའི་དྲུང་དུ་འགྲོ་བ་བཟང་མོས་སྒོག་པ་སྤར་གང་གཏད་ནས། དངོས་གྲུབ་ཡོང་གིས་ཟོ་ཟེར་ཏེ་མ་ཟོས་ལགས་ཞེས་ཞུས་པས། ཆོས་རྗེ་རིན་པོ་ཆེའི་ཞལ་ནས། ཨ་པ་དེ་ལེན་པ་ལགས་པ་ལ། ལོངས་སྤྱོད་ཀྱི་རྟེན་འབྲེལ་བག་ཙམ་འཆུགས་ནས་གདའ། དེ་བླངས་ན་འབྲི་ཁུང་ཐེལ་པའི་ལོངས་སྤྱོད་འདྲ་བ་ཞིག་ཡོང་བ་ཡིན་ཏེ་གསུངས།

			ལྷག་པར་མཁས་གྲུབ་ཨུ་རྒྱན་པའི་རྣམ་ཐར་བྱིན་རླབས་ཆུ་རྒྱུན་ལས་རྗེ་ཉིད་ཨུ་རྒྱན་ཡུལ་དུ་ཕེབས་སྐབས་ཀྱི་ཐད་དུ་“དེའི་དུས་ན་ཨུ་རྒྱན་དྷུ་མ་ཐ་ལའི་གྲོང་ཁྱེར་ན་རྣལ་འབྱོར་མ་ཆེན་མོར་གྲགས་པ། སོ་ནི་ཞེས་བྱ་བ་དང་། གྷོ་རི་ཞེས་བྱ་བ་དང་། མ་ཏཾ་གི་ཞེས་བྱ་བ་དང་། ཏ་པ་སི་ནི་ཞེས་བྱ་བ་དང་བཞི་འདུག །རྣལ་འབྱོར་མ་ཆེན་མོ་སོ་ནི་ཞེས་བྱ་བ་དེ་ཆོས་རྗེ་རིན་པོ་ཆེ་རྒོད་ཚང་པའི་དྲུང་ན་བཞུགས་པའི་འགྲོ་བཟངས་སུ་འདུག །སྤྱོད་པ་ཡང་འགྲོ་བཟངས་དང་འདྲ་བ་ཅིག་འདུག་གསུངས། སྔར་ང་བས་འགྲོ་བཟངས་རྟོགས་པ་དམའ་རུ་མི་འདུག །མོ་ངའི་དབང་དུ་མི་འདུ། ང་མོའི་དབང་དུ་མི་འདུ་བ་ཡིན་པ་ལ། མཁའ་འགྲོ་མ་དེས་བྱིན་པའི་ཟས་ཟོས་ཕན་ཆད་ངའི་རྟོགས་པ་མཐོ་བར་སོང་ནས། ངས་འགྲོ་བཟང་དབང་དུ་བསྡུས་ནས་གང་བྱས་ཀྱང་ཆོག་གིན་འདུག །” ཅེས་རྗེ་ཉིད་ཨུ་རྒྱན་ཡུལ་དུ་ཕེབས་སྐབས་སོ་ནི་ཞེས་བྱ་བའི་རྣལ་འབྱོར་མ་ཞིག་མཇལ་ཞིང་། དེ་ནི་བོད་དུ་རྒོད་ཚང་པའི་དྲུང་ན་བཞུགས་པའི་འགྲོ་བཟང་རེད་འདུག་ཅེས་གསུངས། ཡང་དེའི་རྗེས་སུ་དེ་དང་འདྲ་བ་ཅིག་འདུག་ཅེས་འགྲོ་བཟང་དངོས་མིན་པ་ལྟ་བུ་ཡང་གསུངས་པས་དོན་ངོ་མར་དེ་གཉིས་གང་ཟག་གཅིག་གམ་ཐ་དད་གང་ཡིན་སྙམ་ན།

			འདི་ལ་ཀུན་མཁྱེན་པདྨ་དཀར་པོས་མཛད་པའི་ཆོས་འབྱུང་བསྟན་པའི་པདྨོ་རྒྱས་པའི་ཉིན་བྱེད་ལས། “ཆོས་རྗེ་(རྒོད་ཚང་པ་)འདིའི་སྐུ་འཁོར་ན་སྒོམ་མ་བཞུགས་པ་རྣམས་ནི་ཐ་མལ་པ་སྐད་ཡིན་པར་བརྫུས་པ་མ་གཏོགས་མཁའ་འགྲོ་མ་འབའ་ཞིག་སྟེ། ངའི་སྒོམ་མ་སླེ་ཐུལ་ཅན་འདི་རྣམས་ཉིན་མོ་ང་ལ་ཆོས་ཉན། ནུབ་མོ་ནཱ་རོ་པའི་ཕྱི་རྟེན་བཀྲ་ཤིས་སྒོ་མང་ལ་སྐོར་བ་བསྐོར་ཏེ་ཨུ་རྒྱན་དུ་ཚོགས་ཀྱི་འཁོར་ལོ་ལ་འགྲོ་བ་ཡིན་གསུངས། ནཱ་རོ་པའི་ཕྱི་རྟེན་གསུངས་པ་དེ་ར་ལུང་གི་མཆོད་རྟེན་ཡིན། དེ་བཞིན་བདེན་པ་གྲུབ་ཐོབ་ཨུ་རྒྱན་པས་ཆོས་རྗེའི་ཁྲིད་གཉེར་མཛད་པ་ན། སྒོམ་མ་དང་གྲུབ་ཆེན་བསྲེས་ནས་ཆོས་ཉན་པར་དབྱེས་ཕྱེ། བཙུན་པ་སྟོད། བཙུན་མ་ཁྱམས་སྨད་དུ་འཇོག །འགའ་ཞིག་ཨུ་ཚུགས་ཀྱིས་གོང་དུ་འཚངས་པ་བརྡུངས་པས། ཨུ་རྒྱན་དུ་བུད་མེད་དེ་དག་ཆ་ལུགས་དེ་ཁོ་ན་བཞིན་བྱུང་ནས་རྡོ་ཆར་ཕབ། དབུ་ཆག །སླར་རླུང་གིས་གསོས་པ་ཡིན་ནོ། །” ཞེས་རྗེ་རྒོད་ཚང་པའི་དྲུང་ན་ཐ་མལ་པའི་ཚུལ་འཛིན་པའི་མ་ཇོ་མང་དུ་ཡོད་པ་དེ་རྣམས་དོན་དུ་མཁའ་འགྲོ་མ་ཡིན་ཚུལ་རྒོད་ཚང་པས་གསུངས་པ་དང་། ཨུ་རྒྱན་པའི་གཟིགས་སྣང་མཐུན་པར་བྱུང་ཚུལ་གསལ་བར་མ་ཟད། 

			ཡང་ཨུ་རྒྱན་པའི་རྣམ་ཐར་བྱིན་རླབས་ཆུ་རྒྱུན་ལས། “མུ་ལ་སའི་ཀྲོ་ཏ་ཞེས་བྱ་བའི་ས་གྲུ་གསུམ་ཞིག་ཡོད་དེ། དེ་ན་ཙནྡན་ལས་གྲུབ་པའི་རང་བྱུང་དུ་བྱོན་པའི་མངྒལ་དེ་བི་ཞེས་བྱ་བའི་རྗེ་བཙུན་མ་དེ་བཞུགས་པ་ལ། ཧོར་གྱི་དམག་བྱུང་ནས་ད་ལྟ་ནི་དྷུ་མ་ཐ་ལ་ན་ལྷ་ཁང་ཆུང་ངུ་གཅིག་བརྩིགས་ནས་དེ་ན་བཞུགས་འདུག་གོ །རྗེ་བཙུན་མ་དེ་ཡི་དྲུང་ན་བུད་མེད་མང་པོ་འདུས་ནས་མཆོད་པ་རྣམ་པ་མང་པོ་བྱེད་ཅིང་འདུག་པས། ཀི་ལི་དང་ཙི་ལི་ཡི་སྒྲ་སྒྲོག་ཅིང་འདུག །ནུས་པ་དང་མི་ལྡན་པ་སྤ་བཀོང་བར་བྱེད་པ། སྐལ་བ་དང་ལྡན་པ་རྣམས་རྗེས་སུ་འཛིན་པར་བྱེད་པ་ཡིན་གསུང་། རྣལ་འབྱོར་མ་དེ་རྣམས་ཀྱི་གྲལ་གཞུག་ན། བོད་ཀྱི་བུད་མེད་ཤམ་བུ་གྱོན་པ་དང་། སྒོམ་མ་སླེ་ཐུལ་གྱོན་པ་འགའ་ཞིག་འདུག །ཁྱེད་ཀྱིས་ནམ་འོངས་གསུངས་པས་ད་ནང་འོངས་གསུང་ཞིང་འདུག །དམ་རྫས་ཀྱི་རྫས་རྣམས་བོད་མོ་རྣམས་ལ་འདྲེན་ཞིང་འདུག་གསུངས།” ཞེས་དང་།

			ཡང་རྣམ་ཐར་དེ་ཉིད་ལས། “ཨུ་རྒྱན་གྱི་སྒོ་ན་རྒྱལ་པོ་ཨིནྡྲ་བྷོ་དྷིས་བཞེངས་པའི་གཙུག་ལག་ཁང་ཆེན་པོ་ཞིག་འདུག །དེར་ཞག་འགའ་གཟིམས་པས་གནས་གསུམ་གྱི་མཁའ་འགྲོ་མ་རྣམས་བར་སྣང་ལ་སྤྲིན་གྱི་ཕུང་པོ་ཙམ་དུ་འདུས་ཤིང་། གཟུགས་མི་སྣང་པའི་དྲིལ་བུའི་སྒྲ་ལ་སོགས་པ་རོལ་མོ་སྣ་ཚོགས་པ་རྣམས་ལས་ཐེག་པ་སྣ་ཚོགས་ཀྱི་ཆོས་སྟོན་པ་འདུག་གསུངས། བུད་མེད་ལ་ལས་རྡོ་རྗེ་གླིང་ནས་ཆོས་རྗེ་རྒོད་ཚང་པ་ཆོས་གསུང་པ་ལ་སྔ་དྲོ་ཉན་དུ་ཕྱིན་ནས། དེ་ཉིད་ཀྱི་དགོང་མོར་སླེབས་ནས། ཆོས་རྗེ་རིན་པོ་ཆེས་དེ་རིང་ཆོས་འདི་འདྲ་བ་གཅིག་གསུང་གིན་འདུག་ཟེར་ཞིང་། ཆོས་ཀྱི་ཚིག་མང་པོ་ཁྱེར་འོང་ཞིང་འདུག །ཨུ་རྒྱན་དེ་སྤྲུལ་པའི་ཞིང་གཅིག་རང་ཡོད། གནས་དེར་བསྡད་ནས་ཟླ་བ་གསུམ་ཕན་ཆད་གཞན་གྱིས་ཕུད་མཆོད་བྱས་པ་དེ་ཡང་ཁ་རུ་སིབ་སིབ་འོང་གིན་འདུག་”ཅེས་གྲུབ་ཐོབ་ཨུ་རྒྱན་པ་ཨུ་རྒྱན་གྱི་ཡུལ་དུ་ཕེབས་སྐབས། མཁའ་འགྲོ་མ་འགའ་སྔ་དྲོ་བོད་དུ་རྒོད་ཚང་པའི་དྲུང་དུ་ཆོས་ཉན། དགོང་མོ་ཨུ་རྒྱན་ཡུལ་དུ་ཚུར་སླེབས་འོང་གིན་ཡོད་པའི་གཟིགས་སྣང་བྱུང་ཚུལ་ཞིབ་པར་གསུངས་པ་ལ་རྗེས་སུ་དཔག་ན། འགྲོ་བ་བཟང་མོ་ལྟ་བུའི་ཡེ་ཤེས་ཀྱི་མཁའ་འགྲོ་མས་སྤྲུལ་པའི་བཀོད་པ་གཞན་ལ་མ་ལྟོས་པར། རྫུ་འཕྲུལ་གྱི་སྟོབས་ལ་བརྟེན་ནས་སྐུ་ལུས་དེ་ཉིད་ཀྱིས་རྒྱ་བོད་གཉིས་ཀྱི་དབར་འཐག་བཏགས་བཏགས་མཛད་ཆོག་པར་སེམས། འདིར་གྲུབ་ཐོབ་ཨུ་རྒྱན་པ་ལ་ཟས་བྱིན་པ་ལ་བརྟེན་ནས་ཉམས་རྟོགས་ཀྱི་རྩལ་རྫོགས་པར་གསུངས་པའི་མཁའ་འགྲོ་མ་དེ་ནི་ཀ་ལ་ཀའམ། ཀ་ཀ་ལ་ཞེས་པའི་གྲོང་ཁྱེར་ནས་ཡིན་པའི་མཁའ་འགྲོ་མ་ས་མུད་ཏ་པཱུ་ཛ་ཞེས་པ་དེ་ཡིན་པ་ལས། རྣལ་འབྱོར་མ་སོ་ནི་ཞེས་བྱ་བ་དེ་མིན་ནོ། །

			དེ་ལྟ་བུའི་ཡེ་ཤེས་ཀྱི་མཁའ་འགྲོ་མ་དེ་ཉིད་སྐུ་ཇི་ལྟར་གཤེགས་པའི་ཚུལ་ནི། དེའང་ཆོས་རྗེ་རྒོད་ཚང་པ་རབ་བྱུང་བཞི་པའི་ས་རྟ་ (1258) དགུང་ལོ་བདུན་ཅུ་པ་ལ་སྐུ་གཤེགས་པའི་ཕྱི་ལོ་སྟེ། ས་ལུག་ (1259)  ལོར་གྲུབ་ཐོབ་ཨུ་རྒྱན་པ་ནུབ་ཕྱོགས་ཨུ་རྒྱན་གྱི་ཡུལ་ནས་ཚུར་འཁོར་ཏེ་བར་འབྲོག་རྡོ་རྗེ་གླིང་དུ་བྱོན། རྒོད་ཚང་པས་ཞིང་ལ་གཤེགས་ཁར་སློབ་མ་རྣམས་ལ་རྟེན་མ་བཞེངས། གདན་ས་མ་འཛུགས་ཞེས་པའི་བཀའ་ནན་ཆེན་པོ་ཕེབས་པ་ལ་བརྟེན་ནས། གྲྭ་པ་ཐམས་ཅད་ནི་རི་ལ་སོང་ནས་གདན་ས་སྟོང་པ་འདྲ་བ་གཅིག་ལས་མེད། གདུང་ཁང་གི་སོ་ཕག་རྣམས་ལ་ཚ་ཚ་ཁང་བུ་ཞིག་བཞེངས་པ་ལ་མ་ཇོ་བགྲེས་མོ་འགའ་ཞིག་གིས་མཆོད་པ་འབུལ་བཞིན་འདུག་པ་དེར། ཨུ་རྒྱན་པ་བླ་མ་དང་མཆེད་གྲོགས་རྣམས་དྲན་ནས་མང་པོ་བཤུམས། ཕྱག་མང་པོ་བཙལ་ཡན་ལག་བདུན་པ་ཕུལ། དེའི་དུས་ན་བཟའ་ཕྱིང་པ་དཀར་པོ་གཅིག་དང་། རྣ་ལྤགས་ཀྱི་དབུ་ཞྭ་གཅིག་ལས་མེད་པས། ཇོ་མོ་རྣམས་ཀྱིས་ངོ་མ་ཤེས་པར་ལུག་རྫི་དད་པ་ཅན་གཅིག་འདུག་ཟེར།

			དེའི་མཚན་མོ་འོད་གསལ་གྱི་ངང་དུ་ཆོས་རྗེ་རྒོད་ཚང་པ་བྱོན་ནས། བུ་མོས་གུས་བསྐྱེད་ལ་བྱའི་ལོ་ལ་རྡོ་རྗེ་གདན་དུ་རྒྱུགས། དགེ་སྦྱོར་འཕེལ་པོ་ཡོང་གསུང་། ཡང་ནུབ་གཅིག་ཆོས་རྗེ་རྒོད་ཚང་པ་གཟི་བརྗིད་དང་བྱིན་རླབས་དཔག་ཏུ་མེད་པ་དང་བཅས་ཏེ་བྱོན་ནས། འགྲོ་བ་བཟང་མོ་འཆི་བར་འདུག་པས་མོ་ཅན་དུ་སྐོར་གཅིག་འཕྲད་དུ་སོང་གསུངས་པས་དེའི་ནང་པར་བྱོན། དེ་དུས་མཁའ་འགྲོ་མ་འགྲོ་བ་བཟང་མོ་གངས་བུ་ལེའི་མགུལ་ན་སྒྲུབ་པ་མོ་སྐལ་བཟང་དང་། སྒྲུབ་པ་མོ་བྱང་སྐྱོང་དང་། འགྲོ་བ་བཟང་མོ་རང་གི་སྲས་མོ་རྣམས་དང་ལྷན་དུ་བཞུགས་པ་ལ། འགྲོ་བ་བཟང་མོའི་ཞལ་ནས། ལྟོས་དང་བླ་མ་ཨུ་རྒྱན་པ་སྤྱན་གསུམ་དང་ལྡན་ཞིང་། མཆེ་བ་བཞི་གཙིགས་པ། རུས་པའི་རྒྱན་དྲུག་གིས་བརྒྱན་ནས། འཁོར་ཨུ་རྒྱན་གྱི་མཁའ་འགྲོ་མའི་ཚོགས་དཔག་ཏུ་མེད་པ་དང་བཅས་ནས་འབྱོན་གྱིན་འདུག་ལྟོས་དང་ཞེས་གསུངས་སྐད། དར་གཅིག་ན་ཨུ་རྒྱན་པ་དང་། ཞབས་ཏོག་པ་བཀྲ་ཤིས་དཔལ་གཉིས་བྱོན་ནས་མཇལ།  

			འགྲོ་བ་བཟང་མོའི་ཞལ་ནས། སློབ་དཔོན་ཇོ་བཙུན་ཕྱགས་ཕེབས་པ་ཐུགས་ལ་བཏགས། ཆོས་རྗེ་རིན་པོ་ཆེ་པ་སྐུ་མྱ་ངན་ལས་འདས་ནའང་། ཁྱེད་བུ་ཆེན་འགྲོ་དོན་དཔག་ཏུ་མེད་པ་ནུས་པ་མང་པོ་ཞིག་བཞུགས་པ་ཡིན། ཁྱེད་རྣམས་ཀྱི་སྐུ་ཚེ་དང་འཕྲིན་ལས་ངའི་ལག་ན་ཡོད་པ་ལགས་ཀྱི། ང་ལ་མི་གཤེགས་པར་ཞུ་གྱིས་ལ་ང་ལ་ཞུ་བ་ཕུལ་མཛོད་གསུངས་པས། ཨུ་རྒྱན་པའི་ཞལ་ནས། ཞུ་བ་རང་མི་བགྱིད་དོ། །སྐྱེས་མོ་རང་ནམ་གཤེགས་ཙ་ན་གཤེགས་ཤིག་གསུངས་པས། ཡང་མཁའ་འགྲོ་མ་འགྲོ་བ་བཟང་མོའི་ཞལ་ནས། སློབ་དཔོན་ཇོ་བཙུན་དེ་སྐད་མ་གསུངས་པར་བཞུགས་པར་ཞུ་གསུངས་ཤིག་ཅེས་གསུངས། ཡང་ཞུ་བ་རང་མི་འབུལ་ལོ། །སྐྱེས་མོ་རང་ནམ་གཤེགས་ཙ་ན་གཤེགས་ཤིག་ཅེས་གསུངས་པས། དེ་མ་ཐག་དབུ་ལྗོག་མཛད་ནས་སྐུ་ལ་བསྙུང་བ་མེད་པར་འདས་སོ། །དེར་ཨུ་རྒྱན་པ་ཧ་ལས་ནས་དྲུང་དུ་བྱོན་ནས་གཟིགས་པས་འདས་ཚར་ནས་འདུག །དེར་ཕྱག་ཐལ་མོ་སྦྱར་ནས། སྐྱེས་མོ་དམ་པ་མི་གཤེགས་པར་ཞུ། སེམས་ཅན་གྱི་དོན་ལ་བཞུགས་པར་ཞུ་ཞེས་ཐུགས་འདུན་དང་བཅས་ཡང་ཡང་གསུངས་པས། སྤྱན་ཧྲིག་གེར་གཟིགས་ནས། ད་འཕྱིས། ངས་ལུས་བླངས་ཟིན་གསུངས། སྔར་གྱི་སྐུ་ཤའི་མདོག་མདངས་ལེགས་པ་དེ་མེད་པར་སེར་ལོག་གེར་སོང་འདུག་གསུངས། གོང་དུ་ལྷོ་རོང་ཆོས་འབྱུང་དུ་“རྗེ་གཤེགས་པའི་ཕྱིར་ལོག་གངས་བུ་ལེ་ན། ཨུ་རྒྱན་པས་གསོལ་བ་མ་ཐེབས་ནས་སྤྲུལ་པའི་སྐུ་བསྡུས་”ཞེས་པ་དེ་འདི་ཉིད་ལ་དགོངས་པ་ཡིན་ནོ། །

			ཡང་ལྷོ་རོང་ཆོས་འབྱུང་ལས། “དུས་ཕྱིས་རས་ཆུང་གི་ཀུན་ལྡན་རས་མ་དེ་ཨུ་རྒྱན་པས་དེའི་སྐྱེ་བ་ཡིན་པར་གསུངས།” ཞེས་གསུངས་པའི་ཀུན་ལྡན་རས་མའམ། མཚན་གཞན་རས་མ་ཞིག་མོ་ནི་རས་ཆུང་སྙན་བརྒྱུད་ཀྱི་བརྒྱུད་པ་ཡིད་བཞིན་ནོར་བུར་བཞུགས་ཤིང་། དེའི་རྣམ་ཐར་རྒྱས་པ་ནི་རས་མ་ཞིག་མོ་ཉིད་ཀྱིས་ཇི་ལྟར་གསུངས་པ་དང་། སློབ་མ་ཀུན་གྱི་མཐུན་སྣང་དུ་གྱུར་པ་རྣམས་མ་གཅིག་དགུང་ལོ་བརྒྱད་ཅུ་བཞེས་པའི་དུས་སུ་དགེ་སློང་གཟི་བརྗིད་རྒྱལ་མཚན་གྱིས་མཛད་པའི་དྲིན་ཅན་རས་མ་ཞིག་མོའི་རྣམ་ཐར་ཞེས་པ་དེར་གཟིགས་པར་ཞུ། 

			རྣམ་ཐར་དེ་ཉིད་ལས། “བླ་མ་གྲུབ་ཆེན་ཨུ་རྒྱན་པ་རྒྱ་ཡུལ་དུ་གཤེགས་དུས། ཚོང་དུས་སུ་དྲིན་ཅན་མས་མཇལ་དུ་བྱོན་པས། ཨུ་རྒྱན་པ་ན་རེ་དྲིན་ཅན་མ་ལ། ཁྱོད་ཀྱིས་ལོ་སུམ་ཅུ་སོ་ལྔ་ལོན་ཨང་གསུངས། ལོན་ལགས་བྱས་པས་དེ་ཀ་ཙམ་ཡིན་གསུངས། དེ་ནས་ཡང་དྲིན་ཅན་མའི་སློབ་མ་གཅིག་ལ། ཁྱོད་ཀྱི་སློབ་དཔོན་མ་དེ་ཆོས་རྗེ་རྒོད་ཚང་པའི་སློབ་མ་མ་གཅིག་འགྲོ་བཟངས་བྱ་བའི་སྐྱེ་བ་ཡིན་ཏེ། ད་ལྟ་གྲིབ་གཅིག་གིས་ཕོག་འདུག །གྲིབ་དེ་སངས་ན་འགྲོ་དོན་ཆེན་པོ་ཡོང་བ་འདུག་སྟེ་གསུང་ངོ་། །” ཞེས་ཨུ་རྒྱན་པས་ཀུན་ལྡན་རས་མ་མཁའ་འགྲོ་མ་འགྲོ་བ་བཟང་མོའི་སྐྱེ་བ་ཡིན་ཚུལ་གསལ་བར་གསུངས་པས། འདི་ཉིད་བོད་དུ་བུད་མེད་ཀྱི་རྟེན་ལ་སྐུ་སྐྱེའམ་སྤྲུལ་སྐུར་ངོས་འཛིན་པའི་ཐོག་མ་ལྟ་བུར་བཞག་ན་ཨེ་ཆོག་སྙམ།  དེ་མིན་རྒྱལ་བ་སྐུ་ཕྲེང་གཉིས་པ་ཐམས་ཅད་མཁྱེན་པ་དགེ་འདུན་རྒྱ་མཚོའི་ཡུམ་མ་གཅིག་ཀུན་དགའ་དཔལ་མོ་ཡང་འགྲོ་བ་བཟང་མོའི་སྐྱེ་བ་ཡིན་ཚུལ་གོང་དུ་བཤད་ཟིན་པ་ལྟར་རོ། །འདི་དང་ཨ་ལྕེ་ལྷ་མོའི་གཞུང་བརྒྱད་དུ་གྲགས་པའི་ནང་གི་འགྲོ་བ་བཟང་མོ་གཉིས་མཚན་གཅིག་ཀྱང་གང་ཟག་མི་གཅིག་པ་ཡིན་ལ། རྒྱ་གར་ལའང་འགྲོ་བ་བཟང་མོའི་མཚན་ཅན་གྱི་རྣལ་འབྱོར་མ་འགའ་ཞིག་བྱུང་ཡོད་འདུག་པས་གཅིག་ཏུ་འཁྲུལ་བར་མི་བྱའོ། །

			འགྲོ་བ་བཟང་མོས་བརྟན་བཞུགས་འདི་ཇི་ལྟར་ཕུལ་ཚུལ་རྒོད་ཚང་པ་ཡབ་སྲས་ཀྱི་རྣམ་ཐར་དུ་མི་གསལ་ཡང་། རྒོད་ཚང་པར་ཕུལ་བ་ནི་ཞལ་རྒྱུན་ཡོངས་གྲགས་ཡིན་ལ། ཁལ་ཁ་བྲག་རི་དམ་ཚིག་རྡོ་རྗེས་ཨུ་རྒྱན་པར་ཕུལ་བར་གསུངས་པ་ལ་ཁུངས་ཡོད་མེད་མ་ངེས་ཀྱང་། མཁའ་འགྲོ་མ་འདིས་ཨུ་རྒྱན་པ་ལ་གནང་བའི་གྲིབ་སེལ་གྱི་གདམས་པ་དང་། ཨུ་རྒྱན་པ་བདེ་ཆེན་སྟེང་ན་བཞུགས་དུས་འགྲོ་བ་བཟང་མོས་ཞུས་པའི་རྩ་རླུང་གི་ཟིན་བྲིས་སོགས་བཞུགས་པས་ཕན་ཚུན་གཉིས་ཀ་བླ་སློབ་ཀྱི་འབྲེལ་པ་ཡོད་པ་ཞིག་ནི་ཡིན་ངེས། དེས་ན་བརྟན་བཞུགས་ཀྱི་ཆོ་ག་འདིའང་རྒོད་ཚང་པ་ཁོ་ན་ལ་ཕུལ་བའམ། ཡང་ན་རྒོད་ཚང་པ་དང་ཨུ་རྒྱན་པ་ཡབ་སྲས་གཉིས་ཀ་ལ་ཕུལ་བ་གང་ཡིན་མཐའ་གཅིག་ཏུ་ཁ་ཚོན་གཅོད་དཀའ་བར་སྣང་ངོ་། །

			གཉིས་པ་བསུན་ཟློག་གི་ཆོ་ག་དངོས་བསྟན་པ་ནི། བརྟན་བཞུགས་འབུལ་ཡུལ་དེ་ཉིད་ཀྱི་ཁྲི་སྟན་རྡོ་རྗེས་མཚན་པའི་འོག་ཏུ་དར་ཐག་ཁ་དོག་སྣ་ལྔ་པའི་སྣེ་མོ་རྣམས་བཅུག་སྟེ་ཕྱོགས་སོ་སོའམ། ཡང་ན་མདུན་ངོས་སུ་དབུས་སུ་དཀར་པོ། གཡས་སུ་སྔོན་པོ། ཡང་དེའི་གཡས་སུ་དམར་པོ། གཡོན་དུ་སེར་པོ། ཡང་དེའི་གཡོན་དུ་ལྗང་གུ་བཅས་ཕྲུགས་གཅིག་ཏུ་ནར་མོར་འཇོག་པ་ལྟ་བུ་གང་བདེ་བྱ། སྤྲོ་ན་རིགས་བཟང་གི་བུད་མེད་ལང་ཚོ་རྒྱས་པ་གར་ཆས་སྤྲས་པ་ལྔས་དར་ཐག་འཛིན་དུ་བཅུག །དེ་བཞིན་མཁའ་འགྲོ་སྡེ་ལྔར་འབུལ་རྒྱུའི་གཏོར་མ་ཟླུམ་པོ་པད་འདབ་ཅན་ལྔ་སྣོད་སོ་སོར་བཅུག་སྟེ་སྟེགས་ཀྱི་ཁར་དབུས་དང་ཕྱོགས་བཞིར་བཤམས། ཆུ་གཉིས་ཉེར་སྤྱོད་ཀྱི་མཆོད་པ་ལྔ་ཚར་རེའང་བཤམས་ལ། ཐོག་མར་ཤར་གྱི་གཏོར་མ་བསང་སྦྱངས། ཕེཾ་གསུམ་གྱིས་སྤྱན་དྲངས། ཨོཾ་བཛྲ་ཌཱཀི་ནི་ས་པཱ་རི་ཝ་ར་ཨི་དཾ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། གསུམ་གྱིས་ཕུལ། ཨོཾ་བཛྲ་ཌཱཀི་ནི་ས་པཱ་རི་ཝ་ར་ཨརྒྷཾ་པུཥྤེ་སོགས་ཀྱིས་མཆོད། དཔལ་ལྡན་རྡོ་རྗེ་མཁའ་འགྲོ་མ། །མཁའ་འགྲོ་མ་ཡིས་འཁོར་ལོས་བསྒྱུར། །ཡེ་ཤེས་ལྔ་དང་སྐུ་གསུང་ཐུགས། །འགྲོ་བ་སྐྱོབ་ལ་ཕྱག་འཚལ་འདུད། །ཞེས་པས་བསྟོད། ཤར་རྡོ་རྗེ་རིགས་ཀྱི་མཁའ་འགྲོ་མ། །སྐུ་མདོག་དཀར་མོ་མདངས་དང་ལྡན། །རང་འདྲ་རྡོར་སེམས་དཔའ་བོར་བཅས། །འཁོར་དུ་མཁའ་འགྲོ་འབུམ་གྱིས་བསྐོར། །ཁྱེད་འཁོར་དང་བཅས་ལ་གསོལ་བ་འདེབས། ཤར་གྱི་དར་ཐག་དབྱིངས་སུ་བསྡུས། །ཤར་གྱི་བསུན་མ་ཟློག་ཏུ་གསོལ། །སྤྱིར་དམ་ཚིག་ཅན་གྱི་སྡོང་གྲོགས་མཛོད། །སྒོས་མཚན་ལྡན་བླ་མའི་སྐུ་ཚེ་སྲིངས། །རྡོར་སེམས་ཚེ་ཡི་དངོས་གྲུབ་སྩོལ། །བསྐལ་བརྒྱའི་བར་དུ་ཞབས་བརྟན་ཤོག །ཅེས་བརྗོད་པས་ཤར་གྱི་བསུན་མ་རྣམས་གཤེགས་པར་བསམ་ལ་དར་ཐག་སྔོན་པོ་བསྡུ། གཏོར་མ་ཤར་ཕྱོགས་སུ་ཕུལ། མཆོད་པ་གཤེགས།

			ལྷོ་ཡི་གཏོར་མ་བསང་སྦྱངས། ཕེཾ་གསུམ་གྱིས་སྤྱན་དྲངས། ཨོཾ་རཏྣ་ཌཱཀི་ནི་ས་པཱ་རི་ཝ་ར་ཨི་དཾ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། གསུམ་གྱིས་ཕུལ། ཨོཾ་རཏྣ་ཌཱཀི་ནི་ས་པཱ་རི་ཝ་ར་ཨརྒྷཾ་པུཥྤེ་སོགས་ཀྱིས་མཆོད། དཔལ་ལྡན་རིན་ཆེན་མཁའ་འགྲོ་མ། །མཁའ་འགྲོ་མ་ཡིས་འཁོར་ལོས་བསྒྱུར། །ཡེ་ཤེས་ལྔ་དང་སྐུ་གསུང་ཐུགས། །འགྲོ་བ་སྐྱོབ་ལ་ཕྱག་འཚལ་འདུད། །ཞེས་པས་བསྟོད།  ལྷོ་རིན་ཆེན་རིགས་ཀྱི་མཁའ་འགྲོ་མ། །སྐུ་མདོག་སེར་མོ་མདངས་དང་ལྡན། །རང་འདྲ་རིན་འབྱུང་དཔའ་བོར་བཅས། །འཁོར་དུ་མཁའ་འགྲོ་འབུམ་གྱིས་བསྐོར། །ཁྱེད་འཁོར་དང་བཅས་ལ་གསོལ་བ་འདེབས། །ལྷོ་ཡི་དར་ཐག་དབྱིངས་སུ་བསྡུས། །ལྷོ་ཡི་བསུན་མ་ཟློག་ཏུ་གསོལ། །སྤྱིར་དམ་ཚིག་ཅན་གྱི་སྡོང་གྲོགས་མཛོད། །སྒོས་མཚན་ལྡན་བླ་མའི་སྐུ་ཚེ་སྲིངས། །རིན་འབྱུང་ཚེ་ཡི་དངོས་གྲུབ་སྩོལ། །བསྐལ་བརྒྱའི་བར་དུ་ཞབས་བརྟན་ཤོག །ཅེས་པས་ལྷོ་ཡི་དར་ཐག་སེར་པོ་བསྡུ། གཏོར་མ་ལྷོ་ཕྱོགས་སུ་ཕུལ། མཆོད་པ་གཤེགས། 

			ནུབ་ཀྱི་གཏོར་མ་བསང་སྦྱངས། ཕེཾ་གསུམ་གྱིས་སྤྱན་དྲངས། ཨོཾ་པདྨ་ཌཱཀི་ནི་ས་པཱ་རི་ཝ་ར་ཨི་དཾ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། གསུམ་གྱིས་ཕུལ། ཨོཾ་པདྨ་ཌཱཀི་ནི་ས་པཱ་རི་ཝ་ར་ཨརྒྷཾ་པུཥྤེ་སོགས་ཀྱིས་མཆོད། དཔལ་ལྡན་པདྨ་མཁའ་འགྲོ་མ། །མཁའ་འགྲོ་མ་ཡིས་འཁོར་ལོས་བསྒྱུར། །ཡེ་ཤེས་ལྔ་དང་སྐུ་གསུང་ཐུགས། །འགྲོ་བ་སྐྱོབ་ལ་ཕྱག་འཚལ་འདུད། །ཞེས་པས་བསྟོད།  ནུབ་པདྨ་རིགས་ཀྱི་མཁའ་འགྲོ་མ། །སྐུ་མདོག་དམར་མོ་མདངས་དང་ལྡན། །རང་འདྲ་པདྨ་དཔའ་བོར་བཅས། །འཁོར་དུ་མཁའ་འགྲོ་འབུམ་གྱིས་བསྐོར། །ཁྱེད་འཁོར་དང་བཅས་ལ་གསོལ་བ་འདེབས། །ནུབ་ཀྱི་དར་ཐག་དབྱིངས་སུ་བསྡུས། །ནུབ་ཀྱི་བསུན་མ་ཟློག་ཏུ་གསོལ། །སྤྱིར་དམ་ཚིག་ཅན་གྱི་སྡོང་གྲོགས་མཛོད། །སྒོས་མཚན་ལྡན་བླ་མའི་སྐུ་ཚེ་སྲིངས། །སྣང་མཐའ་ཚེ་ཡི་དངོས་གྲུབ་སྩོལ། །བསྐལ་བརྒྱའི་བར་དུ་ཞབས་བརྟན་ཤོག །ཅེས་པས་ནུབ་ཀྱི་དར་ཐག་དམར་པོ་བསྡུ། གཏོར་མ་ནུབ་ཕྱོགས་སུ་ཕུལ། མཆོད་པ་གཤེགས། 

			བྱང་གི་གཏོར་མ་བསང་སྦྱངས། ཕེཾ་གསུམ་གྱིས་སྤྱན་དྲངས། ཨོཾ་ཀརྨ་ཌཱཀི་ནི་ས་པཱ་རི་ཝ་ར་ཨི་དཾ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། གསུམ་གྱིས་ཕུལ། ཨོཾ་ཀརྨ་ཌཱཀི་ནི་ས་པཱ་རི་ཝ་ར་ཨརྒྷཾ་པུཥྤེ་སོགས་ཀྱིས་མཆོད། དཔལ་ལྡན་ལས་ཀྱི་མཁའ་འགྲོ་མ། །མཁའ་འགྲོ་མ་ཡིས་འཁོར་ལོས་བསྒྱུར། །ཡེ་ཤེས་ལྔ་དང་སྐུ་གསུང་ཐུགས། །འགྲོ་བ་སྐྱོབ་ལ་ཕྱག་འཚལ་འདུད། །ཞེས་པས་བསྟོད།  བྱང་ལས་ཀྱི་རིགས་ཀྱི་མཁའ་འགྲོ་མ། །སྐུ་མདོག་ལྗང་གུ་མདངས་དང་ལྡན། །རང་འདྲ་དོན་གྲུབ་དཔའ་བོར་བཅས། །འཁོར་དུ་མཁའ་འགྲོ་འབུམ་གྱིས་བསྐོར། །ཁྱེད་འཁོར་དང་བཅས་ལ་གསོལ་བ་འདེབས། །བྱང་གི་དར་ཐག་དབྱིངས་སུ་བསྡུས། །བྱང་གི་བསུན་མ་ཟློག་ཏུ་གསོལ། །སྤྱིར་དམ་ཚིག་ཅན་གྱི་སྡོང་གྲོགས་མཛོད། །སྒོས་མཚན་ལྡན་བླ་མའི་སྐུ་ཚེ་སྲིངས། །དོན་གྲུབ་ཚེ་ཡི་དངོས་གྲུབ་སྩོལ། །བསྐལ་བརྒྱའི་བར་དུ་ཞབས་བརྟན་ཤོག །ཅེས་པས་བྱང་གི་དར་ཐག་ལྗང་གུ་བསྡུ། གཏོར་མ་བྱང་ཕྱོགས་སུ་ཕུལ། མཆོད་པ་གཤེགས།

			དབུས་ཀྱི་གཏོར་མ་བསང་སྦྱངས། ཕེཾ་གསུམ་གྱིས་སྤྱན་དྲངས། ཨོཾ་བུདྡྷ་ཌཱཀི་ནི་ས་པཱ་རི་ཝ་ར་ཨི་དཾ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། གསུམ་གྱིས་ཕུལ། ཨོཾ་བུདྡྷ་ཌཱཀི་ནི་ས་པཱ་རི་ཝ་ར་ཨརྒྷཾ་སོགས་ཀྱིས་མཆོད། དཔལ་ལྡན་སངས་རྒྱས་མཁའ་འགྲོ་མ། །མཁའ་འགྲོ་མ་ཡིས་འཁོར་ལོས་བསྒྱུར། །ཡེ་ཤེས་ལྔ་དང་སྐུ་གསུང་ཐུགས། །འགྲོ་བ་སྐྱོབ་ལ་ཕྱག་འཚལ་འདུད། །ཞེས་པས་བསྟོད། དབུས་བུདྡྷཱ་རིགས་ཀྱི་མཁའ་འགྲོ་མ། །སྐུ་མདོག་དཀར་གསལ་མདངས་དང་ལྡན། །རང་འདྲ་བུདྡྷཱ་དཔའ་བོར་བཅས། །འཁོར་དུ་མཁའ་འགྲོ་འབུམ་གྱིས་བསྐོར། །ཁྱེད་འཁོར་དང་བཅས་ལ་གསོལ་བ་འདེབས། །དབུས་ཀྱི་དར་ཐག་དབྱིངས་སུ་བསྡུས། །དབུས་ཀྱི་བསུན་མ་ཟློག་ཏུ་གསོལ། །སྤྱིར་དམ་ཚིག་ཅན་གྱི་སྡོང་གྲོགས་མཛོད། །སྒོས་མཚན་ལྡན་བླ་མའི་སྐུ་ཚེ་སྲིངས། །རྣམ་སྣང་ཚེ་ཡི་དངོས་གྲུབ་སྩོལ། །བསྐལ་བརྒྱའི་བར་དུ་ཞབས་བརྟན་ཤོག །ཅེས་པས་དར་ཐག་དཀར་པོ་བསྡུ་ཞིང་། དབུས་ཀྱི་གཏོར་མ་སྟེང་ཕྱོགས་སུ་ཕུལ། མཆོད་པ་གཤེགས།  

			སྨྲས་པ། 

			དུས་མིན་མཁའ་འགྲོའི་བསུ་མ་བཟློག་པའི་ཐབས། །

			ཡེ་ཤེས་ཌཱ་ཀིའི་ཞལ་རླངས་མ་ཡལ་བ། །

			མདོར་བསྡུས་ཡི་གེར་བཀོད་པའི་དགེ་བ་ཡིས། །

			རང་གཞན་ཚེ་སྲོག་རྡོ་རྗེ་ལྟར་བརྟན་ཤོག །

			དེའང་མ་གཅིག་འགྲོ་བ་བཟང་མོའི་ལུགས་ཀྱི་བསུན་ཟློག་གི་ཆོ་ག་འདི་ནི་དཔལ་ལྡན་འབྲུག་པའི་ཕྱོགས་སུ་དར་ཁྱབ་ཆེ་ཞིང་། རྒྱལ་བ་སྟག་ལུང་པའི་ཕྱག་སྲོལ་བརྟན་བཞུགས་ཕྱོགས་སོ་སོ་ནས་གསུང་ཆོག་མཛད་པའི་ལུགས་ཤིག་ཡོད་འདུག་པའང་གཙོ་བོ་འགྲོ་བཟང་ལུགས་འདི་ཉིད་ཡིན་ཏེ། སྟག་ལུང་ཞབས་དྲུང་ངག་དབང་རྣམ་རྒྱལ་གྱིས་མཛད་པའི་སྟག་ལུང་ཐང་པ་ཆེན་པོ་བཀྲ་ཤིས་དཔལ་གྱི་རྣམ་ཐར་མོས་གུས་སྙེ་མ་ལས། “སྔོན་སེ་བ་ལུང་ན་བཞུགས་པའི་དུས་སུ་ཉིན་གཅིག་གློ་བུར་དུ་སྐུ་ཤིན་ཏུ་བསྙུན་པའི་ཚུལ་གྱིས་གསུང་གི་བརྗོད་པ་མི་གསལ་བར་གྱུར་པ་ན། ཞབས་འབྲིང་དུ་སུ་ཡང་མེད་པས་ཕྱག་གིས་དབུ་སྔས་ལ་ཏུག་ཏུག་མཛད་པ་བརྡའ་སྤྲད་པས། སྒོམ་གྲགས་དང་ཉེ་གནས་སྒོམ་པ་གཉིས་རིངས་པར་སྤྱན་སྔར་ཕྱིན་པ་ན། སླར་ཡང་ཕྱག་གིས་བརྡས་བྱ་བུམ་ཆོག་ཅིག་པར་བསྐུལ་བའི་ཚེ། སྒོམ་པ་རྡོ་འཚོལ་དུ་སོང་། དེའི་བར་དུ་སྒོམ་གྲགས་ཀྱིས་རྡོག་པས་བསྣུན་ཏེ་བྱ་བུམ་བཅག་པས་དེ་འཕྲལ་དུ་བཀའ་སྩལ་གནང་བ་ལ་ཐོགས་པ་མེད་པར་གྱུར། དེ་ནས་སྣམ་སྦྱར་གྱི་གཏུར་བུ་ན་དར་ཁ་གང་ཡོད་པ་ཕྱུང་ནས་ལེའུ་ལག་ལྔར་དྲས་ཏེ། ཕྱོགས་བཞི་དབུས་དང་ལྔར་དོར་བས་སྐུ་ཁམས་གཞི་མེད་དུ་དྭངས་པར་གྱུར། འདི་ནི་རྗེ་རྒོད་ཚང་པས་མཛད་པར་གྲགས་པའི་བརྟན་བཞུགས་ལས། བླ་མ་བཞུགས་ཁྲི་མཐོ་ཞིང་ཡངས་པར་བཞུགས་སུ་གསོལ། ཕྱོགས་བཞི་དབུས་དང་ལྔར་མཆོད་རྟེན་བཀོད་ཅིང་དཀར་སེར་དམར་ལྗང་མཐིང་གའི་དར་ཐག་བཤམས་ཏེ། ཡེ་ཤེས་དང་ལས་དང་འཇིག་རྟེན་གྱི་མཁའ་འགྲོ་སྡེ་ལྔ་ལ་མཆོད་བསྟོད་གཏོར་འབུལ་བྱས་ཏེ། །

			དཔལ་ལྡན་བླ་མའི་སྐུ་ཚེ་བསྲིངས། །

			ཆོས་མཛད་རྣམས་ཀྱི་སྡོང་གྲོགས་གྱིས། །

			དབུས་ཀྱི་དར་ཐག་དབྱིངས་སུ་བསྡུས། །

			ཞེས་སོགས་རིམ་གྱིས་བརྗོད་ཅིང་དར་ཐག་བསྡུ་བའི་ལག་ལེན་བྱེད་པ་མང་དུ་མཐོང་བ་དང་མཐུན་པར་སྙམ་སྟེ། རྗེའི་ཞལ་ནས། 

			ཕྱོགས་བཞི་དབུས་དང་ལྔ་པོ་ལ། །

			སོ་སོར་མཐུན་པའི་ཁ་དོག་གི། །

			རྟེན་འབྲེལ་རྒྱ་ཆེར་བྱས་པ་ཡིས། །

			འཆི་བའི་འཇིགས་པ་བཟློག་སྟེ་བཏང་། །” 

			ཞེས་དང་། ཞབས་དྲུང་ངག་དབང་རྣམ་རྒྱལ་གྱིས་མཛད་པའི་བླ་མ་རིན་པོ་ཆེར་བརྟན་བཞུགས་འབུལ་བའི་ལག་ལེན་གྱི་ཡི་གེ་དགེ་ལེགས་རབ་རྒྱས་ལས་ཀྱང་དེ་བཞིན་འབྱུང་བའི་ཕྱིར་རོ། །

			ཕྱིས་དགེ་ལྡན་པའི་ཕྱོགས་སུ་མཁའ་འགྲོའི་བརྟན་བཞུགས་ཞེས་སུ་གྲགས་པ་དེའང་གཙོ་བོ་འགྲོ་བ་བཟང་མོའི་ལུགས་འདི་གཞིར་བཞག་ཡིན་པར་སྣང་སྟེ། ཁལ་ཁ་བྲག་རི་དམ་ཚིག་རྡོ་རྗེའི་བསུན་ཟློག་མཁའ་འགྲོའི་ཞལ་ལུང་ལས་“མཁའ་འགྲོའི་བརྟན་བཞུགས་ཞེས་པ་སྔ་སོར་མཁའ་འགྲོ་མ་འགྲོ་བ་བཟང་མོས་གྲུབ་ཐོབ་ཨུ་རྒྱན་པར་གནང་བ་གྲགས་ཤིང་། དུས་ཕྱིས་རང་རེའི་དམ་པ་གོང་མ་འགའ་ཞིག་ལ་མཁའ་འགྲོ་མ་རྣམས་ཀྱིས་ཚིག་འདིའི་གླུ་དབྱངས་ཀྱིས་སྐུ་ཚེ་བསྲིངས་པའི་རྟེན་འབྲེལ་འགྲིགས་པར་མཛད་པ་སོགས་ཀྱིས་བྱིན་རླབས་ཀྱི་བཀའ་བབས་ཁྱད་པར་ཅན་དུ་མཛད་”ཅེས་འབྱུང་བ་ལྟར་རོ། །

			གོང་ས་ལྔ་པ་ཆེན་པོའི་རྣམ་ཐར་དུ་ཀཱུ་ལའི་གོས་བཟང་དུ་འགྲོ་བཟང་ལུགས་ཀྱི་བརྟན་བཞུགས་འབུལ་བཞེས་མཛད་ཚུལ་མང་དུ་གསལ་མོད། ཉིད་ཀྱིས་མཛད་པའི་སྒྲོལ་དཀར་གྱི་བརྟན་བཞུགས་འདོད་པའི་རེ་སྐོང་དུ། “རྒོད་ཚང་པའི་གསང་ཡུམ་མཁའ་འགྲོ་མ་འགྲོ་བ་བཟང་མོ་ནས་བརྒྱུད་པར་གྲགས་པའི་མཁའ་འགྲོའི་དར་ལམ་གཅོད་པའི་ཡི་གེ་དྭགས་བརྒྱུད་ཤས་ཆེ་བའི་གྲུབ་མཐའ་མང་པོར་དར་བ། མི་འཕྱིང་པ་དང་ཁྱི་མཇུག་མའི་དཔེ་ལྟར་མཚན་ཉིད་དང་མི་ལྡན་པའི་རིགས་དགོས་པ་ཆུང་ཞིང་། ཁྱད་པར་སྔགས་གསར་མའི་ཆེ་བ་ལ་སྦྱར་ན་ཉ་དང་ཉུང་མ་བསྲེས་པ་ལྟ་བུའི་དཔྱོད་ལྡན་མགུ་བའི་ཡུལ་དུ་མི་འགྱུར་བར་མཐོང་ལ།” ཞེས་ཐུགས་མ་རངས་པའི་ཚུལ་ཅུང་ཟད་མཛད་འདུག་ཀྱང་།

			འགྲོ་བ་བཟང་མོ་ནི་གོང་དུ་བཤད་པ་ལྟར་ཨུ་རྒྱན་ཡུལ་ནས་བྱོན་པའི་མཁའ་འགྲོ་མ་བོད་དུ་རྒྱལ་བ་རྒོད་ཚང་པ་ཡབ་སྲས་ཀྱི་ཕྲིན་ལས་བསྒྲུབ་ཏུ་བྱོན་པ་ཞིག་ཡིན་ཅིང་། རྗེ་བཙུན་མི་ལ་རས་པ་གཤེགས་པའི་རྗེས་སུ་ལོ་རྒོད་ལྟ་བུའི་གྲུབ་ཐོབ་ཚད་ལྡན་ཀུན་གྱིས་བཀུར་འོས་བོད་ཡུལ་འདིར་བྱོན་པ་ཤིན་ཏུ་དཀོན་པས། དེས་མཚན་ལྡན་དུ་མཛད་པ་ལ་དེ་ལྟར་བརྩི་མི་འོས་ན་གཞན་མཚན་ལྡན་གྱི་དཔེ་རྙེད་དཀའ་བར་སྣང་ཞིང་། ལྷག་པར་ཐམས་ཅད་མཁྱེན་པ་དགེ་འདུན་རྒྱ་མཚོའི་ཡུམ་ཀུན་དགའ་དཔལ་མོ་སྐུ་གཞོན་དུས་རང་ཉིད་འགྲོ་བ་བཟང་མོའི་རྣམ་སྤྲུལ་ཡིན་པ་ཞལ་གྱིས་བཞེས་པའི་ཚུལ་དེ་ཐུགས་བསྙེལ་བ་མིན་ལས་ཆེ།

			སྤྱིར་བསུན་ཟློག་ཏུ་གྲགས་པ་འདི་གསང་སྔགས་རྙིང་མའི་ཕྱོགས་སུ་དར་ཆེ་ཞིང་། ར་ཤག་གཏེར་སྟོན་དང། གུ་རུ་ཆོས་དབང་། རཏྣ་གླིང་པ། དྲི་མེད་ཀུན་དགའ། ལྷ་བཙུན་ཀུན་བཟང་རྣམ་རྒྱལ་སོགས་ཀྱིས་མཚོན་པའི་གཏེར་ཁ་ཇི་སྙེད་པའི་ནང་དུ་མཁའ་འགྲོའི་བརྟན་བཞུགས་དང་། དཔའ་བོ་གདན་བཞུགས་དར་ཐག་མར་གྲགས་པ་སོགས་མང་དུ་ཡོད་པ་ཡིན་ཀྱང་། སྤྲུལ་སྐུ་ར་ཤག་ཆེན་པོའི་གཏེར་བྱོན་ཙམ་ལས་གཞན་བསུ་ཟློག་གི་ཆོ་ག་ཕལ་མོ་ཆེ་འགྲོ་བཟང་ལུགས་འདི་དར་བའི་རྗེས་སུ་བྱུང་བར་མངོན་པས་སྔགས་གསར་རྙིང་སུའི་ཁྱད་ཆོས་ཡིན་མིན་ད་དུང་དཔྱད་དགོས་པར་སྣང་། ཁྱད་པར་བདེ་མཆོག་རྩ་རྒྱུད་ལས། 

			རྣལ་འབྱོར་པ་རྣམས་འཕོ་བའི་ཚེ། །

			ཁྲག་འཐུང་དཔལ་སོགས་རྣལ་འབྱོར་མ། །

			ལག་ན་མེ་ཏོག་སྣ་ཚོགས་ཐོགས། །

			རྒྱལ་མཚན་བ་དན་སྣ་ཚོགས་དང་། །

			རོལ་མོའི་སྒྲ་ནི་སྣ་ཚོགས་དང་། །

			སྣ་ཚོགས་གླུ་ཡི་མཆོད་པ་ཡིས། །

			འཆི་བ་ཞེས་བྱ་རྣམ་རྟོག་འདི། །

			མཁའ་སྤྱོད་གནས་སུ་ཁྲིད་པར་བྱེད། །

			ཅེས་སྔགས་ཀྱི་རྣལ་འབྱོར་པ་རྣམས་འཆི་འཕོ་བའི་ཚེ། དཔའ་བོ་དང་མཁའ་འགྲོ་མ་རྣམས་ཀྱིས་མཁའ་སྤྱོད་ཀྱི་གནས་སུ་ཁྲིད་པར་གསུངས་པ་དང་། གསར་མའི་གྲུབ་ཐོབ་རྣམས་ཀྱི་རྣམ་ཐར་དུའང་དེ་ལྟར་བྱུང་བ་ཤིན་ཏུ་མང་ཞིང་། དུས་མིན་གྱི་བསུ་མ་ཟློག་པ་ཡོད་པ་ནི་འགྲོ་བཟང་གི་ཆོ་ག་འདིས་ཀྱང་འགྲུབ་པའི་ཕྱིར་རོ། །

			ལྷག་པར་གཏེར་གཞུང་རྣམས་ནས་འབྱུང་བའི་བསུ་ཟློག་གི་ཆོ་ག་རྣམས་ལ་བཅའ་བཤོམས་སོགས་ཀྱི་སྤྲོས་པ་ཤིན་ཏུ་རྒྱ་ཆེ་ཞིང་། བཀའ་ཡང་གཉན་པར་གྲགས་པ་སྟེ། མཁས་གྲུབ་ཀརྨ་ཆགས་མེད་ཀྱིས་བསུན་ཟློག་དཔའ་བོ་གདན་བཞུགས་ཀྱི་གསོལ་འདེབས་ལས། “དྲི་མེད་དང་བརྟན་མའི་བསུན་ཟློག་དཔའ་བོ་གདན་བཞུགས་སོགས་བྱེད་པ་ནི་བྱེད་མཁན་དང་ཡོ་བྱད་སོགས་གཞུང་དང་མཐུན་པ་ནི་རྙེད་དཀའ་ཞིང་། གཞུང་དང་མི་མཐུན་པའི་ཕྱོགས་མཚོན་ཙམ་བྱས་ཀྱང་ཕན་ཡོན་ནི་འོང་བར་དཀའ། སྡེ་བརྒྱད་བསུན་ཟློག་རང་གིས་བྱེད་ཆོག་ཀྱང་བཟློག་ཆུང་བས་ཡང་ཡང་དགོས་པ་འདྲ་བ་ཞིག་བྱུང་ནས། གསོལ་འདེབས་བསུན་ཟློག་འབྲུག་ལུགས་ལ་གྲགས་ཆེ་ཞིང་། ཀར་ལུགས་དུས་མིན་འཆི་ཟློག་ཡང་དོན་གྱིས་དེར་སྣང་།” ཞེས་གསུངས་པ་ལྟར་འགྲོ་བ་བཟང་མོའི་ལུགས་འདི་ལག་ལེན་འཇུག་པ་བདེ་བ་སོགས་ཀྱི་དགེ་མཚན་ཆེ་བ་ཡིན་ནོ། །  

			དེ་ལྟར་ཀར་ལུགས་རྩ་གསུམ་གྱི་དྲིལ་སྒྲུབ་ཀྱི་ཆ་ལག་ཏུ་ཉེ་བར་མཁོ་བར་མཐོང་ནས་ཡེ་ཤེས་ཀྱི་མཁའ་འགྲོ་མ་འགྲོ་བ་བཟང་མོའི་ལུགས་ཀྱི་བསུ་ཟློག་གི་ཆོ་ག་མདོར་བསྡུས་པ་འདི་དྭགས་པོ་བཀའ་བརྒྱུད་དང་། བརྒྱུད་པ་གཞན་གྱི་ཕྱག་བཞེས་ཕན་ཚུན་གོ་བསྡུར་ཏེ་འགལ་མེད་གནད་ཚང་འཁྱེར་བདེ་བའི་ལུགས་སུ་སྦྱར་བ་པོ་ནི། དཔལ་ཀརྨ་པའི་མཚན་གྱི་རྡུལ་སྤྱི་བོར་རེག་པ། ཨོ་རྒྱན་ཕྲིན་ལས་སུ་འབོད་པའི་གྱི་ན་བ་དེས་ཁྲོ་མོ་ཞེས་པ་ཤིང་ཕོ་འབྲུག་ལོའི་མཚུར་ལུགས་མགོ་ཟླ་བའི་ཚེས་བཅུ་མཁའ་འགྲོ་འདུ་བའི་དུས་སུ་ (སྤྱི་ལོ་ 2024 ཟླ་ 12 ཚེས་ 10) གྲུབ་པར་བགྱིས་པ་ལ་འགལ་འཁྲུལ་ཉེས་པ་ཅི་མཆིས་བླ་མ་མཁའ་འགྲོའི་ཚོགས་ལ་བཟོད་པ་གསོལ་ཞིང་། རྣམ་པར་དཀར་བའི་དགེ་བ་ཅི་མཆིས་པ་དཔལ་ལྡན་བླ་མ་དམ་པ་རྣམས་ཀྱི་ཞབས་པད་བརྟན་ཅིང་། མཛད་ཕྲིན་མཁའ་ཁྱབ་ཏུ་འཕེལ་བ་དང་། ཐུགས་ཀྱི་བཞེད་པ་མཐའ་དག་འབད་མེད་ལྷུན་གྱིས་འགྲུབ་པའི་དོན་དུ་བསྔོ་བར་བགྱིའོ། །བཀྲ་ཤིས་དཔལ་འབར་འཛམ་གླིང་རྒྱན་དུ་ཤོག །མངྒ་ལཾ་སྭསྟི་བྷ་ཝནྟུ།། །།

